
	ОЙРХ ЦАГИЙН ТОВЧ ТҮҮХ ХЭМЭЭХ ЖҮЖИГ 

САНДО АМБАН ГЭНЭ

	 

	“МОНГОЛ УРАН ЗОХИОЛЫН ДЭЭЖИС-108 11-р боть” 2005 онд Улаанбаатар хотноо эрхлэн хэвлүүлсэн номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 

	 


ХУРААНГУЙ ЗҮЙЛ

	Олноо өргөгдсөний 12 дугаар он Европын нэг мянга есөн зуун хорин хоёрдугаар онд анх зохиосон бөгөөд олноо өргөгдсөний 14 дүгээр он Европын нэг мянга есөн зуун хорин дөрөвдүгээр онд дахин зохион бичив.

	“Ойрх цагийн товч түүх" хэмээх жүжиг наадмын бүлэг

	 

	Нэгдүгээр дэвтэр

	Нэгдүгээр бүлэг Манжийн их элчин сайд Сандо амбан анх хүрээнээ ирсэн нь

	Хоёрдугаар бүлэг Сандо амбан монгол газраа дураар загнах саналаа илтгэсэн нь

	Гуравдугаар бүлэг Сүрд эрдсэн хятад худалдаачин ч сүрхий авираар ядуу ардыг дарладаг нь

	Дөрөвдүгээр бүлэг Эзэрхэг манжийн түшмэл энгийн ардыг хилсээр эрүүдсэн нь

	Тавдугаар бүлэг Ядуу хоёр өвгөн гаслангаа тоочин байж их замд дайралдсан нь

	Зургаадугаар бүлэг Монгол ван гүн нар оросын элчинд золгоор очиж цэргийг бэлтгэв

	Долоодугаар бүлэг Монголын хан ван язгууртан ноёд нар оросын консултай зөвлөлдсөн нь

	Наймдугаар бүлэг Манж амбан Сандог барин хүлж өртөөгөөр шамдан хөөн явуулсан нь

	 

	Хоёрдугаар дэвтэр

	 

	Нэгдүгээр бүлэг Монголчууд тусгай засаг төр байгуулахыг зөвлөлдсөн нь

	Хоёрдугаар бүлэг Богд хутагтыг хаан эзэнд өргөмжилж ширээнээ залсан нь

	Гуравдугаар бүлэг Олон сайдууд оросын консулын хамт хуралдсан нь

	Дөрөвдүгээр бүлэг Улсын дээд доод хоёр хурал мэтийг байгуулсан нь

	Тавдугаар бүлэг Автономит засгийн дээд доод хурлын байдал нь

	 

	Гуравдугаар дэвтэр

	 

	Нэгдүгээр бүлэг Орос хятад хоёр этгээдээс гадаад монголыг хуваан идэхээр хэлэлцсэн нь

	Хоёрдугаар бүлэг Орос Хятад, Монгол гурван этгээдээс гэрээ байгуулсан нь

	Гуравдугаар бүлэг Шанзав да лам Бадамдорж Хятад элчин Чэн И-тэй сүлбэлдсэн нь

	Дөрөвдүгээр бүлэг Сюй шужан ирж автономийг мөхөөсөн Жаран дөрвөн зүйлийн гэрээг эвдсэн нь

	 

	Дөрөвдүгээр дэвтэр

	 

	Нэгдүгээр бүлэг Япон хэмээх Жи пиний тагнуулч ирсэн ба Сюй Шужаныг Бээжин засгаас дуудсан нь

	Хоёрдугаар бүлэг Хятад элчин Чэн И дахин ирж Японы тагнуул мэдээ хүргээд явсан нь

	Гуравдугаар бүлэг Жин пин улс монголыг эзлэхээр хэлэлцэж цагаан намыг уриар явуулсан нь

	Дөрөвдүгээр бүлэг Гамин нар баахан сэргийлэх болсон ба ардын намын нөхөд гарсан нь

	Тавдугаар бүлэг Жин Пин нар цагаантанд тусалсан ба цагааны цэрэг дотроос хувьсдаг нь

	Зургаадугаар бүлэг Барон Унгерны цэрэг анх удаа дайлаар ирж дарагдсан нь

	Долоодугаар бүлэг Барон Унгернаар цахар монгол цэргүүдийн хамт дахин дайлаар ирж гамингуудыг хөөн гаргасан нь

	 

	Тавдугаар дэвтэр

	 

	Нэгдүгээр бүлэг Барон Унгернаар нийслэл хүрээг эзэлж халхын ноёдтой учирсан нь

	Хоёрдугаар бүлэг Барон Унгерн энгийн ардыг дүүжилсэн ба ихэд алба татахаар зарласан нь

	Гуравдугаар бүлэг Барон Унгерн цэргийн жагсаалыг үзэж улаантныг дайлаар гарсан нь

	Дөрөвдүгээр бүлэг Цагаантны цэрэг замын айлыг дайчлан өнгөрсөн нь

	Тавдугаар бүлэг Алтанбулагт ардын цэрэг байгуулж Баяр гүнтэй дайтсан нь

	Зургаадугаар бүлэг Их улаантны цэрэг ба ардын цэрэг нийлэн цагаан намын цэргийг бутартал дийлсэн нь

	Долоодугаар бүлэг Цагаан намын хулгай Барон Унгерн аргын хоронд унасан нь

	Наймдугаар бүлэг Нийслэл хүрээний газраа жинхэнэ их ардын засаг байгуулсан нь

	 

	
ОРШИЛ

	Байцааваас манай монголчууд эртнээс нааш гэгээрэх боловсрох соёл эрдмийн хэргийг төдийлөн эрхэмлэн хүндэтгэсэнгүй, ямагт харанхуй бүдүүлгээр суусаар аливаа ертөнцийн боловсролоос хожигдсон бөгөөд харин завшаанаар ардын эрхтэй гэгээн засгийг байгуулж нэн ялангуяа залуу идэрчүүд хөгжих, боловсрох, хүмүүжих, сайжрахыг чухал зорилт болгон өөр өөрийн хэрээр сурах судлахыг оролдон санаа бодлогыг үүсгэн аливаа хэргийг нэн даруйхнаа хөгжүүлэн бадруулахыг хичээсний учир, тийнхүү манай хувьсгалт залуучууд, Монгол улсад анх бүжиг, жүжиг, ший наадмын хэргийг үүсгэн, нэн тэргүүнд олон ардыг сонирхуулаад эцэс дараад нь энэхүү хэргээ ихэд хөгжүүлэн, элдвээр уламжлан нэвтрүүлснээс цэрэг, иргэн энгийн гэр хүртэл бүжиг наадам гарган боловсрон цэнгэлдэж чадахад хүргэжээ. Жич энэхүү бүжиг, жүжгийн явдлыг зарим ухваргүй нь дэмий л хэрэггүй мэт санавч үнэндээ үнэхээр гэгээрч боловсрохын явдалд чухал холбогдох нэгэн зүйл нь мөн бөгөөд эдүгээгийн дэлхий дээрх аль ч улс боловч асар эрхэмлэн оролдож, ард түмэн нийтээр маш сонирхон дагалдаж наадмаар боловсрохын их замд хүрчээ. Учир иймээс манай монголд анх энэ хэргийг үүсгэсэн хувьсгалт залуучуудын зоригийг нь сайшааваас зохихын дээр анх гаргахдаа ямар наадам бүжгээр үүсгэснийг нь нэн ч сонирхон үзвээс зохилтой хэрэг мэт бөлгөө.

	Тийнхүү монголын хувьсгалт залуучууд бүжиг наадмыг үүсгэн гаргасан тэр үе бөгөөс ардын засгийг саяхан байгуулж, аливаа хэргийн байдал төвхнөөгүй ард түмний санал бодлого нь хараахан тогтноогүй бөгөөд ямагт хуучны засаг ба цагаантны хэргийг бишрэн сэтгэж эндүүрэн төөрч чухам хуучин засгийн харгис бодлого ба цагаантны хортой явдлыг огт мэдэхгүй наагуурдан бодож, төөрөгдөн бүхий энэ байдалд нийлүүлж, бидний монголчууд манжийн эцсийн эрхт ямар мэт байсан ба гамин цагааны зэрэг гадаадын харгисууд ямар саналаар яахин орж ирсэн хийгээд ардын нам, ардын засгаар яахин үүсэж тогтсон, ямар санал зорилт бодлоготой зэргийг олон нийтэд мэдэгдэх нь эрхэм байсан учир “Ойрх цагийн товч түүх” хэмээх бүжиг наадмыг үүсгэн гаргаж, тэдгээр байдал бүхнийг илтгэсэнд олон нийтээр сэнхрэн ухаж, сайшаан сэтгэж, түүнээс уламжлан жүжиг бүжгийн хэргийг эрхэмлэн оролдох ба зугаацан үзэх нь тасралтгүй болсон бөлгөө.

	Жич энэхүү Сандо амбанаас эхэлсэн бүжгийн зохиолыг анх миний бие товчхоноор бичиж нөхөр Амгалан, Насанбат, Гомбожав нарын зэрэг хүмүүст үзүүлэн хянуулж харилцан зөвлөж, эв ая аялгуу байдлыг нь зохицуулан залруулж, тэр даруйд боловсронгуй сэргэлэн гишүүдээс томилон авч, нэгэн долоо хоногийн дотор сургуулийг үйлдэн төгсгөж, бүгд нэгэн долоо хоног дараалан гаргаж, олон нийтэд үзүүлсэн бөгөөд түүнээс хойш энэхүү жүжгийг гаргасангүй, гагцхүү өөр шинэ сониныг улмаар зохион гаргахыг эрхэмлэн зарим оюутан нөхдөөр зүйл зүйлийн жүжиг наадмыг зохион, цаг үргэлжид хөгжин дэлгэрүүлсээр эдүгээ аливаа хот балгад бүхий газрын залуучууд бүрнээ жүжиг гаргаж чадах болжээ. Гэвч анх удаа гаргаж байсан энэ нэгэн жүжиг наадмын дэвтэр бөгөөс улам хойдын хүмүүст эрхбиш сонин дурсгал болох нь зайлшгүй тул уг эхийг хэвлүүлэн бэлтгэж нийтээр тараан сонирхуулсугай гэтэл уг зохиосон эх бичгийг энэ тэр хүн аван явж алдагдуулаад ер олдоход бэрх болсны тул хэрвээ ийнхүү гээгдүүлэн таслах аваас ирээдүйн хүмүүс эрхэмлэн үзсүгэй хэмээн мянган лан баривч олдохуйяа бэрх учир эрхбиш уг үндсийг үлдээх нь чухал бөгөөд уг учир явдал нь миний дотор тодорхой байсаар тул тийнхүү гээгдүүлэн орхигдуулахгүйг бодож энэхүү “Ойрх цагийн товч түүх” хэмээх жүжгийн дэвтэр тав, бүгд гучин хоёр бүлгийг дахин зохион бичсээр эрхэм нөхөдтэй элбэн засаж дэвтэрлэн бэлтгэж, улсын судар бичгийн хүрээлэнд өргөн толилуулан улмаар хэвлүүлэн нийтээр тарааж, олон эрдэмтэн авгай нарын сонирхон үзэж зугаацан хэрэглэхэд тус болох болов уу хэмээхээс гадна улам хойдын залуу нөхдөд учир утгыг товчлон илтгэж нэн ч өрнүүлэн хөгжүүлэхийг хүсэн үүний тул оршил бичвэй.

	С. БУЯННЭМЭХ

	
Нэгдүгээр дэвтэр

	Нэгдүгээр бүлэг. Манжийн их элчин сайд Сандо амбан анх хүрээнээ ирсэн нь

	Хөшиг нээмэгц: Банз шаахай барьсан хуяг Я. И. нар ширээний хоёр этгээдээр зэрэглэн зогсож байх бөгөөд удалгүй, хар хувцас өмсөж хар алчуураар толгойгоо ороосон, оготор бирдаан буу мөрөвчилсөн ийм зургаан хятад цэрэг, хоёр этгээдээс нэг нэгээр гарч ирээд зэргээр дотогш эргэн алхаж, гол ширээний хоёр этгээдээр зэрэглэн буугаа дорогш тавьж номхон зогсоно. Дараагаар хөх өнгийн хүрэм, хоромсого өмссөн хоёр цэргийн түшмэл ба манж ёслолын хувцас өмссөн хоёр бичгийн түшмэл гарч ирээд манжийн ёслолоор ёслон мөн ширээний хоёр этгээдэд зогсоно.

	Дараагаар их амбан Сандо ихэмсэг байдлаар гарч ирснийг үзвээс хөх эрээн луут магнаг биедээ өмсөж, улаан жинст бөгөөд хар дүгрэг малгай тэргүүнээ тавьж алхан явж ийн дуулна. (хуурчийн аяд буюу Бор толгойн аяар)

	 

	Дээд эзний зарлигийг хүлээсэн, Сандо миний бие хө

	Дээдийн зарлиг захиаг боловч эрхбиш гүйцэтгэе хө

	Дэлхий дахинд сүрийг алдаршсан Манжийн төрдөө хө

	Дээд зэргийн тушаал хүлээсэн, түшмэл байна даа хө

	Эзний зарлигаар зарагдан гарсан түшмэл миний бие хө

	Энэ ч өдөр гадаад монголд хүрээд ирэв хө

	Хаан эзний хүнд тушаалыг хичээнгүйлэн хүлээгээд хө

	Халх Монголын улс төрийг захирахаар ирэв хө

	Алтан луу алдарт эзний тушаалыг хүлээгээд хө

	Ар халхын Хүрээ хотод хүрч ирэв хө

	Эрхэм их тушаалыг хүлээсэн сайд миний бие хө

	Энэхүү өдөр их танд залран гарав хө

	Бичиг цэргийн олон түшмэд минь жагсан зогсоод хө

	Билигийн их цог жавхланг бадруулж байна хө

	Бээжин газраас зарагдан гарсан Сандо миний бие хө

	Бэрх их тушаалыг хүлээсэн түшмэл юм дөө хө

	 

	Ийнхүү дуулан барж, урагш одоод их ширээнээ суутал тэдгээр бичиг цэргийн түшмэл нар нь зэргээр сөгдөн мөргөж хоёр этгээдэд тэргүүн даран зогсоно.

	Их амбан Сандо ийн хэлрүүн:

	— Зарлигаар зарагдсан сайд Сандо миний бие энэ өдөр их танд гарч, гадаад монголын төрийг засах явдлын яамны бүрэн эрхт их тушаалыг хүлээсэн болох тул манай олон бичиг цэргийн түшмэд, хааны зарлиг, улсын хуулийг шударгаар дагаж, халх монголын төрийн хэргийг хууль ёсоор явуулахыг тус тусдаа хүндэтгэн дагаж хичээнгүйлэн явах хэрэгтэй.

	Олон бичиг, цэргийн түшмэд нар нэгэн зэрэг

	— За гэв.

	Амбан бас хэлрүүн:

	— Хэрэв миний бие энэ тушаалыг хэнээр зөрчих аваас даруй цаазын ёсоор цавчин алж цээрлэл үзүүлэн шийтгэнэ хэмээхээс гадна үр, хөвүүн, ураг төрлийг нь цөм ял торгож цөлөх зэргээр шийтгэнэ.

	Тэдгээр түшмэд нар нь зэргээр айлдруун:

	— Аяа, өчүүхэн бид их сайд таны тушаасан заасныг ямар аймшиггүй зөрчих аж. Дуртайяа нохой, морь мэт зүтгэхийг хүснэ хэмээн мөргөцгөөнө.

	Амбан бас хэлрүүн:

	— Та нар, сайхан сонс? Энэ өдрөөс хойш халхын ван, гүн, хутагт хувилгаад ба аливаа албан амины хүмүүс надтай учрахаар ирэх аваас эрхбиш урьдаар надаас зөвшөөрөл эрж бараалхуулсугай. Хэн боловч энэ тушаалыг зөрчвөөс дөчин банз занчин шийтгэнэ.

	Тэдгээр түшмэд, И. Я. нар нь:

	— Жа, жа тушаалыг хичээнгүйлэн гүйцэтгэсүгэй гэв.

	Амбан бас ийн хэлэв:

	— Миний бие дээд эзний зарлигийг хүлээж, сайдын тушаалыг зүүсэн нь тийм хялбар бус бөгөөд миний ямба ёс маш их биш үү

	— За, тийм тийм хэмээв.

	Хэлрүүн:

	— Би хэрвээ ямба ёсоо бүрэн төгс эс хэрэглэвээс харин эдний бүдүүлэг монголчууд, миний зэрэг тушаалыг гутаах ч магадгүй. Намайг гадагш залрах цагт найман хүн дамнаж явах, ногоон өнгийн жууз бэлтгэж бас хоёр талаар банз шаахай, бэрээ, ташуур, хар ташуур барьсан хуяг Я. И нар ба барсын тэргүүнт цайз, цааз зарлигт пайз тэргүүтнийг барьсан манаач, галдаа нар жагсан явж зам нээх хийгээд хараахан залрахын цагт гурван их буу тавин дохио өгөх ба буухад мөн буу тавин тэмдэг болгоно. Хэрвээ зам хөндөлдөн ёс бусчлагч нар гарваас даруй залхаан шийтгэнэ. Бас миний өмнө Лин Чи ин жиян зарлигийн сум гийр ба тамга тушаалыг хүндэтгэн залж явна. Хэн боловч түүнийг хөндөлдвөөс даруй цавчин ална хэмээн ёс дүрмээ зарлан байтал монголын хаад, ноёд, Эрдэнэ

	Шанзав нарын дөрвөн хүн хиа нарыг дагуулан алгуурхан гарч ирээд үүдний гадна буулцаж Шанзуб ийш тийш харж үзээд хэлнэ.

	— Эрхэм олон ноёд авгай нар аа! Та нар их бүү үймэлцэгтүн! Энэ шинэ амбасын энэ мэт сүртэй байдлыг үзвээс их л сүр жавхлантай аж. Урьд урьдын амбан нартай үлгэрлэж огт үл болно. Би ч сүрдэж зүрх түгшиж байна. Яаж ордог билээ гээд гайгүй байгаа.

	Ноёд хэлнэ

	— Үнэхээр ийм сүртэй атал хэрхэн орох билээ. Яахин гайгүй гэж болох буй?

	Шанзуб хэлрүүн:

	— Гайгүй гэдгийн учир бөгөөс манж нар угаас манай монголд өршөөлтэй байдаг биш үү? Гэвч та нар бараалхаад хөөрч олон үг бүү айлтга, үг хэлэх бүр сайтар хянан болгоомжлох хэрэгтэй. Ер нь бид нар түүний үгийг баахан дагалдаж байваас гэмгүй шиг санагдана.

	Нэг ноён нь үүнийг сонсоод хэлнэ.

	— Мөн, мөн. Их ахын хэлдэг их зүйтэй. Үнэхээр бид түүний ам саналыг нь баахан дагалдаж байваас зэрэг гавьяа шагнагдах юун магад.

	Нөгөө нь хэлнэ.

	— Эрхмүүдийн айлдалцаж байгаа нь цөм зүйтэй гэнэ.

	Бас нөгөө нэг нь хэлнэ:

	— Бид олон үг хэлэлцэж хэрэггүй. Юу ч болов орж учраад мэдье хэмээн нэгэн хиагаа дуудаж:

	— Чи очиж биднийг бараалхсугай гэв хэмээн хэлэгтүн гэв.

	Тэр хиа нь нэг Я. И-д очиж хэлэхэд тэр Я. И түр хүлээ хэмээгээд орж амбасад халхын ноёд бараалхсугай хэмээв гэж айлтгав.

	Амбан хэлмэрчээ очиж удирдан оруул хэмээв. Удалгүй халхын ноёд орж ирээд сөгдөн мөргөхөд манж амбан ширээнээсээ босож гараар хүндэтгэн хариулаад морилж суугтун гэв. Халхын ноёд мэдэхгүй байтал хэлмэрч нь залган хэлэхэд сая мэхийн ёсолж сууна.

	Шанзуб хэлрүүн:

	— Бид нар энэ өдөр их амбан танаа бараалхан ирж хол замаас зүдэрч морилон ирсэн бие лагшин таны амгаланг айлтгаар ирэв. Их амбан мэргэн сайд гэгээнээр толилно уу?

	Сандо амбан инээн хэлрүүн:

	— Эрхэм сайд нарын ийнхүү хүндэтгэн үзсэнд миний бие тэсгэлгүй баярлалаа. Хариу амгаланг айлтгасугай. Мөхөс хүн би нэгэн замд сайнаар морилж ирэв. Жич би бөгөөс шинэ тулгам тушаалын хүн тул танай монголын аливаа байдал заншлыг үл мэднэ. Гэвч эрхэм ноёдын тайлбарлан заахад ихэд хүсэж итгэнэ.

	Халхын ноёд үүнийг сонсоод их л баярлалдан байж Шанзуб хэлрүүн:

	— Их буянтан амбас таны ийнхүү айлтгахад муу бие их л баярлалаа.

	Нөгөө нэг нь хэлрүүн:

	— Эрхэм сайдын алтан сургаалыг бид нар хичээнгүйлэн дагах бөгөөд өөрийн монголын байдлыг хэр чинээгээрээ айлтгахыг хүснэ.

	Бас нэг нь ийн хэлрүүн:

	— Бидний зэрэг ван, гүнгүүд бөгөөс эртнээс нааш манжийн хишгийг хүртэж, үе улиран вангийн сууринаа суусан нь эзний хишиг туйлын их хариулахуйяа нэн бэрх.

	Бас нөгөө нь хэлрүүн:

	— Өчүүхэн би бөгөөс үе улиран манжийн хишгийг хүртэж гүнгийн зэрэгт хүрсэн бөгөөд одоо ч энэ хэвээр зүтгэх аваас богд хаан гэгээнээр толилж ван өргөмжлөх ч юуны магад. Хэрэв тийм аваас улам ч морь нохой мэт зүтгэнэ.

	Шанзуб үүнийг сонсоод их л цочин хялайн харахад сая дуугүй болов. Хэлмэрч нь энэ үгийг цөм шулганан хэлэхэд амбан сонсоод их л инээн хэлрүүн:

	— Эрхмүүдийн айлдалцах нь их л зүйтэй. Миний бие эрхбиш та нарыг итгэнэ. Та нар маргаашийн арван хоёр цагт эрхбиш ирж сайтар хэлэлцсүгэй гэв.

	Ноёд, за чөлөө айлтгая хэмээн гарч ирцгээгээд нэг нь хэлрүүн:

	— Энэ амбан магад их мэргэн сайд буй за, бид нарыг харин ихэд хүндэлж байна.

	Бас нэг нь хэлрүүн:

	— Тийм, тийм. Энэ амбан хэзээд энэ зангаар бид нарыг хүндэтгэх аваас үнэхээр мэргэн бурхан амбан хэмээвээс болно.

	Шанзуб сонсоод, өнөөх гүн Я-ийг зэмлэн хэлрүүн:

	— Та нар хэлэхдээ сайтар болгоомжлогтун хэмээн би эс хэлсэн буюу. Чамайг тэр мэт хэлэхэд миний тархи хагартал айв. Гэвч бурхан амбан тул төдий л хэрэгссэнгүйгээр нүүр шагнав. Дахин тэр мэт байж үл болно.

	Бүгдээр зөв гэв. Төдий тэр Шанзуб хэлмэрч түшмэлийг сэмхэн дуудаж хэлрүүн:

	— Танай нэр хэн бэ? Бид бас чамтай танилцахыг хүснэ. Хэлмэрч нялганан хэлрүүн:

	— Ай Шанзуб ноён минь намайг мартав уу? Өнөөх муу Э Шу зайсан чинь биш үү. Би энэ амбаны шадар байдаг тул хэзээ ямагт та бүхэнд тус болохыг чармайсаар бөлгөө. Шанзуб хэлрүүн:

	— Би бас удтал учирсангүй тул мартжээ. Сайн сайн, чи байваас бид зовох газаргүй хэмээн хэдэн лан мөнгө гаргаж бэлэг хэмээн өгөхөд хэлмэрч их л баярлан дахин дахин ёсолж үдэж гаргаад эргэж зогсоно.

	Төдий манж амбан ширээнээсээ босож ихэмсгээр алхан ирээд их л инээн хэлрүүн:

	— Би үзвээс халхын ноёд хэмээгч нялх хүүхэд мэт тул эдний эрх мэдлийг үүрд манай манж нар эдэлж чадах бөгөөд эд нар хэрхэн манай гараас гарч чадах аж. Ха ха хэмээн их л инээсээр ортол хөшиг хаана.

	 

	 

	 

	Хоёрдугаар бүлэг. Сандо амбан монгол газар дураар загнах саналаа илтгэн гаргасан нь

	Хөшиг нээмэгц: Түшмэд Я. И нар хуучин хэвээр гарч жагсан, удалгүй их амбан Сандо морилон гарч суумагц олон түшмэд И. Я нар ёслон зогсоно. Дараагаар нь халхын хан, ван, ноёд, Шанзуб нар гарч ирэн бараалхсугай хэмээхэд оруул гэв. Тэд нар ороод ёслон барж суусны дараа амбан хэлрүүн:

	 

	— Энэ өдөр танай олныг урьсан учир бөгөөс миний бие нэгэнт монголын төрийг засах хэргийг биедээ хүлээсний тул одоо уг хэргийг хэрхэн шийдэх төлөвийг та бүхэнд сонсгож дагаж шийтгүүлэхээр урьсан бөлгөө. Шанзуб хэлрүүн:

	— Эрхэм сайдын юу айлтгасныг бид дуртайяа дагаж гүйцэтгэсүгэй, айлдах болов уу?

	Амбан хэлрүүн:

	— Би үзвээс танай монголын төрийн хэрэг их л цалгар задгай бөгөөд засахыг оролдсонгүй. Гэвч та нар шашнаа шүтэж, Богд ламаа чин бишрэлээр тахин манжийн төрд үнэнчээр зүтгэсэн тул дэмий л хэлэлцэх явдал үгүй гагцхүү засахыг хэлэлцэнэ. Ноён хэлрүүн:

	— Өчүүхэн бид бөгөөс эрдэм нимгэн ухаан мөчид тул эрхбиш эрдэмтэн сайдын заан тушааж засаж залруулахыг хүснэ. Амбан хэлрүүн:

	— Миний бие монголын төрийг засахад нэн тэргүүнээ хэдэн яамдыг шинэтгэн байгуулна. Ноёд асууцгаав.

	— Ямар ямар яамыг хэрхэн байгуулах болов? Амбан хэлрүүн:

	— Хятад монголын элдэв холбогдсон зарга заалхайн хэргийг таслан шийтгэх дотоод журган, сангийн хэргийг шийтгэх сангийн журган, эд бүгдийн дээр ерөнхийлөн захирах амбасын яам хэмээн тус тус байгуулж, эл журганы хэргийг нэмж монгол түшмэдээр хавсруулан шийтгүүлнэ. Тэдгээр ноёд хэлрүүн:

	— Энэ маш сайн. Энэ мэт явуулах аваас манай монголын төрийн хэрэг эрхбиш засарна. Манж амбан хэлрүүн:

	— Жич танай монголд боловсронгуй цэрэг, тариачин ард үгүй тул бидний манжийн Синуван Хува цэрэг үлэмжхэнийг авчран хамгаалуулах ба тариачин иргэдийг нүүлгэн ирүүлж, үржил бүхий газар хагалбарлан тариулж, монгол идээний зүйлийг хөгжүүлэхэд та нар татгалзах буюу. Ноёд хэлрүүн:

	— Энэ харин их л сайн хэрэг бөгөөд бид татгалзах явдал огт үгүй. Амбан бас хэлрүүн:

	— Би үзвээс энэ хэр монгол газар дотоод гадаадын худалдааны хэрэг бага сага нэвтэрч буй тул тусгай гаалийн хороо байгуулж ашгийг цугларуулах ба аймаг хошуудаас алба татаж санхүүг тэтгэвээс монголын төрийн хэргийг хөтлөхөд улмаар сайн мэт.

	Ноёд хэлрүүн;

	— Энэ цөм сайхан. Бид нар дуртайяа хүлээнэ. Ер нь манай монголыг ингэлгүй горьгүй. Амбан бас хэлрүүн;

	— Би санаваас танай монгол газар эдүгээгээс дундад ба гадаадын хүн, иргэн суурьшихад хүрч буй бөгөөд үүнд зүй нь ший жүжиг тэргүүтний хүрээлэн байгуулах аваас улмаар хот мандан хөгжинө. Иймийн тул би хувиасаа ихэд шийний байшин барьж хятад жүжигчин, дууч нарыг ирүүлж бүжиг жүжиг гаргасуу гэв.

	Ван, гүн нар хэлрүүн:

	— Энэ маш сонин сайхан хэрэг тул бид чулуу, тоосго, мод тэргүүтнээр тусламж болгон барихыг хүснэ.

	Амбан инээн хэлрүүн:

	— Сайн, сайн. Би ихэд баярлана. Жич тэрхүү байшинг миний энд байгуулах бөгөөд бүгд баруун зах зээлийг татан ирүүлж энд суурьшуулбаас хүн амьтан хөл үймээн ихтэй болж улам ч сайхан болно хэмээхэд тэдгээр ноёд дэмий л баярлан хөгжилдөж, сайхан сайхан хэмээлцэн байхад Амбан хэлрүүн:

	— Миний эдгээр саналыг та нар дуртайяа зөвшөөрсөн тул одоо албан тушаал гармагц адбиш гүйцэтгэхийг та нарт итгэсүгэй. Ноёд хэлрүүн:

	— Сайн сайн. Бид дуртайяа дагаж гүйцэтгэсүгэй. Амбан хэлрүүн:

	— Тийм бөгөөс маш сайн. Энэ өдөр өөр хэрэггүй тул эрхэм ноёд өргөөндөө буцаж морилоод дараа зарламагц ирсүгэй. 

	Бүгдээр за хэмээн гарч ирэн тус тусын хиа нараа зандран морьд хөлгүүдээ авчруулан зэргээр мордож явцгаана. Манж амбан тэдгээрийг явуулаад ихэд инээн сахал шувтран байв. Удалгүй нэг манж түшмэл шулуун хувцас хар хүрэм өмсөж гарч ирээд ийн дуулав.

	(Ушаандарын аяар)

	 

	Дээд эзний зарлигаар зарсан

	Дээд сайн Сандо амбан таны

	Дэргэдэх шадар их түшмэл хө хө 

	Дэлгэр оюут

	Их мэргэн Вей чи байна хө

	Далай буянт их эзний

	Дархан болсон Сандо сайдын 

	Дагалдан явагч мэргэн түшмэл хө хө 

	Далан хэлийн

	Эрдмийг төгсгөсөн Вей чи байна хө

	Алдарт амбан Сандо сайдын

	Адбиш нэгэнтээ дагалдан явагч

	Агуу ухааны мэргэн төгөлдөр хө хө 

	Аливаа хэргийг

	Гэгээнээр мэдэгч түшмэл байна хө

	Гайхамшиг алдарт Сандо сайдын 

	Газарч болсон түшмэл би чинь 

	Гадаад монголдоо хүрч ирээд хө хө 

	Ганцхан чи санаандаа

	Хүрэх цаг нь болоод ирэв хө 

	 

	хэмээн дуулаад шулуухан амбасын өмнө хүрч сөгдөөд мөргөхөд амбан хэлрүүн:

	— Эрхэм Чин чи энэ өдөр яахин ийм оройтов. Мөнөөхөн би халхын ноёнтой учирч чухал хэргээ чуулгалан хэлэлцсэн болох тул чи үүнээс хождов. Түшмэл хэлрүүн:

	— Өчүүхэн түшмэлийг сайдын тушаалаар цэргийн хороо ба яам тамга байгуулах газар үзэж явсаар ийн оройтов. Ялыг хэлтрүүлнэ үү гэхэд Амбан хэлрүүн:

	— Миний мэргэн түшмэл нэгэнт тушаалын хэргээр явсан тул яльгүй дээш суу гэв. Түшмэл суугаад асууруун:

	— Энэ өдөр ийн хэлэлцсэн хэргийг өчүүхэн надад сонсгож хүслийг хангаж болох болов уу?

	Амбан хэлрүүн:

	— Би чамдаа хэлсүгэй гэж хүлээсээр бөлгөө хэмээгээд хэлэлцсэн ярьснаа цөм хэлэхэд, түшмэл сонсоод баярлан хэлрүүн:

	— Энэ маш сайн болов. Би хэзээнээс халхын ноёд хэмээгч хүүхэд лүгээ адил хэмээн санасан бөлгөө. Ер ч манай сайдын энэ их мэргэн эрдэм байсаар атал гадаад монголчууд манай манжийн гараас гарах нь үнэхээр бэрх хэрэг буй за хэмээхэд амбан:

	— Эрхэм түшмэлийн үг маш зүйтэй хэмээлцэн их л инээлдээд- их амбан төдий дотоод ордондоо залран оров. Дараагаар тэдгээр олон Я. И түшмэл нар зэрэг зэргээр ёслон тархаж эрхэм Чин түшмэл гармагц хөшиг хаана.

	 

	Гуравдугаар бүлэг. Сүрдээ эрдсэн хятад худалдаачин сүрхий авираар ядуу ардыг дарладаг нь

	Хөшиг нээмэгц: Нэгэн хятад дэлгүүр наймаа байна. Үүнд нэгэн хятад дэлгэсэн юмаа бүртгэн цэвэрлэж байж гэнэт инээд алдаад хэлрүүн:

	Хүн ер нь ов аргатай болбоос баяжихгүй, жаргахгүй, зовохгүй бөгөөд ноён ч болж болно. Надаар жишээлбээс би гурван жилийн урьд энэ газрыг баян, аливаа хүн иргэн нь мунхаг бүдүүлэг гэж сонсоод Шандунаас шаахайгаа үүрч дадау боорцгоор замын хүнс хийж хүрч ирээд анх амьдрахыг эрмэлзэж, арилжаа худалдаа хийхийг бодоод ах дүү энэ тэрнээс арав таван мөнгө гуйн зээлдэж түүгээрээ хэдэн жин самар, бас хэдэн хайрцаг тамхи авч үүрээд үүгээр түүгээр гудамж зээл хэсэн явж самар авах уу, самар янжуур хэмээн хоолойгоо сөөтөл хашхиран хэдэн улаан мөнгө цуглуулаад явснаа бодвол хай чу, одоо баян Цай Жу данжаад болсон шүү. Одоо хэн намайг танихгүй вэ. Дун ху Хугийн данжаад Баяндай хэмээвээс гурван настай хүүхэд ч мэднэ. Ха ха, ха яа хэмээн их л баярлан хөөрөн байгаад бас хэлрүүн: Хай Чу одоо манай мэргэн хүний хийморь дэлгэрсэн шүү. Одоо Сандо Жева хэмээгч манай иргэн талд их сайн, өчигдөр манай дүү Жу Шин Сарангийн хүүхнийг амбас яамнаа мэдүүлээд булаан авч чадсан шүү. Ай одоо энэ муу золиг монголчууд манай иргэний хөл дороос өндийх ч үгүй болсон хэмээн их л баярлан байв. Нэг далан настай өвгөн гарч ийш тийш харан тэр дэлгүүрт хүрэхэд иргэн асууруун:

	— Ай өвгөн чи юу авах санаатай ирэв? Өвгөн:

	— Танай дэлгүүрт бүдүүн даалинчин байх уу? Иргэн:

	— Байгаа. Чи авах уу? Өвгөн:

	— Үзье. 

	Иргэн авч үзүүлэв. Өвгөн:

	— Яаж үзүүлэх вэ? Иргэн:

	— Чи абуваас хоёр янчаанаар өгсүгэй. Өвгөн:

	— Яасан тийм их үнэтэй буй. Би авахгүй хэмээн гартал, хятад ихэд уурлан хараан хэлрүүн:

	— Муу золигууд юм авна хэмээгээд авахгүй нь ямар ёс буй. Түргэн мөнгө цаасаа гаргаж энэ юмаа аваачигтун. Чиний тоглоомын хүн энд үгүй. Өвгөн:

	— Данжаад та буу уурлагтун.

	 

	
Хоёрдугаар дэвтэр

	Нэгдүгээр бүлэг. Монголчууд тусгай засаг байгуулсныг зөвлөлдсөн нь

	Хөшиг нээмэгц: Монголын хан, ван, ноёд, хутагт, шанзуб нарын зургаан хүн сууж байв. Эрдэнэ дайчин ван ийн хэлэв:

	— Одоо бид нар, харгис манж амбаныг нэгэнт үлдэн гаргасан тул Богд гэгээнийг сэргээн залж, улсын хаан өргөмжлөх буюу эс бөгөөс дөрвөн аймгийн хаадаас ширээнээ суулгах алин болохыг бид нар зүй нь эдүгээгээс хэлэлцвээс зохих болов уу

	Эрдэнэ шанзав, чин ван, ламтан нар хэлрүүн:

	— Эрхмийн үг их л зүйтэй. Ер нь бид одоо тусгай тулгар төр байгуулахгүй юуг хүлээнэ. Үүнд бид санаваас олон онд оройн дээд чимэг болгон түшсээр ирсэн бөгөөд олон түмний сүсэг бишрэлээр багш лам болгож тахисан Богд гэгээн Жавзандамба хутагт юугаан хаан ширээнээ өргөмжлөн, шашин төрийн хэргийг хослон бариулбаас ямар?

	Сайн хантан хэлрүүн:

	— Эрхэм Шанзав ноёны айлтгах нь маш зөв. Бид нар Богд гэгээн хутагт өргөмжлөх аваас нэгд олны сэтгэл тогтоно. Хоёрт, шашин төрийн хэрэг өрнөн дэлгэрнэ. Гуравт, дотоодын зэрэг олон монголчууд сүсгийн эрхээр салхины аяар дагана. Түшээт хан хэлнэ:

	— Энэ маш зүйтэй тул түргэлэхэд хүрэхгүй. Одоо бид нар цөм богд хутагтад бараалхаж энэ учраа айлтгаваас ямар?

	Бүгд зэргээр маш зөв хэмээн хиа нараа зандран морио авчруулж цөм моринд мордоод давхилдсаар орж очив. 

	 

	 

	 

	Хоёрдугаар бүлэг. Богд хутагтыг хаан эзэнд өргөмжлөн ширээнээ залсан нь

	 

	Хөшиг нээмэгц: Төв дунд улсын эзэн залрах их хаан ширээ бэлтгэж, цэцэг лавир тэргүүтнээр маш сайхан чимсэн бөгөөд хоёр этгээдэд шадар хаалгач торгон цэрэг зогсож байна.

	Удалгүй бүрээ бишгүүр зэрэг хөгжмийн дуу гарч нэг хүн эрдэнийн бойпорт агар зандан арц хүжис тэргүүтнийг асаасаар гарч ирээд хаан ширээг нэгэнтээ тойрон нэгэн этгээдэд зогсов. Дараа нь дөрвөн хүн бишгүүр хөгжим үлээсээр гарч ирээд хоёр этгээдэд хосоор зогсож хөгжим үүсгэнэ. Дараагаар барсын сүүлэн ташуур барьсан хаалгач хоёр хүн гарч ирээд хоёр этгээдэд зогсоно. Түүний дараагаар үсэгт хиур барьсан хоёр хүн гарч ирээд мөн хоёр этгээдэд зогсов. Дараа нь шар жууз дамнасан хүмүүс гарч богд хааны гэгээн дүр буюу тамгыг хаан ширээнээ залав. Ард нь шар шүхэр татан барина. Дараа нь мөн шар жууз дамнан гарч эх дагинын гэгээнтний дүрийг залж, ард тогосын гөвүүр барина. Тэдгээр жууз сүйх нь нөгөөтээгүүр гарч очно. Дараа нь шар, хар ван, гүн, хутагт хувилгаад нар гарч цувран жагсан зэргээр гурвантаа сөгдөж, есөнтөө мөргөөд хоёр этгээдэд зэрэглэн зогссоноос сайн ноён хантан зэргээс гарч сөгдөн айлтгаруун:

	— Шашныг мандуулж, амьтныг жаргуулж, аврал итгэл хамгийг айлдагч, оройн чимэг очир дар богд гэгээн юугаан энэ өдөр эрдэнийн ширээнээ залж, улсын хаан эзнийг сууринд өргөмжлөөд, бидний олон шавь боолчуудын хүсэл ихэд ханав хэмээн гурвантаа сөгдөн мөргөхөд хан, ван, хутагт хувилгаад нар цөм баяр баясгалантайгаар мөргөв.

	Түшээт хантан зэргээс гарч ёслон сөгдөж айлтгаруун:

	— Шашныг мандуулж, амьтныг жаргуулагч Богд гэгээнээ эрдэнийн ширээнээ залаад, халх даяар наран гэрэлт, түмэн наст Богд эзэн хаан цол өргөмжилж, шавь боолчууд дуртайяа баясна хэмээн мөргөхөд олон ноёд, лам нар мөн зэргээр сөгдөн мөргөнө.

	Дараагаар Засагт хантан зэргээс гарч сөгдөн айлтгаруун:

	— Чин үнэн сүжигт тунгалаг чандмань далай дайчин ялгуусан дагина, эх цагаан дар эрдэнийн сэцэн ноён юугаан энэ өдөр улсын Эх дагинад өргөмжилж бидний шавь боолчууд их л хүсэл ханав. 

	Цөм зэргээр сөгдөн мөргөв.

	Зарлиг болруун:

	— Эх болсон зургаан зүйл хамаг амьтан, энх жаргаланг эдэлж, энэ бүх монгол улсын төр бататгах болтугай хэмээхэд тэдгээр олон цугларсан хутагт хувилгаад, хаад ноёд нар зэргээр баясаж сөгдөн мөргөөд:

	— Наран гэрэлт, түмэн наст, Богд эзний эрдэнэ өлмий түг түмэн онд бататгах болтугай хэмээн ерөөв.

	Богд эзэнтнээс хишиг шан буулгаж тус тусад өргөмжлөн зарлиг болруун:

	— Сайн ноён хантанг Засгийн газрын ерөнхийлөн захирах сайд, далай ванг Цэргийн яамны тэргүүн сайд, Дайчин ванг Гадаад яамны тэргүүн сайд, Түшээт ванг Сангийн яамны тэргүүн сайд, Да лам Бадамдоржийг Эрдэнэ Шанзав, Эрдэнэ ванг Шадар сайд хэмээн тус тус өргөмжлөн хишиг хүртээв. Тэдгээр олноор хишигт мөргөв.

	Бас зарлиг болруун:

	— За эрхэм олон сайд хутагт нарыг төрийн ордноо хуримласугай хэмээн шар жуузнаа залран, ямба ёс, хөгжим нь мөн хэвээр жагсан гарч хойноос нь олон бичиг цэргийн сайд, түшмэд, хутагт хувилгаад нар дагалдан оров.

	Дараагаар нөгөө этгээдээс шар хиур бүхий малгайтай шар хувцас өмссөн дөрвөн хөвүүд гарч ирээд ийн дуулна.

	 

	Зуун лангийн жороо луусаа

	Жуузны дундаа хөллөнө хө

	Зураг болсон Богд ламаа

	Ширээний дундаа зална хө

	 

	Сүмбэр их ууланд нь

	Сүндэр их модтой хө

	Сүр жавхланг нь бадруулаад байвал

	Үлэмж сайхан аа хө

	 

	Цогиод гарсан цоохор морь нь

	Цогиотойхон байна аа хө

	Цомцойгоод гарсан сарны туяа 

	Тодорхойхон байна аа хө

	 

	Түмэн наст Богд эзэн минь

	Шар тугтамд залрав аа хө

	Төрийн тулгуур олон сайдууд

	Төрийн ордонд цугларав аа хө

	 

	Алтан амтай бүрээ бишгүүр

	Асрын дундаа хангинав аа хө

	Алсаас ирсэн мөргөлчин бид нар

	Адисаа хүртээд гялайлаа аа хө

	 

	Мөнгөн амтай бүрээ бишгүүр

	Мөргөлийн дундаа хангинав аа хө

	Мөн ч заяатай олон бид нар

	Мөргөл хүртээд ханав аа хө

	 

	хэмээн дуулсаар орж хөшиг хаав.

	 

	 

	 

	Гуравдугаар бүлэг. Олон сайдууд Оросын консулын хамт хуралдсан нь

	Хөшиг нээмэгц: Олон сайд түшмэд нар хуралдаж хуримлан найрлаж байснаас Сайн ноён хантан ширээнээс босож хэлрүүн:

	— Энэ өдөр бидний олон сайд түшмэд нар, Богд гэгээн юугаан эрдэнийн ширээнээ залж, улсын засгийг байгуулаад ийнхүү хуримлан найрлан бүхүйн дотор зүй нь найрамдалт зэргэлдээ их улсын элчин сайд Лубодовскийг залж баярын хурим өргөвөөс ямар хэмээхэд олон сайдууд их л сайшаан баярлалдаж Сайн ноён ханыг төлөөнөө явуулж хуримлан байв. Сайн хантан гарч одоод удалгүй оросын консулыг дагуулан орж ирнэ. Олон сайдууд зэргээр ёслолцон найр тавин сууцгаав. Түшээт хантан зэргээс босож хэлрүүн:

	— Энэ өдөр бидний монголчууд их улсын хамгаалалд шүтэж, язгуурын багш хутагт Жавзандамба юугаан эрдэнийн ширээнээ залж, хуримлан бүхүй энэ их баярын үндэс цөм их улсын ач тус мөний тул бидний хоёр улс үүрд найртай төвшнөөр явахын их ерөөлийг тавив хэмээхэд элчин сайд Лубодовский хариу баярлан ёсолж хэлэв:

	— Бид нар үзвээс танай монголчууд хятадын дарлалд удаан байсан бөгөөд одоо манай зэрэг шударга ариун гэгээн улсыг түшиж энэхүү улс байгуулж бүхүй нь их л сайшаалтай ажгуу. Бид нар баярлавч барахгүй хэмээхэд олон сайдууд их л баярлан ёсолцгоов. Тийнхүү их баярын хурим болж, зугаацан цэнгэлдэн элдэв инээдэм бүхий сонин үгс хэлэлцэн байж монголын олон ноёд цөмөөр хуучны уянгат урт дуу дуулалдан байтал элчин сайд Лубодовский чөлөө эрж явахад бүгдээр үдэж гаргаад орж ирэн сууцгааж нэгэн зэрэг элчин сайд консулыг магталцан шүүмжлэлцэн байгаад цөмөөр хурим тарав. 

	Явъя хэмээн хиа нараа дуудан зандран морь, хөлөг авчир хэмээж морилон хөлөглөн согтож, агсан загналцан, ундуй сундуй мордолцон одтол хөшиг хаав.

	 

	 

	 

	Дөрөвдүгээр бүлэг. Улсын дээд доод хоёр хурал мэтийг байгуулсан нь

	Хөшиг нээмэгц: Сайн ноён хан гэртээ суун бичиг уншин байтал хиа нэгэн сэтгүүл бичиг авчирч ёсолж барихад Сайн хантан авч нэгэн зэрэг уншин үзээд өөр зуураа хэлэв:

	— Энэ сонин бичгийг ямар эрдэмтэн гаргаж байгаа бол оо! Би үзвээс үүнийг гаргаж бүхий хүн нь үнэхээр монгол улсын үндсийг бодож зүйл зүйлээр санаа сүвэгчлэн бидний зэрэг сайд хэмээгсдийг ятган сануулж улсын засгийг улам шударга ариунаар явуулахыг хичээсэн нэн ч туйлын бодлого болжээ хэмээгээд нэгэн зэрэг дуугүй уншиж гэнэт цочих мэт болж ийн хэлрүүн:

	— Энэ маш зөв хэрэг мэт санагдана. Үүний дотор бичсэн нь бидний өвөг Чингис хаан улсын засгийг явуулахдаа олон тушаалтан ба их бага нийтийг хуралдуулж олны саналыг авч хэргийг шийтгэж байсан учир тийнхүү мэргэнээр төрийг засаж, бодлого хурц, мэргэн баатар арга одоо хүртэл алдаршжээ хэмээсэн ба бас эдүгээгийн дэлхий дахь олон улсын хурал хэмээн олон ардыг хуралдуулж засгийн хэргийг явуулдаг хэмээн бичжээ. Үүнд санаваас энэ хэрэг маш үнэн сайн хэрэг мэт тул зүй нь бидний монголчууд мөн ч ийм хурал байгуулбаас сайн ажээ хэмээж нэгэн зэрэг дуугүй суугаад ийн хэлрүүн:

	— Энэ хэргийг одоо даруй эс гүйцэтгэвээс цаг оройтох юуны магад хэмээн нэгэн хиаг дуудаж хэлрүүн:

	— Чиний бие одоо даруй Эрдэнэ шанзаб ноён ба Далай дайчин вантан нарт очиж намайг залж байна. Чухал хэрэг хэлэлцэнэ хэмээн хэлэгтүн гэв.

	Хиа, жа хэмээн довтлон гараад удалгүй Эрдэнэ шанзаб нарын зэрэг ноёд сайд нар ихэмсэг байдлаар морилолцон гарч ирээд, хиа нараа захиран зандан морь хөлгөө авхуулж, дараа дараагаар орцгоож ерөнхий сайдтай ёслолцон сууцгаав. Ерөнхий сайд Сайн хантан хэлрүүн:

	— Энэ өдөр миний бие эрхэм сайд нарыг чилээн залж ирсэн нь өөр хэрэггүй, гагцхүү нэгэн зүйл чухал хэрэг буй. Эрхэм сайдууд зөвшөөрөх эсэхийг үл мэднэ.

	Шанзаб, Далай ван нар хэлрүүн:

	— Эрхэм сайд хэрэг буйваас даруй айлдваас бид нар ямар аймшиггүй үл дагах аж. Сайн хан хэлнэ:

	— Сайн сайн. Тийм бөгөөс би хэлсүгэй. Эдүгээ байцааваас дэлхий дээрх олон улс, засгийн хэргийг шийтгэхдээ улсын хурал байгуулж олны саналыг авч хэрэг шийтгэж бүхий учир зүйд тавтайяа нийлэлцэх тул манай монголчууд ч мөн энэ ёсоор улсын дээд, доорд хоёр хурал байгуулбаас сайн мэт санагдана. Шанзаб асууруун:

	— Хурал хэмээгч юуг хэлдэг? Ямар учиртай вэ? Хариу өгүүлрүүн:

	— Хурал бөгөөс хэд хэдэн зүйл буй. Миний хэлдэг хурал бөгөөс улсын хурал болох тул олон сайд, түшмэд нар цуглаж, улсын хэргийг хэлэлцэн олонхын саналаар шийтгэхийг хэлнэ. Шанзаб:

	— Би санаваас энэ хурлыг байгуулах боловч зөвхөн сайд, түшмэд нарыг хуралдуулбаас зохино. Хэрэв энэ тэр ард аймгийн төлөөлөгч хэмээн хуралдуулах аваас тэд нар олонхын санал хэмээн аливаа хэргийг дүүрэн шийтгэж чадахгүй. Харин байн байсаар бидний зэрэг хүмүүсийн эрх мэдэлд харш болох ч юуны магад. Эрхбиш бодолцвоос зохино. Бусад нь:

	— Энэ үг маш зүйтэй гэв. Сайн хантан хэлрүүн:

	— Би үзвээс манай монголын дээд өвөг Чингис хаан улсын хурал байгуулаад засгийн хэргийг олонхын саналаар шийтгэж байсан учир аливаа хэрэг хүчин төгөлдөр болж тийнхүү дэлхий дахинд алдаршиж чадсан аж. Одоо бид өвгийн суртлыг дагахад дэмий л татгалзах учир юун бэ? Тэдгээр сайдууд хэлрүүн:

	— Үнэхээр тийм бөгөөс бид татгалзах газар үгүй хэмээв.

	Сайн хантан хэлрүүн:

	— За тийм бөгөөс маш сайн. Маргаашийн өдөр сонсгон айлтгаж нөгөөдөр улсын дээд хурал нээнэ. Энэхүү хуралд олон яамны тэргүүн дэд сайд, Эрдэнэ Шанзав, хутагт Даа лам нарын зэрэг хүмүүс хуралдана. Улсын доод хуралд олон яамны дэс түшмэдийн зэрэг тушаалтан нар хуралдана гэв. Бүгдээр сайн сайн хэмээлцэж нөгөөдөр нэгэн зэргээр Ерөнхий яамны газар хуралдан ирсүгэй хэмээн тарав. Ийнхүү тарахдаа морьдоо хөлөглөж хиа зарцас нартаа зандралцан ихэд үймэлдэн инээдэмтэйгээр тарна.

	 

	 

	 

	Тавдугаар бүлэг. Автономит засгийн дээд доод хурлын байдал нь

	Хөшиг нээмэгц: Ерөнхий яамны газраа олбог түшлэг тэргүүтнийг жагсаан өрж, бага бага дөрвөлжин ширээ тус бүрийн өмнө тавин мөнгөн таваг, домбо тэргүүтнийг тавьж бас нэгэн галч хүн үүдний дэргэд нойрмоглон сууж байна. Нэгэн хиа орж ирээд тэрхүү галчийг дуудан сэрээж нэгэн бичиг өгч хэлрүүн:

	— Дархан хошой Чин вантан хижиг өвчин хүртэж чөлөө айлтгана хэмээн хэлээд одов. Бас нэгэн зарлага ирж чөлөөний бичиг өгч хэлрүүн:

	— Эрдэнэ далай вантан хөл хавдаж, цавь цоорсон учир энэ өдрийн хурлаас чөлөө мэдүүлнэ хэмээн одов. Бас нэг зарлага ирээд бичиг өгч хэлрүүн:

	— Да ламтан бөөрний өвчин хүртсэн учир энэ хурлаас чөлөө айлтгана хэмээн одов. 

	Удалгүй таван яамны сайд, түшмэд, Эрдэнэ шанзаб да лам нар дараа дараагаар морилон ирж харилцан ёслолцон инээлцэн сууцгаамагц галч хиа нар цай идээ барив. Нэгэн сайд нь хэлнэ:

	— Одоо бүртгэж цугласан тул хурлаа нээж айлдах болов уу хэмээсэнд сайд Сайн ноён хантан хэлрүүн:

	— За одоо тав зургаан хүн дутуу байна. Гэвч хурлаа нээсүгэй хэмээхэд нэгэн галч нэлээд олон бичиг тэврэн ирж айлтгаруун:

	— Энэ өдөр доорд боол миний суудал тул чөлөөний хуудаснуудыг хураасан нь энэ хэмээгээд өгөв. 

	Сайд Сайн ноён хан авч үзээд их л инээн хэлрүүн:

	— Эд нар чөлөөлөхдөө зүгээр чөлөөлөхгүй, юуны бөөр хавдав, юуны цавь цооров, булчирхай цочив, хөл өвдөв, хижиг хүрэх гэх мэт чөлөөлөх нь их л инээдэмтэй хэмээхэд тэдгээр цугларагсад зэргээр инээн хэлрүүн:

	— Үнэхээр инээдэмтэй. Ер нь энэ өдрийн хуралд энэхүү чөлөө мэдүүлэх явдлыг нэгэн тийш болговоос зохих болов уу хэмээхэд Сайн ноён хан хэлнэ:

	— Энэ маш зүйтэй. Одоо бид үг хэлэлцэх хурлаа нээсэн тул нэн тэргүүнээ энэ хэргийг тогтоосугай, айлдацгаагтун гэв. Чин ван лам Цэрэнчимэд зэргээс босож хэлрүүн:

	— Ер нь ийнхүү чөлөө мэдүүлэх явдлыг таслан зогсоовоос ямар?

	Дайчин ван хэлрүүн.

	— Тэр үл болно. Хэрэв өөр өвчтэй болбоос арга үгүй буй за. Далай Чойнхор ван хэлрүүн:

	— Нэгээс илүү чөлөө мэдүүлэхгүй болговол ямар хэмээн тус тус эсрэг тэсрэг хэлэлцэн байтал, Сайн хан хэлрүүн:

	— Би санаваас чөлөө мэдүүлэхэд болох боловч элдэв үг үсэг бичилгүйгээр ханиад хүртэв хэмээн чөлөөлж байваас зүйтэй мэт. Энэ мэтээр юуны хижиг, боом хэмээн бичих аваас муу билиг ёр болох мэт хэмээхэд бүгдээр хэлрүүн:

	— Ерөнхий сайдын үг зүйтэй тийнхүү тогтов гэв.

	Удалгүй нэгэн хаалгач хиа гарч ирээд хэлрүүн:

	— Эдүгээ Богд эзэнтнээс сайд Сайн ноён ханыг даруйхан бараалхагтун хэмээв гэмэгц Сайн хан яаран малгай дээлээ засаж хурлаас чөлөө айлтган тэрхүү хаалгачийн хамтаар гарч одов. Нэгэн гүн ийн хэлнэ:

	— Сайн ноён хантан морилсон тул одоо бид юу хэлэлцдэг билээ?

	Чин ван хэлнэ:

	— Бид бага сага зугаа хэлэлцэн сууж тарсугай хэмээхэд тэр гүн хэлрүүн:

	— Надад нэгэн айлтгамаар хэрэг буй.

	— За ямар хэрэг буй? Эрхбиш сайн л хэрэг буй за. Даруй түргэн хэлэгтүн. Өчрүүн:

	— Миний бие гурав хоногийн урьд Сэцэн вангийн хошууны нэгэн айлд орсон билээ. Гэтэл нэгэн сайхан гуа үзэсгэлэнт хүүхэн сууж буй. Би үзсэн цагаас хойш одоо хүртэл зүрх түгшсээр буй хэмээн маш олон магтах үг хэлээд бас ийн хэлрүүн:

	— Би санаваас тэр хүүхнийг нэгэн их тушаалын эрдэмтэн сайдад холбовоос сайн хэмээн санагдана билээ хэмээхэд Вантан хэлрүүн:

	— Ай яасан зол заяа билээ. Би эдүгээ хүртэл хатан аваагүй бөлгөө. Одоо харин тэр хүүхнийг авбаас яасан сайн болов хэмээн шүлсээ гоожуулна. Гүнтэн хэлнэ:

	— Би ч тийнхүү санасаар бөлгөө. Гагцхүү өгөхгүйгээс эмээнэ хэмээхэд Вантан хэлнэ:

	— Тэр юунд үл өгнө. Би хэмээгч улс төрийн багана бөгөөд тушаал хэмээвээс вангийн зэрэгт хүрч үе улиран мянган лангийн пүнлүү хүртэж бас хошуу хотлыг дураар эдэлсэн ийм их ноёнд үл өгнө хэмээхэд гүнтэн хэлэв:

	— Энэ маш зөв болов хэмээтэл Дайчин ван хэлрүүн:

	— Та нар бүү солиорогтун. Тэр хүүхнийг би ч танина. Түүний эцэг хар хэрээ хэмээгч туйлын хэдэр догшин бөгөөд юун ван, гүн, сайд ноёд хэмээн цөмийг тоохгүй эр бөлгөө. Учир иймээс вантанд олдох нь бэрх хэмээн би ч санана. Вантан хэлрүүн:

	— Тэр маш сонин хэрэг ажээ. Тийм бөгөөс ямар хүнд өгдөг бол оо? хэмээхэд гүнтэн хэлрүүн:

	— Түүний өгөхгүйгээс юунд зовно. Вантан та Богд эзэн хаанд зоос даншиг өргөж завшаан айлтгаад зарлиг зөвшөөрвөөс тэр муусайнчууд өгөхгүй хэмээж чадах буюу хэмээхэд бүгдээр энэ маш сайн арга болов. Ван Яа таны заяа буян иржээ хэмээлцэв. Чин ван лам хэлрүүн:

	— Би өчигдөр зах дээр явж байтал нэгэн ногоон торгон дээлтэй хүн нэгэн сайхан жороо морийг үзээд үнэхээр бахдаж хорхой хүрэв. Эрхмүүд тэр морины эзнийг таних уу хэмээхэд гүн хэлрүүн:

	— Тэр морины эзнийг би танина. Ламтан дурлах аваас би асууж өгч болно. Тэр ч байтугай зүгээр өргөж болно хэмээхэд Чин ван лам их л баяртай хэлрүүн:

	— Тийм бөгөөс таны ачийг бүү умартсугай гэв.

	Тийнхүү удалгүй бүгдээр чөлөөлсүгэй. Энэ өдрийн хурал маш сайн хурал болов хэмээлцэн хиа нараа зандралцан мордож явцгаамагц хөшиг хаана.

	
Гуравдугаар дэвтэр

	Нэгдүгээр бүлэг. Орос, хятад хоёр этгээдээс монголыг хуваан идэхээр хэлэлцсэн нь

	Хөшиг нээмэгц: Нэгэн их гамин сайд ширээнээ бичиг үзэн сууж байна. Бас ийн хэлрүүн:

	— Энэхүү монголын хэргийг төвхнүүлэх тушаал хүлээсэн нь үнэхээр бэрхтэй хэрэг болой. Хэрэв оросууд монголыг туслахгүй аваас монголыг тогтнуулах нь мөн хялбар хэрэг. Ямар арга хэрэглэвээс сайн бол оо? хэмээн сууна. Удалгүй нэгэн цэрэг ирж хэлрүүн:

	— Оросын консул бараалхсугай гэнэ. Тэрхүү сайд их л цочин хэлрүүн:

	— Энэ ирсэн нь ямар хэрэгтэй болов? хэмээгээд гарч угтан харилцан ёслолцон суусны хойно асууруун:

	— Эрхэм их улсын элчин, доорд гэрт ямар сургаал айлдахаар ирэв? Консул хэлрүүн:

	— Миний бие мөнөөхөн сонсвоос эрхэм сайдтанг монголын хэргийг эрхлэх тушаал хүлээв хэмээн сонсоод тухайлан бага сага хэрэг хэлэлцэхээр ирэв. Сайд хэлрүүн:

	— Сайн, сайн. Өчүүхэн би эрдэм нимгэн бөгөөд энэ их тушаалыг хүлээснээс нааш санаа амаргүй болон суусаар бөлгөө. Харин эрхэм сайд энэ тухай хэлэлцэхээр ирсэн нь хүсэвч барахгүй тул уужмаар айлдах ажаамуу хэмээгээд бас цэргийг цай авчир хэмээн авчруулж барив. Консул хэлрүүн:

	— Би үзвээс танай дундад улсад түгшүүр зовлон маш олон байна. Юу хэмээвээс эдүгээ гадаад монголчууд тусгай болон хувьсаж Жавзандамба хутагтыг хаан өргөмжлөн, цэрэг элсэн зэвсэг бэлтгэн хүнсийг өргөнөөр цуглуулж, удаа дараа өмнө зүгт халдан дайтаж, түүний сүр хүч нь маш чийрэг учир байлдмагц даруй дийлж, дунддын харьяат түшмэд цэргүүдийг бүрнээ хөөж, шууд дайтсаар явж, Хөх хот, Жанчхүү зэрэг боомт газруудыг байлдан, дотоод монголчууд энэ далимаар их л омогшин идэр эрс нь мөн цэрэгт дагаар орж, зарим ноёд нь Жавзандамбын харьяат болсноос улам ч хүчин чадал нь цаглашгүй их болсныг үзвээс Бээжин хотыг авахад ч дэмий л бэрхгүй мэт санагдана. Жич танай дундад улс бөгөөс дотроо ч тохиноогүй. Учир нь та нар манжийн төрийг халснаас нааш сая нэгэн хоёр жилийн төдий болсон бөгөөд энэ хэр хүний сэтгэл цөм манжийн төр хэмээх бөгөөд муж мужид самуун хувьсгал дэгдэн энд тэнд цэрэг морь хөллөн өдөр бүр буун дуу гаслах чимээ тасраагүй. Үүнд энэхүү шинэ засаг нь төвхнөх тогтнох нь бас ч үл мэдэгдэнэ. Энэ их чухал цагт та нар элдэв нарийн арга хэрэглэн чадваас бүгдийг ядваас нэгэн этгээдийн дайсныг ч номхруулбаас танай засаг төрөө батжихад завшаан бус буюу. Учир иймээс миний бие тухайлан ирж сануулна. Сайд гамин хэлрүүн:

	— Эрхэм сайдын дотнолон сануулсанд их л баярлан хариулсугай. Жич тэрхүү монгол хэмээгч бөгөөс эртнээс нааш бидний дундад улсын харьяат хэмээн бүх дэлхийн улс бүрнээ мэдэх бөгөөд тэд нар ч он удтал манай улсын гавьяа зэрэг хишиг, пүнлүүг хүлээсэн этгээд тул хэзээд сэтгэл нь нааш бөгөөд хэрэв танай оросууд орж хатган туслах гээгүй аваас тэд нар хэрхэвч урвахгүй бөлгөө. Тиймийн тул одоо тэднийг тохинуулахад танай орос улс их найрамдлаа бодож эрхбиш туслалцан тохинуулах буй за хэмээн итгэнэ. Жич бидний дундад улс энэ хэр хэдийгээр дотооддоо төвхнөөгүй хэмээвч ер нь аливаа юмыг нэгэн цагаар засах нь бэрх бөгөөд эрхбиш нэгэн хэдэн жил алгуур засаж сая бүрэн бүтэн болгодог нь ертөнцийн ёс бөлгөө. Харин ч эрхмийн сануулсан нь сайн. Консул инээн хэлэв.

	— Эрхэм сайдын үг ташаарав. Тэрхүү гадаад монгол нь эртнээс нааш манжийн харьяат хэмээн хэн ч мэднэ. Гэтэл энэ завсар манжийн төр нэгэнт шилжигдсэн учир гадаад монголчууд, гаминг дагахгүй, манжаа босгоно хэмээн хувьссаны дээр тэнд байсан Сандо сайд улмаар хөгжөөн хатгаж бүх монгол их цэрэг байгуулан, манжийн төрийг дахин мандуулахаар завдсанд харин бидний улс найрамдлаа бодож, зэвсэг цэргээр туслан хөгжөөж манж Сандог үлдэн хөөж гаргаад монголчуудыг элдвээр аргадан хуурч хөдөлгөөнгүй одоо хүргүүлсэн нь харин ч дундад ба оросын найрамдлыг илтгэсэн хэрэг бус буюу. Учир иймийн тул танай үг ташаарсан мэт санагдана. Гамин сайд инээн хэлрүүн:

	— Харин тийм хэрэг болсон буюу? Үнэхээр тийнхүү найрамдлаа илтгэж үйлдсэн бөгөөс миний тийнхүү хэлсэн нь зохилдсонгүй. Бурууг хүлээсүгэй. Жич эрхэм сайдын санал чухам юу болохыг айлдаж болох ажаамуу? Бидний хоёр улс тийм сайн найрамдалтай атал юунд бие биеэ буруутгах аж. Харин өөр өөрийн чухам саналыг илтгэн хэлэлцвээс зохино. Тиймийн тул би санаваас гадаад монгол бөгөөс манай хоёр улсын хооронд бөгөөд аль аль этгээдийн ашиг тусад холбогдоно. Үүнд хэн хэний ашиг тусыг орхигдуулахгүй аваас сая болно. Жич гадаад монголыг энэ хэр төвхнүүлэх арга бөгөөс тэдний хүссэн ёсоор автономи хэмээх багахан эрх олгож гурван этгээдээс найрамдлын гэрээ байгуулан тогтоох ба жич хоёр этгээдийн элчин сайдыг суулгаж түүний улсын дотоод эрхээс та нар эдлэх ба харьяат этгээдийн ашгийг хамгаалбаас болно. Түүний улс дахь элдэв уурхай ба том өр, утасны хэрэг гадаадтай нэвтрэлцэх хэргийг бидний улс эрхлэн жич хоёр этгээдийн худалдааны хэргийг ер саадгүйгээр нэвтрэлцүүлэх аваас тэрхүү монголыг төвхнүүлэх нь алган доторх хэрэг мэт санана. Гэвч эрхэм сайд мэргэнээр толилох буй за. Сайд Би инээмсэглэн хэлрүүн.

	— Тийм бөгөөс маш сайн, энэ хэргийг эрхбиш түргэлбээс зохино. Би одоо Да жүнтанд мэдүүлэн тогтоосугай. Та их улсын хаандаа айлтгаж даруйхан гүйцэтгэнэ үү хэмээхэд элчин сайд хэлрүүн:

	— Сайн, сайн. Миний бие энэ даруй баатар цагаан хаандаа айлтгаж засгийн газраас тусгай элчин томилсугай. Та ч түргэлбээс зохино. Сайд Би хэлрүүн:

	— Надад нэгэн зовних газар буй. Түүнийг хэрхэх буй? гэнэ. Элчин асууруун:

	— Ямар зовних газар байдаг буй? Хэлрүүн:

	— Монголд хэн хэлэх билээ? Өгүүлрүүн:

	— Тэр маш хялбар. Бид даруй Хүрээн дэх Элчин Лубодовскийд утсаар мэдэгдвээс даруй бүтнэ.

	— Сайн, сайн хэмээн харилцан ёслолцон салмагц хөшиг хаана.

	 

	 

	 

	Хоёрдугаар бүлэг. Орос, Монгол хятад гурван этгээдийн гэрээ байгуулсан нь

	Хөшиг нээмэгц: Их ширээний хойно Оросын гурван өнгийн туг барьсан нэгэн хүн зогсож, урьд нь хоёр орос цэрэг зогсож байгаад Их сайдыг гарч ирмэгц ёсолно. Удалгүй их Орос улсын элчин морилон гарч ирээд, ийн хэлнэ:

	— Дээд эзний зарлигаар зарагдаж, Хятад, Монголтой гэрээ батлах чухал тушаалыг хүлээсэн бүрэн эрх бүхий их элчин сайд Миллер хэмээсэнд төв ширээнээ сууж ихэмсэг байдлыг гарган байна.

	Удалгүй өмнө этгээдээс гамин цэрэг дагуулсан Европын бичгийн түшмэлийн хувцас өмссөн ийм нэгэн хүн гоёлын таяг тулж, нүдний шил хийсээр гарч ирээд ийн хэлэв:

	— Дундад улсын засгийн газар Да жунтаны тушаалаар Орос, Монгол лугаа гэрээ батлах бүрэн эрх барих их төлөөлөгч Бай Хуй ван хэмээгээд дотогш алхан орж, Оросын элчин лугаа харилцан гар барин ёслолцож сууна. Миллер хэлрүүн:

	— Эрхэм их түшмэл замын зуур зүдэрсэнгүй амгалангаар морилж яваад ирэв үү хэмээхэд Би Гүй Фан хэлрүүн:

	— Доорд түшмэл би улсын чухлыг биедээ хүлээж та бүхний хамгааллаар амар мэнд явсаар ирэв. Эрхэм их улсын эрдэмтэн сайдын лагшин тавтайяа болов уу? Миллер хэлрүүн:

	— Сайн, сайн. Миний бие нэлээд эрт ирж та бүхнийг хүлээсээр удав. Одоо бид хурал нээх цаг ойртов хэмээхэд Би хэлрүүн:

	— Ээ, тийм буюу. Өчүүхэн түшмэл би хождож ирсний бурууг хүлээв. Монголын элчин ирсэн болов уу? Өчрүүн:

	— Арай ирээгүй. Энэ монголчуудын бөгс нь яахин ийм хүнд аж. Одоо хүртэл ирэх үгүй нь маш сонин. Харин монголчуудын энэ явдал нь хамаг юмнаас хождуулсан буй за хэмээхэд Гүй Фан хэлрүүн:

	— Эрхэм сайдын энэ үг маш зөв. Эдний монголчууд хэмээгч мал лугаа адил хүмүүс болой. Энэ хэрэг бөгөөс их төлөв эдний өөрсдийн хүсвээс зохих хэрэг атал ер хайхрахгүй нь их л сонин ажээ хэмээн ярилцан байж харилцан тамхи барилцан цай уулцан энгийн үг хэлэлцэн байв. Удалгүй хойд этгээдийн хаалганаас нэгэн хиа давхисаар гарч ирээд оросын цэргийг шууд дайран унагаагаад өөрөө ч унав. Үүнд тэр орос цэрэг босож их л хилэгнэн бууны ишээр жанчихад тэр хиа мөн хилэгнэн бууг нь булаан авч жанчилдан хашхиралдаж тэр оросыг хөл дороо гишгэн жанчиж байтал Хун ван, Миллер нар их л цочин яаран гарч ирэн үзэв. Гэтэл цаад хаалганаас нэгэн шар хүрэм өмссөн их ноён гарч ирээд ийнхүү жанчилдахыг үзэж бүгдээр салгахад Миллер асууруун:

	— Энэ яасан хүмүүс манай цэргийг ирж жанчив? хэмээхэд тэр хиа ноёноо үзээд үг дуугүй гэдрэг буцахад тэр ноён хэлрүүн:

	— Энэ хэмээгч миний хиа бөлгөө. Юуны учир жанчилдсаныг олж мэдэхгүй. Миллер асууруун:

	— Та хэмээгч ямар хүн бэ? Хэлрүүн:

	— Би бөгөөс Монгол улсын хааны зарлиг, засгийн газрын тушаалыг хүлээж, тухайлан орос, хятадтай найрамдлын гэрээ хэлэлцэхээр яваа бүрэн эрх барих элчин сайд Сайн ноён хан хэмээгч билээ. Эрхмүүд ямар улсынх вэ хэмээхэд тэдгээр орос, хятадын элчин сайд нар сонсоод яаран харилцан ёслолцож бид нар таныг хүлээсээр удав. Бид бөгөөс их орос ба дундад улсын төлөөлөгчид бөлгөө хэмээхэд Сайн ноён хан ихэд цочин хождож ирсний бурууг хүлээн дотогш орж сууцгаав. Цай авчирч барив. Миллер хэлрүүн:

	— Одоо бид бүрдсэний тул жич өдөр их хэргийг үүсгэн хэлэлцсүгэй. Эрхмүүд зүдрэн ирсэн тул энэ өдөр бие амарч, буусан дияандаа эргэвээс ямар? Сайн, сайн хэмээлцэн гар барин ёслолцож гарч одов. Миллер ганцаар үлдээд их л инээн ийн хэлрүүн:

	— Одоо хэдэн монголын төлөөлөгч нар бүрдсэн тул гэрээ хэлэлцэж монголын их ашгийг хэлэлцэх нь манай их буянт баатар цагаан хааны зол заяа буй за. Одоо энэ хэргийг бидний төлөвлөснөөр тогтоохыг бурхан мэдтүгэй хэмээн өөрийн ёсоор мөргөж босоод нааш цааш сэлгүүцэн алхаж бодлого бодон явтал хөшиг хаана.

	Дахин хөшиг нээмэгц: Ихэд гоёмсог орд байх бөгөөд элдэв сайхан эдлэл ширээ дүүрэн өрж орос цэргүүд зогссон байв. Удалгүй Миллер гарч ирэн суугаад дараагаар Гүй Хуй Фан гарна. Түүний дараа Сайн ноён хан гарна. Гурвуулаа харилцан ёслолцон суулцсаны дараа Миллер хэлнэ:

	— Энэ өдөр бид нар энэхүү Хиагтын газар гурван улсын гэрээ хэлэлцэх хурлыг нээв хэмээтэл нэгэн этгээд хөгжим дуугарна. Миллер хэлнэ:

	— Миний төлөвлөснийг эрхэм сайд танаа сонсоод засах нэмэх хасахыг батлан тогтооно уу хэмээн төлөвлөснөө хэлсний гол утга нь:

	— Монголчууд хэдийгээр дундад улсын харьяат боловч энэ хэр цагийн байдлыг дагуулж зөвхөн дотоод хэргээ эрхлэн засах автономит гүрэн болгон батлав. Жич: Монголын гадаадтай харилцах эрх ба төмөр утас, уурхайн явдлыг манай орос, хятад хоёр улс эрхлэн шийтгэнэ. Монгол улс өөрийн дотооддоо хамгаалах цэрэг байгуулж болно. Орос, хятадын ард ба худалдаа арилжааны хэргийг саадгүйгээр нэвтрүүлнэ. Жич: гааль түрээс, банк зэрэг явдлуудыг манай орос хятадаас эрхлэлцэн болно. Монголчууд улсаа засах сайжруулах элдэв хэргийг өөрснөө эрхлэн шийтгэнэ.

	Жич: Орос ба Дундад засгийн газраас тусгай элчин сайдуудыг томилон суулгаж харгалзан хамгаалах ба харьяат улсын худалдаачин тариачин ардын хэргийг шийтгэнэ. Ийнхүү тогтооход татгалзах эсэхийг хариу илтгэнэ үү.

	Би Гуй Фан хэлрүүн:

	— Үүнд би татгалзахгүй гагцхүү нэгэн зүйл хэрэг нэмбээс сайн мэт учир нь дотоод монголын хэргийг бөгөөд дундад улс хоёр бүрэн төгс захирах бөгөөд ийнхүү автономийг зөвхөн гадаад монголд олгоно хэмээвээс ямар?

	Сайн хан хэлрүүн:

	— Ийнхүү тогтооход надад татгалзах газаргүй гагцхүү чухал цаг тохиолдвоос хамгаалан туслалцана хэмээх үг оруулбаас ямар?

	Миллер хэлрүүн:

	— Эрхэм Хуй вангийн санал зөв, надад ч бас нэг хэрэг буй. Ер нь энэ урианхай ба баргын хэргийг тусгай хэлэлцэж нэгэн тийш болговоос эрхэм болой хэмээхэд Сайн хан хэлнэ:

	— Тэр урианхай бөгөөс манай монголын харьяат тул бас тусгай юуг хэлэлцэх вэ?

	Миллер:

	— За тэр хэдийгээр танай гэвч хэлэлцэх хэрэг бас бий. Гэвч дараа ярья. Одоо үүнээ батлах уу хэмээхэд батлав хэмээлцэв.

	Төдий Миллер их хэрэг бүтэв. Хурлаа чөлөөллөө хэмээхэд зэргээр гарын үсэг зурж гар барин ёслолцож гарсны хойно Миллер ганцаар хоцроод их л баярлан дэвхрэн... бүжиглэн байж амандаа хэлрүүн:

	— Муу тэнэг хятад, монголыг бид нар мэхэлж чадав. Танай тэнэг хятад ч манай эрхэнд орно хэмээн хэлж бүжиглэхэд хөгжим үүсгэн ихэд бүжиглэсээр оров.

	 

	 

	 

	Гуравдугаар бүлэг. Шанзав ба лам Бадамдорж хятад элчин Чэн И Тэй сүлбэлдсэн нь

	Хөшиг нээмэгц: Хятад элчний байшин байх бөгөөд үүдэнд хоёр гамин цэрэг зогсож байна. Удалгүй нэгэн гамин түшмэл гарч ирмэгц тэдгээр цэргүүд Ли ван хэмээн ёслон зогсов. Тэр бээр хэлрүүн:

	— Дунддаас сацарсан бүгд найрамдах их иргэн улсаас гадаад монголд суугаа бүрэн эрх барих элчин сайд Чэн И хэмээгээд сууна.

	Бас нэгэн гамин түшмэл гарч ирээд Чэн И-д бараалхан золгож ёслолцон суухад Чэн И асууруун:

	— Эрхэм түшмэл албан хэрэг тайван сонин юу байна?

	Тэр түшмэл хэлрүүн:

	— Доорд түшмэл нь хүнд тушаалын хэрэгтээ чармайн зүтгэсээр буй. Жич: Энд гойд сонин юмгүй, эрхэм сайдын явуулсан цахилгаан утас хэрэг болсныг сонсохыг хүснэ.

	Чэн И хэлрүүн:

	— Хариу ирсэн хэмээгээд нэгэн бичиг авч үзүүлэхэд тэр түшмэл үзээд их л баярласан мэт болж хэлрүүн:

	— Энэ маш сайн арга. Энэ яаравчилбаас аргыг аятайхан хэрэглэвээс тэнэг монголчуудыг хөлдөө гишгэхгүй хэмээн юунд зовно. Харин нарийвчилбаас сайн болов уу?

	Чэн хэлрүүн:

	— Би гагцхүү чамайг хүлээсэн бөлгөө. Чи одоо даруй яваад Шанзав Бадамдоржийг залж ирэгтүн. Түүнтэй зөвлөсүгэй. Тэр түшмэл за хэмээн яаран гарч одов. Чэн И түүнийг явуулаад тэр бичгээ үзэж бодлого болон сууна.

	Удалгүй нэгэн хиа лам гарч дараагаар Шанзав гарч ирээд үүдний хүнд хэлээд дотогш ороход Чэн И угтан ёслолцож харилцан найр тавин суув. Шанзав хэлрүүн:

	— Эрхэм сайд амгалан уу? Эрхэлсэн алба хэрэг тайван уу хэмээхэд Чэн хэлрүүн:

	— Сайн сайн, эрхэмтний бие лагшин тавтай байна уу?

	— Сайн, сайн хэмээв.

	Чэн хэлрүүн:

	— Энэ өдөр эрхэм хүнийг урьж ирсэн нь нэгэн зүйл чухаг хэрэг хэлэлцэхээр урьсан бөлгөө.

	— За ямар чухал хэрэг байваас айлтгахыг хүснэ. Чэн хэлрүүн:

	— Танай монголын эрх баригчид, ер нь чухам сонин зүйлийг мэдэж байна уу?

	Өчрүүн:

	— Ямар чухал сонин гарсан бэ?

	Чэн хэлрүүн:

	— Манай гурван улсын гэрээ эвдэрснийг та сонсоогүй юу?

	Шанзов их л цочин асууруун:

	— Яахин эвдэрсэн бэ? Чэн өчрүүн:

	— Эдүгээ орос улс Европ их байлдаанд холбогдсоноос гадна дотроо улаантны хувьсгал үүсэж хаант засгаа халаад тэдгээр хаад ноёд нь цөм сарнин оргож гадаад улсад нуугдан бүхий тул бидний тогтоосон гурван этгээдийн гэрээ энэ мэт бөгөөс эвдэрсэн бус уу?

	Шанзов гүйн босож хэлрүүн:

	— Тийм ёс буй буюу? Орос хэмээгч их л хүчирхэг атлаа яахин ийм хялбар мөхөх вэ? Та надтай хошигнон буй заа. Улаан хэмээгч юу вэ? Би үл мэднэ.

	Хэлрүүн:

	— Би юунд таныг хуурах аж. Үнэн хэрэг бөгөөд эртхэнээс аргаа эс сүвэгчилбээс тэр улаантан орж ирээд та нарыг үгүй хийх юун магад. Улаан хэмээгч бөгөөс орос улсын өлсгөлөн гуйланч нар самууран урваж дээрэмч хунхууз болон өөрийн улсын хөрөнгөтөн нарыг булаав хэмээвээс үл барам таны зэрэг улсыг ч удалгүй дээрэмдэх ийм сүрхий дээрэмч нарыг та нар сонсоогүй нь маш жигтэй ажгуу.

	Шанзов их л айн хэлрүүн:

	— Тэр яасан айхтар дээрэмч нар вэ? Одоо ирвээс хэлсүгэй.

	Чэн хэлрүүн:

	— Түүнээс гэтлэх нэгэн арга буй. Энэ их чухал цагт танай монголчууд тусгаар улс болохыг эрмэлзэх хэрэггүй бөгөөд бид нар урьд лугаа адил нэгдэж, жич манай иргэн цэрэг үлэмжхэнийг авчран та нарыг хамгаалах ба бас танай Да лам, ван, гүн, хутагт хувилгаадын эрхийг хамгаалан батлах гэрээ жаран дөрвөн зүйлийг батлан тогтоож манай Да Жунтангаас та нарыг мөн хөхүүлэн өргөмжлөх аваас сайн бус буюу.

	Шанзов хэлрүүн:

	— Энэ маш зүйтэй. Ер нь миний бие энэ тухай эртнээс бодсоор бөлгөө. Гагцхүү оросууд үймүүлж ийм зэрэгт хүргэн салгасан бөлгөө. Жич: Танай төлөвлөсөн гэрээг үзэж болох уу?

	Чэн их л баярлан тэрхүү гэрээгээ авч өгүүлэхэд Шанзов үзээд ихэд баярлан хэлрүүн:

	— Энэ ёсоор тогтох аваас бид татгалзах газаргүй, гагцхүү үүнийг бүтээхэд бэрх болов уу?

	Чэн хэлрүүн:

	— Үүнийг би өөрөө Да Жунтанд айлтгаваас эрхбиш бүтнэ хэмээн санана. Гагцхүү танай халхын ноёд үл зөвшөөрөхөөс эмээнэ.

	Шанзов хэлрүүн:

	— Та нэгэнт бүтээж чадах аваас Жавзандамба хутагт ба халхын ноёдыг зөвшөөрүүлэх явдлыг би биедээ хүлээсүгэй.

	Чэн сайшаан хэлрүүн:

	— Тийм бөгөөс энэ их хэргийг бүрнээ танд итгэсүгэй хэмээн нэгэн цэргийг дуудаж хэлрүүн:

	— Чи дотоод сангаас 3 түмэн лан авчирч энэ эрхэм Шанзовт өргөөнөө хүргэж барьсугай. Шанзов яаран асууруун:

	— Яасан мөнгө надад өгөх вэ?

	Чэн хэлрүүн:

	— Ай танай ийм сайхан сэтгэлд хариулан бэлэг хүргэнэ. Эрхбиш хүлээн автугай. Үгүй бөгөөс таныг би итгэхгүй хэмээхэд Шанзов дахин дахин ёсолж хүлээн аваад гарч ирэхдээ ийн хэлнэ.

	— Энэ сайд Чэн хэмээгч үнэхээр эрдэмтэй ухаантай бөгөөд хүнийг баахан таньдаг ажээ. Одоо надад ийм их мөнгө шагнахыг үзвээс хэрэв хэрэг бүтвээс улам ихээр татах буй за. Энэ мөнгийг олсноос хойш би энэ хэргийг эрхбиш бүтээх явдалд амь биеийг нэгмөсөн алдсугай. Хэрэв хэрэг бүтвээс энэ мөнгө нь надад зарж барахгүй хэмээн баярласаар орно.

	Чэн Шанзовыг явуулаад их л инээн хэлрүүн:

	— Хүн ухаан эрдэмтэй болбоос юуг ч бүтээж болно. Эдүгээ миний бие энэ гурван түмэн лангаар гадаад монголыг бүрнээ худалдан авсан болох тул З түмэн янчаанаар гурван зуун сая төгрөгийн ашиг олсон нь бус буюу хэмээн дэвхрэн бүжиглэсээр дотоод гэртээ ормогц хөшиг хаана.

	 

	 

	 

	Дөрөвдүгээр бүлэг. Сюй Шү Жан ирж автономийг мөхөөж 64 зүйл гэрээг эвдэлсэн нь

	Хөшиг нээмэгц: Халхын ноёд хуралдаж байна. Шанзов Бадамдорж хэлрүүн:

	— Эдүгээ сайд Чэн бидний жаран дөрвөн зүйл гэрээг Да Жунтанд батлуулахаар явсан бөгөөд мөнөөхөн сонсвоос Сюй Шүжан хэмээх их элчин сайд ирж яваа гэнэ. Одоо бид угтаж ёсолбоос сайн бус буюу.

	Нэг гүн хэлрүүн:

	— Лам таны айлдах нь маш зөв. Бид нар ёслон угтваас нүүр шагнагдах юу нь магад хэмээх элдвээр ярилцан байтал нэгэн хиа ирээд хэлрүүн:

	— Энэ өдөр их сайд Сюй хэмээгч ирэх тул олон сайд таныг угттугай хэмээнэ гэхэд бүгдээр яаран босож дээл малгайгаа янзлалцан зүүн этгээдээр гарч явцгаагаад удалгүй баруун хаалгаар орж ирж хоёр этгээдээр жагсан байв.

	Удалгүй олон гамин цэргүүд хөгжим үүсгэн дундуур цувран өнгөрсний хойно их сайд Сюй Шүжан мухар тэргэнээ зогсож олон этгээдийн хариу ёсолсоор өнгөрсний хойно олон ноёд цөм дагасаар орно. Удалгүй Сюй Шүжан нөгөө этгээдээс гарч ирээд их албан ширээнээ суусны дараа олон гамин түшмэл орж ёслолцон суув. Дараагаар халхын олон сайд түшмэд орж ёслоход хариу ёслон цөм суулгаад Сюй ийн хэлнэ.

	— Миний бие Жунтаны тушаалаар танай монголд суухаар ирсэн бөгөөд мөнөөхөн үүний урьд байсан Чэн И өөрийн саналаар зүй бусын жаран дөрвөн зүйл бичиг зохиосныг дээд Жунтангаас хэрэгсэхгүй болгож түүнийг донгодон шийтгэсэн ба жич танай монголчууд бөгөөс эртнээс нааш манай дунддын хараат бөгөөтөл тийнхүү тусгаар болох нь зохилдохгүй. Тиймийн тул та нар нэн даруй автономио устгаж хуучин хэвээр дагах бичиг бичиж үсэг зурж, ирвээс та нарыг сайшаан шагнахын гадна үе улиран залгамжлах зэргийг чинь хэвээр батална хэмээхэд олон сайдууд их л айн байхад Шанзов хэлрүүн:

	— Бид нар автономио устгахад татгалзах газаргүй, гагцхүү устгах бичиг зохиож чадахгүй тул зовнино.

	Сюй хэлрүүн:

	— Түүнийг зохиоход юуны бэрх буй. Та нар түр хүлээгтүн хэмээгээд бийр янтай авчруулаад зохион бичиж бараад хэлрүүн:

	— Энэхүү зохиосныг та нар сонсогтун хэмээн уншиж өгүүлрүүн:

	— Гадаад монголын эрх баригчид ван гүн, засаг ноёд бид нар дуртайяа автономио устгахын учир бид нар бөгөөс эртнээс нааш дундад улсын хишгийг хүлээсээр бөлгөө. Гэтэл хүчирхэг орос улс бид нарыг хүчээр айлган эзлэхийг эрмэлзэн автономи хэмээх эрх олгож дунддаас салгасан ба бас ухвар үгүй элчин Чэн И биднийг дундад Монголын хууль ёсыг зөрчин зүй бусын 64 зүйл гэрээ төлөвлөсөн нь буруу тул цөмийг дуртайяа устгаж хуучин хэвээр иргэн улс лугаа ах дүүгийн журмаар нэгдэж таван угсаа нэгэн үндсэндээ багтаж бүгдээр үнэн сэтгэлээр зүтгэлцэх явдлыг өөрсдөө дуртайяа айлтган батлав хэмээжээ. Уншиж бараад асууруун:

	— Хэн үүнийг үл батална хэмээхэд цөм дуугүй байв.

	Бас асууруун:

	— Хэн үүнийг баталбаас гарын үсэг зурагтун хэмээхэд бүгдээр үсгээ зурав. Сюй хэлрүүн:

	— За сайн, сайн, та нар нэгэнт баталсны тул хэлэлцэх газаргүй маргаашийн өдөр та нарыг ихэд ший үзүүлэн хуримлах тул эрхбиш бүрнээр ирэхийг хүснэ. Жич: Миний бие энэ өдрөөс эхлэн баруун хойд хязгаарын хэргийг бодуулан шийтгэх сайд Си Лин Пугийн яам хэмээн байгуулж танай монголын хэргийг сайжруулан шийтгэх ба бас танай олон яаманд цөм ирсэн түшмэл суулган аливаа хэргийг хавсралцан шийтгүүлнэ. Жич: Манай гамин цэрэг 3 түмийг авчран суулгаж улаан, цагаантны самууныг сэргийлүүлнэ. Та нар зөвшөөрөх буюу?

	Халхын олон ноёд цөмөөр айсаар тул бид нар дуртай зөвшөөрнө хэмээв. Тэр даруй Сюй хэлрүүн:

	— Тийм бөгөөс маш сайн. Та нар маргаашийн их хуримд ирсүгэй хэмээхэд бүгдээр за хэмээлцэн сэмхэн сэмхнээр гарч одтол (хөшиг хаана)

	 

	
Дөрөвдүгээр дэвтэр

	Нэгдүгээр бүлэг. Японы тагнуул ирсэн ба Сюй Шүжаныг дуудсан нь

	Хөшиг нээмэгц: Нэг япон хүн гарч ирээд, нааш цааш сэмхэн харж доор дуугаар ийн хэлрүүн:

	— Их Жибэн улсын гадаадыг сурвалжлах газраас зарагдан ирсэн би бөгөөс дээдийн тушаалыг хүлээж тухайлан энэ гадаад монголд ирж монголын байдал ба хятадын холбогдлыг шинжлэн харгалзахаар ирсэн бөлгөө. Энэхүү Сюй Шүжан хэмээгч бөгөөс манай Жибэнээс үлэмжхэн мөнгө авч тухайлан монголчуудыг манай Жибэний гарт өгөхийг батлан хүлээсэн хүн болой. Харин үүний санаа урвагч хэмээн хардаж явна.

	Тийнхүү нэгэн хэсэг нааш цааш газар орны байдлыг үзэх мэт яваад гэнэт цочин хэлрүүн:

	— Энэ хэргийг хэрэв хятад засгийн газар мэдэх аваас адбиш (эрхбиш) эвдрэх тул үүнээс ихэд айна хэмээн ярин явж бас хэлрүүн:

	— Би одоо энэ газар ямар мэтээр сууваас сайн буй хэмээн нэгэн зэрэг бодоод гэнэт ийн хэлрүүн:

	— Би энэ газар цаг засаж бага сага наймаа үйлдэж байдлыг харгалзан сууваас хэн намайг сэжиглэх аж хэмээн бас хэлрүүн, мөнөөхөн манай бүсгүй тагнуулчид ирсэн бөгөөд тэд нар аливаа хүмүүстэй явалдах тул энэ хятад монголын саналыг мэдвээс болно. Ай би тэдэнтэйгээ учирч хэлэлцсүгэй хэмээн орж очно.

	Удалгүй зарлага хиа нарыг дагуулсан хар, шар хүрэмтэй гэдгэр тодгор отго жинстэй ноёд, түшмэд нар дараагаар гарч ирж харилцан ёслолцон хуримд морилон ирэв үү? Эрт ирэв үү? Оройтов уу? Хэн хэн ирэв хэмээн ярилцан байх завсар нь тэдгээр дагалдан хиа нар нь нэн инээдэмтэйгээр ярилцан зарим нь цадтал идсүгэй хэмээнэ. Зарим нь сайхан ший үзэх хэмээнэ. Зарим нь энэ Сюй сайд хэмээгч их сайн хүн хэмээнэ. Зарим нь муу гамин хэмээн хэлээд хэрэлдэлцэж байна.

	Тийнхүү нэгэн хэсэг байсаар бүгдээр бужигналдан орцгоов. Энэ бүлэг нь их л инээдэмтэй байна. 

	Хөшиг хаана.

	Хөшиг нээмэгц: Өмнө этгээдэд шийний индэр бэлтгэж хөгжим хөдөлгөн ший эхлэхээр байтал тэдгээр халхын ноёд гамин түшмэд нар зэрэг зэргээр ирж харилцан ёслолцон найр тавилцан энгийн үг хэлэлцэн ший үзэж байна.

	Удалгүй Сюй Шүжан гарч ирэхэд олон гамин цэргүүд жагсаж тэдгээр олон сайд түшмэд нар бүгдээр босож угтаад харилцан ёсолж хараахан суулцахын зэрэг нэгэн гамин түшмэд яаран орж ирээд нэгэн бичгийг Сюй сайдад өргөхөд Сюй Шүжан авч үзээд их л цочин ширээнээс босож цугласан олонд ийн хэлрүүн:

	— Эдүгээ Дундад засгийн газраас сайд намайг энэ өдөр, энэ цаг даруй нааш ирэгтүн, их чухал хэрэг гараад чамайг хүлээж буй. Чадваас таван хоногийн дотор эрхбиш ирсүгэй хэмээн яаралтай цахилгаан мэдээ ирсний тул миний бие явалгүй горьгүй болов. Тиймийн тул олон сайд түшмэд та нар бүгдээр энэхүү шийгээ үзэж баяр наадмаа үйлдтүгэй хэмээхэд тэдгээр олон цуглагсад учрыг мэдэхгүй бүгдээр босож ёслон үдэв. Сюй Шүжан даруй мухар тэрэг дуудаж суугаад бүгдэд ёслон гарч явтал хөшиг хаана.

	 

	 

	 

	Хоёрдугаар бүлэг. Хятад элчин Чэн И дахин ирж японы тагнуулд мэдээ хүргэхээр явсан нь

	Хөшиг нээмэгц: Дөрвөн бага хөвүүн гарч ийн дуулна

	 

	Шинэхэн ирсэн Сюй Шүжан

	Шийгээ дуулаад буцав уу даа хө

	Шийдээд ирсэн гамин чандрууг чинь

	Шидлийн ёсоор хөөсөн дөө хө

	Саяхан ирсэн сайд Сюй чинь

	Санд мэнд буцав уу даа хө

	Санаатай ирсэн гамин чандрууг чинь

	Сарниулан хөөгөөд гаргана даа хө

	Сүрхийлэн ирсэн Сюй Шүжан чинь

	Сүйтгэл болгоод буцав уу даа хө

	Сүйтгэхээр ирсэн гамин чандрууг чинь

	Сүнсийг нь төөрүүлээд буцаагаа даа хө

	 

	Ийнхүү дуулаад үсрэн харайлан орно. Дараагаар өнөөх Жибэн тагнуул гарч ирээд ийш тийш харж хэлрүүн:

	— Энэ Сюй Шүжаныг Бээжин засгийн газраас ийм яаралтай дуудсан нь ямар жигтэй хэрэг болов. Би санаваас энэ хэрэг сайнгүй мэт. Эс бөгөөс уг хэргийг мэдээд ийнхүү аваачсан ч магадгүй. Гэвч би баахан харгалзан хүлээе хэмээн орно.

	Дараагаар халхын хоёр хан, ван гарч ирээд суулцан нэг нь ийн хэлрүүн:

	— Та чухал сонин сонсов уу?

	Нөгөө нь хэлрүүн:

	— Ямар сонин бэ? Би сонсоогүй Хэлрүүн:

	— Мөнөөхөн сонсвоос Сюй Шүжаныг Бээжин засгийн газар дуудан аваачиж барих хэмээтэл оргон одсон гэнэ. Энэ маш сонин хэрэг бус буюу? Бас сонсвоос хуучин сайд Чэн И нааш гарч удахгүй ирэх гэнэ.

	Нөгөө нь хэлрүүн:

	— Тийм буюу. Би ер сонсоогүй. Энэ маш жигтэй хэрэг ажгуу. Бид одоо хэрхвээс сайн бэ? Хэлрүүн:

	— Бид одоо Чэн И-г угтан золгож учир явдлаа тоочин гаргаж урьдын тогтоосон жаран дөрвөн зүйл гэрээгээ лавлан асууж батлан тогтоовоос ямар хэмээхэд нөгөө нь хэлнэ:

	— Эрхмийн айлдах нь маш зөв мэт санагдана. Ер нь энэ Сюй хэмээгч сайн хүн бус буй заа. Манай 64 зүйлийн гэрээг хэрэгсэхгүй болгон хэмээсэн нь магад худал хэрэг буй за. Хэрэв тэр 64 зүйл гэрээг хэрэгсэхгүй болговоос бидний ван, гүн нарт ашиггүй хэрэг болой хэмээхэд нэг нь хэлэв.

	— Таны үг зөв. Одоо бидний гол болгох нь тэрхүү 64 зүйл гэрээгээ дахин тогтоохыг хичээвээс зохино хэмээн хэлэлцэн байтал бас нэгэн ноён гарч ирээд харилцан ёслолцон суулцаж байснаа асууруун:

	— Вантан хаанаас морилж ирэв? Сонин сайхан юу байна. Ван хэлнэ.

	— Сонин юм ч байна. Би гэрээсээ ирэв. Бэйл, бэйстэн энд ямар зугаа ярилцаж байна? Тэдгээр хоёр хэлрүүн:

	— Дэмий зугаа ярилцаж байна даа. Харин сониноо айлдах ажаамуу. Ван хэлрүүн:

	— Мөнөөхөн би сонсвоос Сюй сайд, Чэн сайдын замд явахад түүний мухар тэргэнд бөмбөг хаясан учир Чэн сайдын хатныг шархдуулж Бээжинд заргалдан Сюй сайд буруудаад Чэн сайд хуучин хэвээр Монголд суухаар ирсэн гэнэ. Тэр Чэн сайд бөгөөс бидэнд сайн хүн тул тэрхүү Сюй золиг хорлосугай хэмээсэн мэт. Хэрэв Чин сайд ирвээс бидний хэрэг эрхбиш бүтнэ хэмээхэд ийм нэгэн сониныг айлтгасугай. Бэйс хэлрүүн:

	— Эрхмийн энэ сонины тухай бид хоёр ч ярилцсаар бөгөөд чухам учрыг мэдээгүй байтал харин үгийг сонсвоос ийм хэрэг болсон аж хэмээн ярилцаж байтал нэгэн хиа давхин орж ирээд ийн хэлрүүн:

	— Хятадын элчин Чэн И энэ өдөр ирэх тул эрхэм сайдууд танаа сонсгохоор ирэв.

	Тэдгээр сайдууд сонсоод хоорондоо зөвлөлдөн эдүгээ бид нар угтаж бараалхан золгосугай гэлцэн гарч очив. 

	Дараагаар өнөөх Жэбиний тагнуулч сэмхэн гарч ирээд ийн хэлрүүн:

	— Хэрэг муухай болов. Хэрэг муухай болов. Сюй Шүжаны бидэнтэй сүлбэлдсэн хэргийг Дундад засгийн газраас нэгэнтээ мэдэж сайд Сюйг барьсугай хэмээсэнд сайд Сюй Шүжан Жанчхүү дээрээс мэдээд оргон зайлжээ. Одоо эдний хятад нар монголчуудыг дураараа эзэлж гагцхүү өөрсдийн ашиг тусаа бодохоос бус манай Жибэний ашиг тусыг хайрлахгүй болов. Үүнд бидний Жибэн улс төдий чинээ их мөнгөө яахин талаар сүйтгэнэ. Үүнийг одоо би харьяат засгийн газартаа очиж мэдүүлсүгэй хэмээгээд яаран гүйж ормогц хөшиг хаана.

	 

	 

	 

	Гуравдугаар бүлэг. Жибэн улс монголыг эзлэхээр хэлэлцэж цагаан намыг урихаар явуулсан нь

	Хөшиг нээмэгц: Нэгэн сайхан Жибэний хот балгад байна. Тийнхүү удалгүй тэрхүү тагнуулч гарч ирээд ийн хэлнэ. Миний бие бүдүүлэг Монголд байхдаа нэлээд уйтгартай байсан бөлгөө. Одоо өөрийн нутагтаа ирсэн нь их л сайхан санагдана хэмээгээд бас хэлрүүн:

	— За манай сайдын орд аль билээ хэмээн нэгэн зэрэг явж гэнэт нэгэн байшинг зааж энэ байна хэмээн урагш очиход Жибэн цэрэг халхлан асууруун:

	— Чи юун хүн, энд орно вэ? Өчрүүн:

	— Би бөгөөс эндэх сайдын тушаалаар зарагдан явсан түшмэл Вигма байна. Та намайг бараалхуулсугай хэмээн айлтгана уу. Тэр цэрэг түр хүлээгтүн хэмээн ороод гарч ирэн бараалхагтун гэнэ.

	Вигма дотогш орж очоод удалгүй нөгөө этгээдээс нэгэн их гоёмсог хувцастай сайдын хамт гарч ирэн ёслолцон суугаад тэр сайд хэлрүүн:

	— Эрхэм түшмэлийн явсан хэрэг сайн уу? Энэ өдөр ирсэн чинь сайн. Одоо миний дотоод гэрт ирсэн тул аливаа хэргээ уужиртал хэлэлцье хэмээхэд Вигма хэлнэ.

	— Миний бие дээдийн тушаалаар гадаад монголд удтал суув. Гэтэл манай Сюйг Бээжингээс дуудан барин аваачсан хэмээтэл тэр сайд хэлнэ:

	— Тийм, тийм эдүгээ хүрээнд сайд Чэн И очоод тэд нар үлэмжхэн гамин цэрэгтэйгээр монголын элдэв ашгийг гагцхүү өөрснөө эдэлж байх тул одоо бид нар нэгэн арга бодолгүй горьгүй тул миний бие тухайлан яарч ирэв.

	Сайд асууруун:

	— Мөн мөн. Энэ хэр монголын байдал ямар вэ? Өчрүүн:

	— Монголын байдал хэмээвээс энэ хэр гамин нар монголчуудыг хэтэрхий дайчлан дарлаж иргэний эмсийг булаан, эд хөрөнгийг нь сүйтгэж буй ба бас тэдний Жавзандамба хутагтыг өөрсдийн гамин Жунтандаа ёслуулсан зэрэг учруудаас монголын олон түмнээр хятадад их л өшиж гагцхүү зайлуулахыг бодож арга олохгүй байна. Сайд хэлрүүн:

	— Тийм бөгөөс манай гарт орох нь хялбар аж. Эдүгээ оросын хаад язгууртан нар өөрийн улсдаа сууж чадахгүй болоод тусгай тасран гарч улаантантай байлдавч дийлж чадахгүй болоод шахагдан хавчигдаж зүүн хязгаарт гараад эдүгээ хэдэн удаа туслахыг гуйж ирсэн боловч бид нар түдгэлзсээр бөлгөө. Одоо харин тэднийг явуулаад монгол дахь гаминг гаргаад эзэлмэгц хувааваас ямар? Өчрүүн:

	— Энэ маш сайн арга. Би үзвээс энэ хэр хэн завдаж Монголыг тусалбаас түүнийг бурхан мэт шүтэх байдалтай байх тул түргэлбээс зохино. Сайд хэлнэ:

	— Тийм бөгөөс чамайг бас зовоосугай. Хэрэг бүтвээс чамайг эрхбиш хүндэт шагнаж сайд болгоно. Чи одоо Семинов ба Барон Унгернтанд учирч, ов аргаа хэрэглэн шууд дайлаар орогтун. Эд зэвсэг хэчнээн хэрэгтэй болбоос бичгээр надад мэдэгдэгтүн. Тэр цагт дутагдуулалгүйгээр олгосугай хэмээхэд Вигма их л баярлан, 

	— Сайн сайн. Би бүтээж чадна. Гагцхүү хүсэх зүйлийн гүйцэтгэлийг сайдтан толилоорой. Сайд хэлнэ:

	— Тэр аяндаа хэрэг. Бүү зовогтун. Жич: Манжуурт манай нэгэн хороо цэрэг бий тул түүнийг мөн дагуулан аваачигтун хэмээн нэгэн бичиг хийж өгөхөд хүлээн аваад харилцан ёслолцон гарч ирээд Вигма их л баярлан би их ноён болно хэмээн зэрэг элдвээр алиалан дэвхрэн бүжиглэсээр орно.

	 

	 

	 

	Дөрөвдүгээр бүлэг. Гамин нар баахан сэргийлэх болсон ба ардын намын нөхөд гарсан нь

	Хөшиг нээмэгц: Си Лин Пү яамны үүдэнд хоёр гамин цэрэг зогсож байна. Удалгүй сайд Чэн гарч ирээд төв ширээнд сууж нэгэн цэргийн түшмэлийг дуудан ирүүлж хэлрүүн:

	— Чиний бие даруй яваад Самбууг дуудагтун хэмээв. Тэр түшмэл жа хэмээн гарч одоод удалгүй ирж айлтгаруун:

	— Их түшмэл Самбуу одоо даруй ирнэ гэв. Удалгүй түшмэл Самбуу гарч ирээд Чэн И-тэй учран золгож хэлрүүн:

	— Сайдын лагшин тавтай болов уу? Өчүүхэн түшмэлийг юун учир дуудсан бөлгөө.

	Чэн хэлрүүн:

	— Эдүгээ сонсвоос цагаан намын дээрэмчид нар зүүн этгээдээр үлэмжхэн явж буй хэмээхээс гадна зарим гүн ноёд ба цахар цэргүүд санаа урваж энд тэнд бүлэглэн сүлбэлдэж дотроос ч гэм будилаан гарах нь магадалшгүй болсон мэт тул цэргийн тушаалтан нарт чангалан тушааж сэргэг байваас зохих ба нэгтэйгээр тагнуулчдыг тавьж мэдээ чимээ хурааваас зохино. Үүнийг хэлэхээр урьсан бөлгөө.

	Самбуу хэлрүүн:

	— Үнэхээр ийм хэрэг олширч байна. Ер нь лам нарын дотроос ийм хэлэлцээн үлэмжхэн сонсогдоно. Жич Хатанбаатар ван, Манлай баатар вангийн зэрэг хэдэн хүмүүс санаа урвасан мэт байна. Би харин тэд нарыг барьсугай хэмээвээс хараахан өө сэв олдохгүй байна. Жич: Цэвээн тэргүүн, Тогтох тайжийн гэрээр миний бие өөрөө тагнахаар очсонд төдий л юм мэдэгдэхгүй байна. Ер нь хэргийн гол нь Жавзандамба хутагт ба Жалханз хутагт нарын хэдэн хүмүүс хөдөлгөн буй мэт тэд нарыг барьж баахан хоривоос сайн мэт санагдана. Чэн хэлрүүн:

	— Аа тийм буюу? Гэвч цэргүүдээ бэлтгэн түр сэргийлэн байваас зохино. Яаран хөдөлж барилаад олны сэтгэлийг алдагдуулбаас нэн муу хэрэг мэт санагдана. Самбуу хэлнэ:

	— Тийм бөгөөс би уламжлан тушааж сэргийлсүгэй хэмээн харилцан ёсолж гарч одно. Чэн И мөн яамаа тараагаад орно. Тэдгээр цэрэг ч орно. Удалгүй Самбуу дахин гарч ирэн суугаад нэгэн цэргийг дуудан шулганан хэлмэгц тэр цэрэг гарч очоод удалгүй нэгэн анги цэргийг нэгэн даргын хамт авчрахад Самбуу хэлрүүн:

	— За одоо цагийн байдал түгшүүртэй бүхий тул танай дарга цэргүүд өдөр шөнөгүй их л сэргэг байж сэргийлж хамгаалбаас зохих ба жич тавин явган цэргийг гаргаж хотын дотор элдэв явдлыг сэргийлэн явах ба аль газар ямар ямар улс хуралдан цуглаж бүхийг сайтар мэдээд нэн даруй надад ирж хэлж байваас зохино. Тэр түшмэл жа хэмээгээд харьяат цэргүүддээ уламжлан тушааж жагсаан удирдаж гарч очно. Дараагаар Самбуу мөн орно. Удалгүй гурван хүн гарч ирнэ. Нэг нь лам хувцастай бөгөөд дугуй унажээ. Үүний нэр нь буу Огдой гэнэ. Нэг нь хөх өнгийн дээлтэй, булган малгайтай зээрд морь унана. Үүний нэр До сом гэнэ. Нэг нь дөрвөн чих тоорцог малгайтай нарийн өндөр бөгөөд цэнхэр дээл өмсөнө. Цагаан морьтой үүний нэр Сүхбаатар гурвуулаа сэмхэн гараад нааш цааш гарч дотогш орон суугаад буу Огдой хэлнэ:

	— Манай хэдэн нөхөд ер үзэгдэхгүй нь жигтэй хүмүүс аж хэмээхэд Сүхбаатар хэлнэ:

	— Би өчигдөр Да Сиүтэй ахтай учирч хэлсэн тул тэр энэ өдөр магад ирнэ хэмээхэд До сом хэлнэ:

	— Би ч өчигдөр Ша ху ва нөхөр ба Ли Сол Чо нартай учирсан тул тэд нар мөн удалгүй ирнэ хэмээн хэлэлцэн атал бас дөрвөн хүн орж ирээд ийш тийш харан нөгөөдүүлтэйгээ учран ёслолцож хэлрүүн:

	— Та нар эрт ирэв үү? Бид нарыг хүлээсээр удав уу хэмээлцэн сууцгааж, Да шиу дай хэмээгч нь бага биетэй хүрэн дээлтэй. Ша Ху ва нь шар дээлтэй, бүдүүн биетэй. Ла сол нь улаан торгон дээлтэй. Чи ба нь хөх дээлтэй, өргөн бүстэй ажээ. Да шиу дай хэлрүүн:

	— Нөхөд өө, энэ өдөр бид хэргээ нэгэн тийш болгон тасалъя нөхөд гарч, хүн харж байваас зохино. Чи ба жа хэмээн гарч хараад ирнэ. Буу Огдой хэлрүүн:

	— Одоо бид энэ монголын олон түмэн ардыг харгисуудаас салган авахад аль улсыг түшвээс сайн бэ?

	Ла сол хэлнэ, 

	— Эдүгээ нөгөө ангийн ван, гүн нар Америкийг гуйхаар явсан тул бид тэднийг дагалдваас ямар?

	До сом:

	— Манай нөгөө ангийн хутагт лам нар Жибэнийг гуйхаар одсон тул түүнийг дагалдваас ямар?

	Да Шиу дай хэлрүүн:

	— Тэр үл болно. Эдүгээ цагийн Гуулин, Жибэний эрхэнд ямар мэтээр дарлагдаж бүхийг та нар эс мэдэв үү? Жич Америк болбоос бидний энэ хэрэгт үл оролцоно.

	Ла хэлнэ, 

	— Тийм бөгөөс хэнийг гуйхаар очих вэ?

	Сү баатар хэлрүүн:

	— Миний бие сонсвоос эдүгээгийн цагт дэлхий дахины ард аймаг ба бага буурай улсыг туслан тэнхрүүлдэг нь гагцхүү улаан орос хэмээн сонсогдоно. Үүнд бид түүнийг гуйхаар одвоос ямар?

	Да сом хэлрүүн:

	— Мэдэхгүй дээ. Би сонсвоос улаантан хэмээгч манай шашинд харштай этгээд хэмээн сонслоо. Хэрэв хойд өдөр буруудваас хэрхэнэ. Бүгдээр хэлрүүн:

	— Дэмий бүү донгод. Тэр хэмээгч чухам үнэнч хүмүүс бөгөөд манай монголын жинхэнэ сайн нөхөр хэмээлцэн бужигналдан байснаа одоо тэднийг гуйхаар одсугай хэмээлцэж байтал гэнэт нэгэн хэсэг гамин цэрэг гарч ирэн явахад бүгдээр эмээлцэн тархаж зарим нь нуугдан байв. Төдий удалгүй тэдгээр гамингууд өнгөрөн явна. Тэр цагт буу Огдой хэлрүүн:

	— Одоо зөвлөлийн засагт Орос улсад хэнээ одуулах билээ? Нөхөр Да шиу дай нарыг явуулбаас ямар хэмээхэд бүгдээр хэлрүүн: 

	— Тэр маш зүйтэй. Гэвч энэ удаа хэлэлцэхийг түдгэлзэж энэхүү гамин нарын хөл цөөрсөн хойно дахин хуралдаж сайтар хэлэлцсүгэй хэмээхэд цөм зөвшөөрөн нэг хоёроор сэм сэмхэн сэмхэн тархан одов.

	 

	 

	 

	Тавдугаар бүлэг. Жибэн нар цагаантанд тусалсан ба цагааны цэрэг дотроо хувьсдаг нь

	Хөшиг нээгдмэгц: Нэгэн орос янзын байшин байх бөгөөд төв ширээний дунд их жанжин генерал Семенов сууж хоёр этгээдэд орос цэрэг зогсож байна. Семенов бичиг үзэн сууснаа гэнэт ихэд сүүрс алдан босоод цааш нааш алхаж нуруугаа үүрэн байж ийн хэлрүүн:

	— Аяа хэрхсүгэй. Бидний цэрэг, генерал, ноёд харьяат улсын олон түмэн ардад хүндгүй болон хөөгдөөд эдүгээ хэдэн цөөхөн цэрэгтэй энэхүү Владивосток хотод хоргодон төөрсөн галуу мэт болсон нь үнэхээр хөөрхий. Их бурхан Христос өршөөхгүй яав аа хэмээн нэгэн зэрэг яваад бас хэлрүүн:

	— Бид нар эдүгээ гадаад улсын тусламж эрвээс олдохгүй нь үнэхээр заяа доордов. Гэвч Семенов би амьд байхдаа энэ их өшөөг хэрхэвч авна хэмээн хэлээд мөн ширээнээ очиж суув. 

	Удалгүй Жибэний зарлага Вигма гарч ирээд ийш тийш харж хэлрүүн:

	— Би бөгөөс хүрээний газар удтал суугаад улсдаа буцаж их сайдын тушаалаар тухайлан цагаан намын тэргүүлэгч нартай учрахаар гарч эдүгээ гурав хоног их далайгаар яваад сая энэхүү Владивосток хотод хүрч энэ хот нь мөн ч их далайн хөвөөнд байгуулсан сайхан хот аж. Одоо тэрхүү Семеновын сууж бүхий орон нь хаана байдаг болов хэмээн бас нэг зэрэг явж гэнэт дээш харж үзээд хэлрүүн:

	— Энэ бичигт үзвээс Семеновын гэх мэт хэмээн уншин өгүүлрүүн их орос улсын төрийг босгох их цэргийн ерөнхий жанжин Семеновын яам хэмээн уншаад хэлрүүн:

	— Одоо би оллоо хэмээн хаалга өөд явтал нэгэн цэрэг зандран хориглон:

	— Чи юуны хэрэгтэй хүн? Ямар аймшиггүй их жанжны яаманд дураар орсугай гэнэ.

	Вигма бас зандран хэлрүүн:

	— Еэ сохор, еэ сохор би хэмээгч их Жибэн улсын хааны зарлигаар тусгайлан зарагдан энэ газрын их жанжин Семенов хэмээгчтэй учрахаар явж байна. Энэ хэрэв Семеновын гэр бөгөөс түргэн орж угтагтун хэмээгтүн хэмээхэд тэр цэрэг их л хилэгнэн зандран хэлрүүн:

	— Муу нохой хужаа хятад чи түргэн зайлагтун. Жибэн хааны элч бөгөөс чамтай адил ийм золбин тэнүүлч явахгүй бөлгөө. Чи харин бусдын нэрийг зээлдэн энэ мэтээр явж бүхийг үзвээс үнэхээр буудаж алмаар нохой хэмээхэд Вигма их л хилэгнэж хэлрүүн:

	— Та нар ийм хэрцгийдээ өөрийн улсаас хөөгдсөн аж хэмээхэд тэр цэрэг уурлан буугаа өргөхөд Вигма мөн өврөөсөө бага буу гаргаж хэлрүүн:

	— Чи хөдөлбөөс би чамайг ална. Та нар нүдгүй хүмүүс аж. Бидний зэрэг улсын хүмүүс та нарын зэрэг хүмүүсийг нэг ч байтугай нэгэн мянгыг алахад хэн аймшиггүй буруушааваас хэрэв чи намайг энэ өдөр албаас маргаашийн өдөр манай Жибэний их цэрэг хөдлөн ирж та нарыг цөм үндсээр үгүй хийнэ хэмээн харилцан хэрэлдэн байтал Семенов энэ чимээг сонсож яаран гарч ирэхэд тэр цэрэг ёслон зогсов. Семенов асууруун:

	— Энэ нэг хүн юуны Жибэн хааны элч хэмээх бөгөөд шууд орно хэмээх тул би хоригловч мэдэхгүй хэдэрлэх тул тийнхүү хэрэлдэж байсан бөлгөө хэмээхийг сонсоод яаран тэр Жибэн лугаа ёсолж асууруун:

	— Та хаанаас ямар хэргээр ирсэн хүн буй? Тэр Жибэн хэлнэ:

	— Би бөгөөс их Жибэн улсын хааны зарлигаар тухайлан их генерал Семеновтой учирч чухал хэрэг хэлэлцээр яваа хүн хэмээхэд Семенов хэлрүүн:

	— Их түшмэлийг эс угтсан нь миний буруу болов. Би хэмээгч даруй Семенов бөлгөө хэмээгээд жич тэр цэргээ харааж зандран хэлрүүн:

	— Чи муу нохой. Юуны учир эртхэн ирж хэлэхгүй харин эрхэм хүнийг эсэргүүцсэн бэ? Та нар үнэхээр задарсан нохой нар аж. Үүнийг аваачин даруй түргэн буудагтун хэмээн нэг цэрэгт хэлэхэд нэг цэрэг ирээд тэр цэргийн зэвсгийг хураан аван гарах ба Семенов, Жибэний хамт дотор гэртээ орно. Тэр цэрэг бээр эсэргүүцсэн цэргээ авч ирээд буудсугай хэмээхэд хэлрүүн:

	— Эрхэм нөхөр дүү байз! Та энэ өдөр Семеновын үгээр намайг ална. Маргааш бас нэг нь Семеновын үгээр чамайг ална. Чи намайг ямар учраас үхэхийг үзсээр бус буюу. Би нэгэн Жибэнийг хориглосон төдий намайг алсугай хэмээх нь үнэхээр өршөөл журмыг үл мэдэх эзэрхэг харгисууд мөн аж. Тэд нар хүн бүү оруул хэмээн үүдэндээ зогсоогоод бид нар түүний үгээр хүн оруулахгүй байсанд харин бас эс оруулав хэмээн биднийг алсугай гэнэ. Энэ нь ямар ёс вэ? Эрхэм нөхөр гэгээнээр толилно уу хэмээн уйлахад тэр цэрэг буудахыг байгаад хэлрүүн:

	— Чиний үгийг сонсвоос мөн ч зөв байна. Үнэхээр энэ мэтээр бөгөөс маргааш ч намайг алах юуны магад ажээ. Харин бид хэрхвээс сайн бэ? Нөгөө нь хэлрүүн, 

	— Аа тийм, тийм би санаваас бид нар бөгөөс язгуурын ардын хөвүүн бөгөөд энэ мэт эзэрхэг харгисуудыг дагаж улсаасаа урваад энэ өдөр хилсээр үхэхэд хүрч бүхийг үзвээс бид нар гагцхүү эндүүрсний буруу болжээ. Тиймийн тул одоо бид нар цэргийн нөхдөдөө ухуулан дагуулж чадваас эдний генерал ноёдыг устган арилгаад эс чадваас олон нөхдөө авч оргон гараад ус нутагтаа эргэж улааны цэрэг болон ардын хэрэгт зүтгэж яваад үхэвч дээр биш үү хэмээн санана хэмээхэд тэр цэрэг хэлрүүн:

	— Эрхэм ахын үг маш зөв, бид хоёр явсугай хэмээн бууг нь өгч цагаантныг арилгасугай хэмээн хашхиран гарч очтол нөгөө этгээдээс Семенов бээр ийш тийш сэрэмжлэн харж үзээд Семенов хэлрүүн:

	— Ай, манай энд өдөр бүр цэрэг ардын хувьсгал тасардаггүй бөлгөө. Саяын хоёр цэрэг ч оргон одов уу? Яав? Мэдэхгүй хэмээн байхад Вигма хэлнэ.

	— Гайгүй, гайгүй манай Жибэн байсан цагт та нар юунаас айна. Бид хэзээд хамгаална. Тэр хоёр цэрэг хэдий юу базааж чадах аж хэмээн ярилцан хоёул суулцаад Жибэн хэлрүүн:

	— Эдүгээ та нар Монголд ороод гамингуудыг хөөн зайлуулж Монголын эд хөрөнгө хүн амыг бартал улаантантай дайтаж дийлэх аваас хуучин улсаа эзлэх ба жич Монголын ашиг бүхий газрыг эрхбиш манай Жибэний хүссэн ёсоор өгнө. Тийм аваас бид зэр зэвсэг, цэрэг, морь, эд хөрөнгө аль хэрэглэгдэх зүйлээр цөм тусална. Үүнд гагцхүү манай Жибэний нэрийг ямхын төдий гаргаж үл болно. Та зөвшөөрөх үү?

	Семенов хэлрүүн:

	— Маш сайн. Хэлсэн бүхнийг цөм гүйцэтгэсүгэй. Гагцхүү бидний хүсэх тусламжийн зүйлийг дутагдалгүй өгвөөс болно. Жибэн хэлрүүн:

	— Тэр аяндаа хэрэг хэмээхэд Семенов хэлнэ.

	— Тийм бөгөөс та буцаж их хаантандаа айлтгаад зэвсэг цэргийг нэн даруй ирүүлэгтүн. Би маргааш их сайд Барон Унгернийг дуудаж цэрэг бэлтгэн мордуулсугай. Жибэн хэлрүүн:

	— Тэр маш хялбар. Би буцах хэрэггүй. Гагцхүү нэгэн захиа буюу утсаар мэдэгдмэгц даруй бэлэн байна. Жич би бөгөөс Монгол газар явж тэр газрын байдлыг сайн мэдэх тул та нарын хамт явж туслалцахыг хүснэ хэмээхэд Семенов их л баярлан дотор гэрт орж цай зооглотугай хэмээн хоёулаа ормогц хөшиг хаана.

	 

	 

	 

	Зургаадугаар бүлэг. Барон Унгерний цэрэг анх удаа дайлаар ирж дарагдсан нь

	Хөшиг нээмэгц цэргийн жагсаалын тал газар байна. Удалгүй цагаан намын цэргүүд жагсан гарч ирээд зүүн баруун этгээдээр жагсан зогсож цэргийн сургууль үйлдэнэ. Бас удалгүй Барон Унгерн бээр хэдэн цэргийн ноёдын хамт гарч ирэхэд тэдгээр жагссан цэргүүд цөм номхон байв. Барон Унгерн бээр янагш чанагш явж цэргийн жагсаалыг нэгэн зэрэг үзээд ийн хэлрүүн:

	— За олон дарга цэргүүд хичээнгүйлэн сонсогтун. Бид нар одоо их цэргийг авч гадаад Монголын зүүн этгээдээр дайран ороод гамин цэргийг үлдэн гаргаж тэдний улсыг тэнхрүүлээд жич өөрсдөө бие орших газартай болоод тэр цагт Монголын элбэг хөрөнгөөр цэрэг морийг тэжээн улаантныг шүүрдэн арилгаж их хаан төрөө байгуулна. Тэр хүртэл хэн бээр чармайн зүтгэж их хэргийг бүтээвээс гавьяа шагнал багагүйг та нар бүгдээрээ мэдэгтүн. Жич хэн бээр зөрчих аваас даруй ална хэмээхэд бүгдээр за хэмээв. Тэр даруй Барон хэлнэ:

	— За тийм бөгөөс маргаашийн арван хоёр цагт мордоно. Энэ өдөр танай олон дарга цэргүүд аливаа хувцас хунар зэр зэвсгээ сайтар бэлтгэж мордох цагт хожимдож саатаж үл болно хэмээхэд бүгдээр за хэмээв. Тийнхүү Барон Унгерн ормогц тэдгээр цэргүүдээр сургууль үйлдэн жагссаар орно. Дараагаар удалгүй олон гамин дарга цэргүүд гарч ирээд жагсан байтал нэгэн их гамин түшмэл Гао хэмээгч гарч ирээд олон цэргүүддээ хэлрүүн:

	— Танай олон цэргүүд сонсогтун. Бид нар эдүгээ Да Жунтан засгийн газрын тушаалаар энэхүү монголыг хамгаалахаар ирсэн бөгөөд эдүгээ сонсвоос цагаан намын Барон Унгерн хэмээгч их цэрэг авч халдаар ирнэ хэмээжээ. Учир иймийн тул та нар өдөр шөнөгүй сэргэг байж зэвсгээ бүү холдуулагтун. Дэмий бүү хэсэж, бүү явагтун. Хэн бээр зөрчвөөс даруй цаазын ёсоор шийтгэнэ хэмээн хэлээд бас дахин дахин захиж ороход тэдгээр гамин цэргүүд их л сүртэйгээр хашхиралдан цагаантан ирвээс арилгасугай хэмээлцэн ороод удалгүй хэдэн цэргийн ноёд нөгөө этгээд яаран гарч ирээд Ян Хо хэмээх цэргийн уриа татмагц зүг зүгээс гамин цэрэг гарч ирнэ. Тэдгээр цэргийн дарга нар хэлнэ.

	— За одоо цагаантан маш ойр иржээ. Эс бөгөөс энэ шөнө үгүй бөгөөс маргааш шөнө адбиш (эрхбиш) ирнэ. Тиймийн тул нэг зуун цэргийг Богд уулын зүүн этгээд, нэг зууг Баянзүрхэд, хоёр зуун тавийг Хужирбуланд, их бууны цэрэг хорийг Туулын голд, мөн бууны цэрэг хорийг Хүрээний хойд этгээдэд бас мөн бууны цэрэг арвыг Гандангийн хойно бас морин цэрэг нэг зууг зүүн хойд уулын жалга зав бүрд хос хосоор тус тус бүгүүлэх ба мөн морин цэрэг нэг зуун тавийг Маймаа хотын зүүн этгээдэд бэлтгэн хүлээлгэж, аль этгээдэд дайсны хүч ихэдвээс тэр зүгт туслаар одно. Жич явган цэргүүдийн үлдэх нь цөмөөр явахад бэлтгэж Нийслэл хүрээ ба Маймаа хотын дотоодыг хамгаалан, гадаадыг туслалцана. Тийн бүгдээр их бууны дууг сонсмогц даруй зэвсгийг бэлтгэн хөдөлнө хэмээн тунхаглан зарлаж тус туст даалган оноогоод өөр өөрийн оногдсон газрыг бэхлээр орно. Дараагаар Барон Унгерн олон цэрэг дагуулан гарч ирээд цэргүүддээ хэлрүүн:

	— За эдүгээ нэгэнт нийслэл хүрээнд ойртсон тул энэ шөнө дунд гэнэт зүүн этгээдээс дайран орсугай. Цөм бэлтгэж хоол ундаа идэцгээсүгэй хэмээн нөгөө этгээдээр орж очив. Удалгүй гамингийн бөөн цэргүүд буугаа барьж сэмхэн сэмхэн уулыг тойрон гэтсээр орно.

	Дараагаар үхэр бууны цэрэг бас дараагаар пулемёт бууны цэргүүд гэтсээр орно. Гэнэт их бууны дуу гармагц олон гамин цэргүүд түргэн түргэн гарч ирээд цөм буугаа сумлан гэтэж орох, гүйн явж өнгөрөх үзэгдэнэ.

	Дараагаар цагаантан нар гүйлдэн гарч буугаа сумлан буудсаар орно.

	Тийнхүү хол хол буун дуу хүржигнэж их буун дуу тасралтгүй гарна. Ийнхүү нэлээд удаад гэнэт уулын нөгөө этгээдээс олон цагаан цэргүүд буугаа чирч явган нүцгэнээр зугтсаар гарч ирэлцэх ба хойноос нь маш олон гамин цэргүүд нэхэн хөөж буудсаар өнгөрөх үзэгдэнэ. Удалгүй олон гамин цэргүүд дарга нарын хамт гарч ирэн жагсаж зогсоод дарга нар нь хэлрүүн:

	— Эдүгээ эрхэм олон цэргүүд баатар зоригоор цагаан намын хулгай нарыг нэгэнт дийлсэн болох тул одоо бүгдээр амарцгааж жич зэвсгээ хурцатган бэлтгэсүгэй. Тэдний цагаан хулгай нар дахин ирвээс нэгийг ч үлдээлгүй арилгасугай хэмээхэд бүгдээр Хо хэмээн хашхиралдан орно. Хөшиг хаана.

	 

	 

	 

	Долоодугаар бүлэг. Барон Унгерн бээр Жибэн ба цахар монгол цэргүүдийн хамт дахин дайлаар орж гамингуудыг хөөн гаргасан нь

	Хөшиг нээмэгц: Барон Унгерн бээр дарагдсан цэргүүдийн хамтаар гарч ирэх ба тэдгээр цэргүүд нь буугаа чирч гутлаа гээсэн ч байна. Хөл гараа хөлдөөсөн ба шархдуулсан ч байна. Тийнхүү бүгдээр гарч ирэн сууцгаан гаслалцан зарим нь талх идэн зарим нь ус эрж байна. Барон хэлрүүн:

	— Энэ дайснууд ийм хэцүүг мэдсэнгүй. Бид нар түүний бэлтгэл жагсаалд гэнэт орж ийнхүү дарагдав. Гэвч бид нар дахин цэрэг зэвсгээ засан бэлтгэж тэдний чухал санаандгүй цагийг нь үзэж нэгмөсөн орвоос эрхбиш дийлнэ. Танай олон цэргүүд биеэ амарч, зэвсгээ засагтун хэмээгээд өөрөө мөн сууж ус уун талх идэж байна.

	Гэнэт нөгөө этгээдээс шар туг хийсэн маш олон цахар цэргүүд цөм маузер буу зүүн таван өнгийн пансаар цэцэг зангидан чимсэн ийм цэргүүд гарч ирэхэд тэдгээр цагаантан нар их л цочин яаран босоцгоож буугаа сумлан байх ба зарим нь дутаахаар бэлтгэн байтал нэгэн хүн тэргүүлэн давхиж ирээд өндөр дуугаар дуудан хэлрүүн:

	— Их жанжин Баронтны олон цэргүүд сонсогтун. Бид нар бөгөөс өөр хүн бус. Найдан ван ба Баяр гүн нарын цэргүүд байна. Тухайлан Барон жанжныг туслаар ирэв. Жич манай ноён Найдан ван, Баяр гүн нар их жанжин Баронтонтай бараалхахыг хүснэ хэмээхийг Барон сонсоод урагш одож асууруун:

	— Та нар магад мэхлэхээр ирсэн буй за. Би сонсвоос та нар монголоо мартаж гаминг дагасан цэрэг хэмээнэ. Энэ өдөр яахин намайг мэхэлж болно. Барон хэмээгч даруй би мөн. Танай ван Найданжав, гүн Баяртан хаана байна хэмээтэл Найдан ван ганцаар гараад хэлрүүн:

	— Найданжав хэмээгч би байна. Бид нар гаминг дагасан бус харин гаминд дарлагдаж гарсан бөгөөд танай хамтаар гаминг хөөн гаргахыг хүснэ. Хэрэв худал аваас танай зэвсэгт дуртайяа үхсүгэй хэмээхэд Барон хэлрүүн:

	— Тийм бөгөөс маш сайн хэмээн хоёулаа гар барин ёсолж тэдгээр цахар цэргүүд цөм ирэв. Жич: Баяр гүний цэрэг хүмүүс ирээд Барон лугаа ёслолцов. Тийнхүү харилцан суулцаж дарагдсан ба дахин орох учраа ярилцан байна. Гэтэл бас нэг Жибэн хүн давхин ирэхэд бүгдээр түүнийг сэжиглэн харан байв. Тэр Жибэн ирээд хэлрүүн:

	— Барон жанжны цэрэг мөн үү? Барон:

	— Мөн. Та яасан хүн буй? хэмээхэд тэр Жибэн хэлнэ.

	— Би бөгөөс их түшмэл Вигмагийн тушаалаар ирэв. Эдүгээ манай улсын цэргээс энэхүү Манжуурт байсан цэргүүдийг танд туслаар томилсон ба бас зэвсэг ирж явна хэмээхэд Барон ба нийт ван нар их л баярлан тэрхүү Жибэнийг хүндлэн ёслолцож байтал гэнэт маш олон Жибэн цэргүүд хүрч ирэх ба түүнд Вигма тэргүүлэн ирж харилцан ёслолцон сууж Барон бээр дарагдсан учраа хэлэх ба бас Найдан ван нарын дагаар ирснийг хэлэхэд Вигма хэлнэ:

	— Гайгүй одоо бид шинэ чийрэг цэрэгтэй болсон тул юунаас айна. Жич: энэхүү Сэцэн хан аймгийн хошууд дахь ноёдыг зарлан ирүүлж энэ аймгаас хэдэн мянган монгол цэрэг дайчлан элсэж хүчин хавсралцуулж дахин нэг орж үзсүгэй хэмээхэд бүгдээр зүйтэй гэв.

	Барон асууруун:

	— Хэн бээр энэ хошуудын ноёдыг урьж ирнэ хэмээхэд Баяр гүн, 

	— Би явсугай хэмээн цахар, орос цэрэг дагуулан гарч одно. Энэ завсар Барон Унгерн бээр тэдгээр цахар цэрэг ба Жибэн цэргүүдийн жагсаал сургуулиудыг үзэн байв. Удалгүй Баяр гүн Цэвээн тэргүүний зэрэг хоёр ноёдыг авчрахад Барон учраад хэлнэ.

	— За бид танай монголыг гамингийн гараас хамгаалахаар явж буй тул та нар цэрэг дайчилж биднийг туслахад дуртай буюу.

	Тэдгээр монгол ноёд хэлнэ:

	— Бидэнд хэзээний энэ санал байсан бөгөөд нэн ялангуяа мөнөөхөн сонсвоос гамин нар халхын ноёд ба Богд ламтныг барьсан гэнэ. Үүнд бид нар үхэвч тэдгээр гамингуудтай тулахыг хүснэ хэмээхэд Барон хэлнэ:

	— Тийм бөгөөс маш сайн. Та нар одоо даруй өөр өөрийн хошуудаас идэр эрсүүдийг арав хоногийн дотор бүртгэн ирүүлэх ба хонь ямаа, үхэр, морь үлэмжхэнийг авчрагтун. Жич зэвсэг бөгөөс бидэнд бүрнээ буй хэмээхэд тэдгээр ноёд, 

	— За хэмээн оров.

	Барон бээр харьяат цэргийн дарга нартаа хэлрүүн:

	— Одоо бид сэмхнээр Нийслэл хүрээний зүүн ба зүүн өмнө, хойно ба баруун хойно этгээдээс нь шууд байлдан орж их буугаар сүрдүүлэн гамин цэргүүдийг энэ удаа эрхбиш хөөн зайлуулж Нийслэл хүрээг эзлэн авсугай хэмээхэд бүгдээр:

	— Энэ маш сайн хэмээв. 

	Гэнэт нөгөө этгээдээс маш олон улаан хувцастай цэргүүд ирнэ. Энэ юу болов хэмээн харж байтал нэгэн хүн хашхирсаар түрүүлэн ирээд мэхийн ёсолж хэлрүүн:

	— Их Барон жанжинд ёсолно. Бид нар бөгөөс төвөд цэрэг болой. Эдүгээ нийслэл хүрээний газар богд Жавзандамбыг гамин нар барин хорьсны тул бид нар зүгээр сууж чадахгүй хорсолтой болоод тухайлан их жанжин танай цэрэгт хүчин хавсралцан хар хятадыг хөөн гаргахыг хүснэ хэмээхэд Барон асууруун:

	— Сайн, сайн танай нэр хэн буй. Барон жанжин хэмээгч би байна хэмээхэд тэр төвөд хэлрүүн:

	— Би бөгөөс төвөд цэргийн захирах их жанжин Саж лам хэмээгч болой хэмээн харилцан ёслолцон цэргийг нь хүлээн авав. Удахгүй нэгэн цэрэг ирж хэлнэ.

	— Цэвээн тэргүүний цэрэг ирэв хэмээтэл Цэвээн тэргүүн ирж ёслолцон хэлрүүн:

	— Миний бие тус аймгийн идэр эрсийг элсэж ирэв. Одоо мордвоос ямар хэмээхэд Барон хэлрүүн:

	— Сайн сайн. хойд ангиас зэвсэг авч тараан өгөгтүн хэмээхэд нэг орос ноён:

	— За хэмээн гараад ирж хэлнэ.

	— Бүгдэд буу сум олгов хэмээхэд Барон хэлнэ:

	— За та нар өөр өөрийн цэргийг тэргүүлэн явагтун. Миний бие их цэргийг авч зүүн хойно этгээдээс орно. Энэ удаа хэрхэвч хоцорч үл болно. Жич миний тушаалыг бүгдээр дагах хэрэгтэй хэмээхэд бүгдээр

	— За хэмээн туг хиураа барилцан мордож гарав.

	Удалгүй нөгөө этгээдээс гамин цэрэг гарч ирэн жагсахад Го Си Лин гараад олон цэрэгтээ хэлрүүн:

	— Эдүгээ бид нар цагаантныг нэгэнт дийлсэн тул тэд нар дахин ирэх нь тийм амаргүй буй заа. Тиймийн тул манай олон цэргүүд амар тайвнаар сургуулиа үйлдэгтүн. Гэвч мөн сэргэг байх хэрэгтэй хэмээгээд оров. Тэдгээр олон цэрэг жагсаж сургуулиа үйлдэж орно. Удалгүй шөнө болж ногоон туяа тусмагц гэнэт уулын чанадаас их бууны дуун гарч найм, есөн цахар цэрэг буу барин буудсаар гарч ирээд гамин нарыг алагтун хэмээн хашхиралдмагц газар бүр гаминг арилгагтун алагтун хэмээлдэн түрхэрч бууны дуун тасралтгүй гаран цагаан цэрэг, цахар, монгол цэргүүд үүгээр түүгээр буудалцан гүйлдэж байхад олон гамин цэргүүд их л сандралдан орон гаран учралдан буудалцаж үсрэн үхэх ба энд тэнд удалгүй үхсэн гамингийн хүүр хөндлөн гулд байв. Зарим гамин цэрэг нь буугаа хаян дутааж хойноос нь цахар, монгол цэргүүд хөөж их л байлдаан болон атал хөшиг хаана.

	 

	
Тавдугаар дэвтэр

	Нэгдүгээр бүлэг. Барон Унгерн бээр нийслэл хүрээг эзэлж халхын ноёд лугаа учирсан нь

	Хөшиг нээмэгц: гамин ба цагаантны байлдаан хараахан зогсож үхсэн хүүр дүүрэн байх ба эд юм үүгээр түүгээр элбэг байхад тэдгээр цагааны цэргүүд дураар олзлон явтал бас зарим энгийн хүмүүс ч эдлэл таваарыг булаалдан авч байхад орос цахар цэргүүд буу тавин тэдгээр энгийн улсыг барилахад зарим нь дутаан сандралдан орж заримыг нь барин орно. Удалгүй их жанжин Барон гарч ирээд олон цэргүүдийг жагсаан хэлрүүн:

	— Эдгээр хүүр яснуудыг үтэр түргэн зайлуулж газар орныг цэвэрлэгтүн хэмээмэгц за хэмээлцэн тус тусдаа чирэн оров. Барон Унгерн бээр төв ширээнээ сууж ийн хэлрүүн:

	— Эдүгээ бид нар нэгэнт хятад, гамин нарыг үлдэн гаргаж Нийслэл их хүрээнээ олсон тул одоо засаг төрийн хэргийг байгуулан тогтооно хэмээн суутал удалгүй Найдан ван, Цэвээн тэргүүний зэрэг цэргийн тэргүүлэгчид орж ирэн мэхийн ёсолж хэлрүүн:

	— Доорд түшмэл би их жанжны тушаалаар өөрийн цэргийг дагуулан хойно этгээдээс орж бүрнээ устган дайлж эд зэвсэг ихэд олзлов хэмээхэд Цэвээн тэргүүн хэлрүүн:

	— Миний бие харьяат цэргийг аван ах Тогтох тайжийн цэргийн хамтаар гамин хятадуудыг хойд замаар бүрмөсөн үлдэн гаргав хэмээтэл Баяр гүн хэлрүүн:

	— Миний цэргээс найман хүн анх хүрээний гамин цэргийн дотор довтлон орж үргээснээс ихэд дийлсэн нь миний гавьяа хэмээв. Төвөд Саж лам хэлрүүн:

	— Манай төвөд цэрэг гамингийн дотор довтлон орж Богд хутагтыг хамгаалан залж гаргав хэмээхэд Барон Унгерн хэлрүүн:

	— Сайн, сайн танай олны гавьяа илэрхийлэн шагнана. Жич: Үүнээс илүү нэг их дайсан байх болой. Түүнийг дарж чадваас та бүхнийг цөм хаан өргөмжилнө хэмээн хэлж бас хэлрүүн:

	— Эдүгээ бид нар төрийн хэргийг төвхнүүлэх нь чухал тул та нар уламжлан зарлаж халхын ноёдыг надтай учруулагтун хэмээхэд:

	Нэг түшмэл хэлрүүн:

	— Эдүгээ гадна үүдэнд халхын хан, ван, засаг ноёд ба ван, гүн нар цөм золгоор ирээд хүлээж буй хэмээхэд Унгерн оруул хэмээв. Удалгүй халхын ноёд зэргээр орж ирээд Унгернд сөгдөн мөргөж хэлрүүн:

	— Амийг аварч атаатан дайснаас салгасан ачит богд их жанжинтанд ач хариулан ёсолно. Мөнөөхөн бидний олон сайдуудыг дээд эзний зарлигаар зарж танд золгоор ирснээс гадна та бөгөөс тавдугаар богдын бүрэлбаа мөн хэмээж таныг халхын хаадын манлай, ван өргөмжилж бүх цэргийн ерөнхийлөн захирах жанжны тушаалыг шагнав. Жич аль хүсэх хэрэглэгдэх зүйлийг дуртайяа дагаж гүйцэтгэнэ хэмээхэд Барон хэлрүүн:

	— Сайн сайн. Бидний хэлэлцэх тогтоох хэрэг маш олон буй тулд дараа тавтайяа хэлэлцсүгэй. Жич, та нар энэ өдрөөс үүссэн их жанжин Бароны яам хэмээн байгуулж бэлтгэх ба жич: Аливаа хэргийг надад мэдэгдэлгүй явуулж үл болно. Жич, гамингийн үеийн албан хаагчдыг цөм устгах ба гаминтай сүлбэлдэн явсныг цөмийг барина хэмээхэд олон ноёд - Жа хэмээн гарч хөлсөө арчилцан сэмхэн сэмхнээр мордож одов. Барон бээр түшмэддээ хэлрүүн:

	— За та нар өөр өөрийн цэргийг авч хотыг ээлжээр харгалзах ба гадагш тагнуул тавь. Жич баярын хурим бэлтгэж олон цэргийг хуримталсугай хэмээхэд бүгдээр жа хэмээн гарав. Барон бээр хоёр шадар түшмэд Балсанов, Жамбалон нараа дагуулан ормогц хөшиг хаана.

	 

	 

	 

	Хоёрдугаар бүлэг. Барон Унгерн энгийн ардыг дүүжилсэн ба ихэд алба татахаар зарласан нь

	Хөшиг нээмэгц: Барон Унгерн гарч ирэн сууж хэлрүүн:

	— Энэ өдөр халхын ноёдыг зарлан ирүүлж хэлэлцэхийг тушааж буй тул халхын дөрвөн хаад ба Шанзав нарыг дуудагтун хэмээхэд нэг түшмэл жа хэмээн гараад удалгүй халхын ноёдыг авчрав. Тэдгээр ноёд бээр хиа нараа дагуулан морилон ирж буулцан орж Барон Унгернтай ёслолцон суусны хойно Унгерн хэлрүүн:

	— Энэ өдөр миний бие та нарыг урьсан нь өөр хэрэг бус эдүгээ бөгөөс манай орос оронд улаан нам хэмээх тэрсүүд дайсан дээрэмчид гарч шашин төрийг мөхөөгөөд бас удалгүй та нарыг дарахаар ирнэ. Иймийн тул бид нар урьтан эс сэргийлбээс үл болно. Тийнхүү одоо бид их цэрэг байгуулах тул та нар дөрвөн аймаг шавиас идэр цэрэг таван мянгыг элсүүлж шар үхэр нэг түм, эр хонь нэг бум, агт морь түм, үхэр тэрэг таван мянгыг гурван сарын дотор бүртгэн ирүүлж хэрэглэхэд бэлтгэсүгэй. Хэн бээр зөрчих аваас шууд буудан ална хэмээхэд тэдгээр ноёд түүнийг сонсоод зарим нь хэлээ гаргаж гаслах байдалтай зарим нь бид гүйцэтгэсүгэй хэмээв. Барон хэлрүүн:

	— Жа тийм бөгөөс та нар энэ өдрөөс эхлэн элч зарлага нарыг хуваан томилж дөрвөн зүгт гарган нэн даруй шаардуулан ирүүлсүгэй гэв. 

	Халхын ноёд жа хэмээн гарч явцгаав. Барон хэлрүүн:

	— Халхын ийм уужим тал, элбэг хөрөнгөнд бид санаа амар сууж эдний хүн малыг бартал улаантантай дайтахад бас арван жил тэснэ хэмээн суутал Жибэний элч Вигма орж ирэн харилцан ёслолцон суусны хойно Барон хэлрүүн:

	— Одоо бид монголчуудыг эзэлж чадсаны тул эрхэм түшмэл та энэ их баярыг их Жибэн улсын засгийн газар мэдэгдэн явуулбаас ямар хэмээхэд Вигма хэлрүүн:

	— Энэ маш сайн. Миний бие өөрөө одсугай. Та их хэргээ бүтээн амар тайван суусугай хэмээн харилцан ёслолцон гарч ирээд амандаа ийн хэлрүүн:

	— Цагаантныг урьж гаминг гарган Монголыг олзолсон энэ их гавьяаг цөм би бүтээсэн болох тул одоо би улстаа эргэвээс ерөнхий сайд болохгүй боловч магад нэг ихээхэн ноён болно хэмээн баярлан дэвхрэн бүжиглэсээр орно. Удалгүй нэгэн цэрэг орж ирээд Унгернд айлтгаруун:

	— Эдүгээ байлдааны завсраар ашгийг хичээн бараа зөөн явсан зальхай монгол ард хэдэн хүнийг барьж ирсэн тул их жанжин таслан шийтгэнэ үү хэмээхэд, оруул гэв. Тэр цэрэг гаран очиж хэдэн монгол хүнийг хөтлөн ирэхэд Барон их л хилэгнэн хэлрүүн:

	— Энэ муусайнчуудыг үлдээж юу хийнэ. Жамбалон чи аваачиж өлгөгтүн хэмээхэд Жамбалон жа хэмээгээд хэлрүүн:

	— Та мөн гарч үзэн уйтгараа сэргээхгүй юу хэмээхэд Барон хэлрүүн:

	— Үнэхээр тийм хэмээгээд хэдэн цэргийг дуудан тэдний гурван монголыг үүдэн дахь өндөр модноос олс татан хүзүүнээс нь өлгөхөд тэдгээр монголчууд амь тэмцэн дуугарч ч чадалгүй дэмий л тийчгэнэн байж үхэхэд Барон Унгерн, Жамбалон хийгээд цэргүүд нь цөм инээлдэн хөгжилдөж алгаа ташин байгаад Жамбалон хэлрүүн:

	— Ийнхүү дүүжлэх нь монголчуудыг залхаахад маш сайн арга ажээ хэмээхэд Унгерн хэлрүүн:

	— Үнэхээр тийм болой. Одоо энэ мэт явагчид ба миний тушаалыг зөрчигчид гарваас хаа барьсан газарт нь дүүжлэгтүн хэмээхэд бүгдээр жа хэмээв.

	Барон бас хэлрүүн:

	— Эднийг аваачиж хол хаягтун хэмээн буулган байтал бас хэдэн цэрэг нэг хэдэн орос, хэдэн гуулин нарыг барин ирж хэлрүүн:

	— Эд бөгөөс улаантан ба гамингийн сүлбээ хэмээхэд Барон дүүжлэгтүн гэв. Жамбалон хэлрүүн:

	— Жанжин ноёнтон эднийг буудаж үзвээс бас нэг сонин бөгөөд уйтгар сэргээх бус буюу хэмээхэд Барон хэдэн цэргийг дуудан буудагтун хэмээв. Тийнхүү нэг нэгээр буудахад дээр үсрэн унана. Үүнд бүгдээр их л инээлцэн алга ташин байтал хөшиг хаана.

	 

	 

	 

	Гуравдугаар бүлэг. Барон Унгерн цэргийн жагсаалыг үзэж улаантныг дайлаар гарсан нь

	Хөшиг нээмэгц: хоёрдугаар жанжин Жамбалон гарч ирээд нэгэн цэргийг дуудан цэргийн тэргүүлэгч бүхнийг нэн даруй дуудагтун. Их жанжны тушаал буй хэмээхэд жа жа хэмээн удалгүй цэргийн дарга нар ирэхэд Жамбалон хэлрүүн:

	— Танай олон түшмэд сонсогтун. Энэ өдөр их жанжин Барон ирж олон цэргийг үзэх тул та нар нэн даруй цэргүүдээ жагсаагтун хэмээхэд бүгдээр жа гэв. Жамбалон төдий ормогц нөгөө этгээдээс цагаан цэрэг гарч ирэн цэргийн дүрмээр алхан явж сургууль үйлдээд зогсоно. Бас удалгүй цахар цэрэг ба монгол, төвөд, жибэн цэргүүд гарч жагсана. Төдий Жамбалон гарч ирээд бүгдийг нэгэн зэрэг алхан явуулж жагсаалыг үзэн зарим муу сурсныг нь жанчин байтал нэгэн түшмэл гараад их жанжин Баронтон ирэв хэмээхэд бүгдээр номхон зогсов. Барон Унгерн гарч ирээд хойноос нь Жамбалон, Найдан вангийн цэрэг түшмэд нь дагалдан явж цэргийн жагсаалыг дараа дараагаар үзсээр монгол цэргийн жагсаалд хүрэхэд зарим нь явж чадахгүй, зарим нь шинэ ирсэн тул баруун тийш эргэгтүн гэхэд зүүн тийш эргэх ба алхаад явагтун гэхэд гэдрэгээ эргэн зогсох мэтээр олны инээдэм болон ахуйд Барон Унгерн их л хилэгнэн барьсан ташуураар хоёр цэргийг жанчин унагаад бас дарга нарыг нь зандран занчихыг завдан байхад бүгд айн дагжин байв. Унгерн хэлрүүн:

	— Та нар ийм муугаар цэргийг сургах аваас цөмийг ална. Жич улаантныг дайлаар мордоно. Тэр цагт хэн бээр зөрчвөөс даруй ална хэмээгээд орно. Тэдгээр цэргүүд нь жагссаар орно. Удалгүй нөгөө этгээдээс цагаан туг барьсан морьтон цэргүүд довтлон гарч мордов хэмээлдэн өнгөрч монгол цахар цэргүүд дараа дараагаар өнгөрнө. Хөшиг хаав.

	 

	 

	 

	Дөрөвдүгээр бүлэг. Цагаантны цэргүүд замын айлыг дайчлан өнгөрсөн нь

	Хөшиг нээмэгц: Нэгэн ядуу гэр байх бөгөөд өвгөн эмгэн хоёр байна. Өвгөн нь хэлрүүн:

	— Эмгээн! Хүү чинь долоон хар ямаагаа хариулж яваа болов уу? Чи гараад хоёр муу морио үзэгтүн хэмээхэд эмгэн хэлрүүн:

	— Хэдэн муу ямаа байлгүй хаа очих вэ? Би сая харсан. Бас дахин дахин харах юу билээ. Өвгөн зэмлэн хэлрүүн:

	— Ээ муу зөнөг толгой чи юу гэнэ ээ? Бид нар ямаа мориноосоо салбаас юу үлдэх билээ. Өлбөрч үхэх буюу, нээрэн хэдэн ямааг хүүтэй минь чоно барьсан ч юуны магад хэмээн ярилцан байтал нэгэн бага хөвүүн ирээд хэлрүүн:

	— Аав, ижий идэх юм байна уу? Аав нь хэлрүүн:

	— Идэх юм байхгүй. Ээжээсээ асуу.

	— Тэр хэдэн ямаа чинь байна уу? Хөвүүн хэлрүүн:

	— Байгаа, би хариулаад ирэв. Ижий нь хэлрүүн:

	— Хүү минь тарганаасаа идэгтүн гэв. Өвгөн хэлрүүн:

	— Эмгэн чи юм сонсов уу? Үгүй юу гэв. Хэлрүүн:

	— Манай энд өчигдөр ирсэн хүнээс сонсвоос Богдын хүрээнд тавдугаар Богд Барон хэмээгч ирээд гаминг хөөж Богдыг хаан ширээнд нь залсан гэнэ. Хөгшин толгой бид нэгэн сайн цаг үзээд үхэх юм байж дээ. Бурхны л аврал хэмээхэд эмгэн сонсоод залбиран хэлрүүн:

	— Хайрхан, бурхан богд минь! Яасан сайн юм бэ, тэр чинь хэмээн ярилцан өвгөн хэлрүүн:

	— Хайрхан, тэр Богдод нэг уулзаж мөргөөд үхэвч гомдолгүй хэмээн ярилцан байтал нохой хуцна. Ихэд морьдын чимээ гарна.

	— Юу вэ, юу вэ хэмээн гарч үзвээс тоо томшгүй олон цэрэг өнгөрөн гарч гэнэт хэдэн цэрэг давхин ирэхэд өвгөн ёслон асууруун:

	— Ноёд хаанаас морилж яваа болов хэмээхэд тэдгээр цэргүүд зандран хэлрүүн:

	— Дуугүй бай. Бид хэмээгч их жанжин Бароны цэрэг улаантныг дайлаар явна. Танай энд идэр эр, залуу морь байваас түргэн өгөгтүн хэмээхэд өвгөн айн хэлрүүн:

	— Манай энд тийм юмгүй хэмээтэл ташуур далайн дэмий бүү донгод! Түргэн гаргаж ир хэмээхэд өвгөн эмгэн их л айн хүү минь хоёр морио аваад нааш ир хэмээхэд хөвүүн нь морио хөтлөн ирэхэд тэдгээр цэргүүд зандралдан хэлрүүн:

	— Харав уу, харав уу байсаар байтал үгүй хэмээх нь даанч муу хүн байна хэмээгээд хөөрхий өвгөнийг нэвширтэл жанчиж хөвүүнийг нь морьтой нь хамт хөөн явав. Үүнд эмгэн өвгөн хоёулаа их л уйлан гаслан байж гэнэт үхэтхийн унамагц хөшиг хаана.

	 

	 

	 

	Тавдугаар бүлэг. Алтанбулагийн газар ардын цэрэг байгуулж, Баяр гүнтэй дайтсан нь

	Хөшиг нээмэгц: Ардын намын нөхөд хуралдан байгаад нэг нь хэлрүүн:

	— Эдүгээ энэ арван нэгдүгээр оны цагаан сарын хоёрны өдөр бид нар анх хурлаа нээсэн тул энэ өдрийн хуралд нөхөр Да илтгэл хийнэ хэмээхэд Да босоод хэлрүүн:

	— Нөхөд өө, бид нар эдүгээ Зөвлөлт Оросоос журмын тусламж олж ардын цэрэг байгуулан Хиагтын гамин нарыг үлдэн гаргаж эдүгээ энэ Алтанбулагийн газар Ардын түр засгийг байгуулж, ардын намын анх хурлыг нээсэн энэ бүхий учир бөгөөс гагцхүү бид нар олон монгол ардын зовлон зүдүүрийг арилган улс төрөө мандуулж эзэрхэг харгисуудыг устгахаар зорьж явсны ач бөгөөд бид хэдийгээр энэ зэрэгт хүрсэн боловч хэзээ Нийслэл хүрээгээ авч жинхэнэ засаг төрөө байгуулбаас сая манай зорьсон их хэрэг бүтсэн нь тэр ажээ. Эдүгээ Нийслэл хүрээнд цагаан намын муу хулгай нар, харгис Жибэн лугаа сүлбэлдэж олон түмнийг зовоон гашуун алба гаргуулан дураар эзлэн түйвээж буйн дээр эдүгээ сонсвоос монголчуудаар бамбай хийж нааш халдаар ирэх чимээ буй тул одоо эднийг арилгахгүй байж үл болно.

	Тиймийн тул нөхөр жанжин Сүхбаатар, Чойбалсан нар нэгэн салаа хурц зэвсэгт цэрэг авч эсэргүүцэн байлдах ба бусад цэргийг улаан цэргийн хамт зүг зүгт тэгшхэн хувааж туслалцан байлдсугай хэмээхэд бүгдээр зүйтэй хэмээлцэн тэр даруй жанжин Сүхбаатар зэвсэг аван цэрэг жагсаахаар гарна. Төдий хурал тархаж орно.

	Удалгүй жанжин Сүхбаатар цэргүүд авч гараад ухуулан хэлрүүн:

	— Эдүгээ бид нар Монгол улсын жинхэнэ ардын цэрэг мөн бөгөөд ард түмэн улс төрөө гадаадын харгисуудаас салгах явдалд амь биеийг огт хайхралгүй зүтгэж нийслэл хүрээг авсан цагт нөхөд цэргийг эрхбиш сайшаан шагнана хэмээхэд тэдгээр цэргүүд бүгдээр ура хэмээн хашхирч хэлрүүн:

	— Бид нар үнэнч жанжин Сүхбаатараа даган явж хэдийгээр үхэвч гомдолгүй хэмээхэд Сүхбаатар хэлрүүн:

	— Тийм бөгөөс маш сайн. Эдүгээ цагааны цэрэг маш ойртож ирсэн тул түүнтэй үхэн байлдаар одсугай хэмээхэд бүгдээр жа хэмээн их л сүр жавхлантайгаар мордон гарна.

	Удалгүй нөгөө этгээдээс Баяр гүний цэрэг гарч Баяр хэлрүүн:

	— Одоо бид Алтанбулагт ойртсон тул хурц зэвсгээ барилцан шууд дайран орж Бодоо, Данзан, Сүхбаатар нарыг амьдаар барьж тэргүүн гавьяа байгуулна, явсугай хэмээн бүгдээр давхилдан өнгөрнө. Нөгөө этгээдээс Сүхбаатар жанжин тэргүүлэн цэргүүдтэйгээ гарч хэлрүүн:

	— Олон цэргийн нөхөд зэвсгээ сумлаж бэлтгэгтүн. Тэр их тоос нь эрхбиш дайсны тоос мөн. Бид энд бүгж хүлээсүгэй хэмээн цөм нуугдан гэтэж байтал Баяр гүн ганцаар түрүүлэн гарч хойноос нь цэргүүд нь гарав. Гэнэт Сүхбаатар жанжин гарч зандран асууруун:

	— Та нар ямар хүмүүс аймшиггүй үүгээр явна хэмээхэд:

	Баяр гүн хэлрүүн:

	— Би бөгөөс их жанжин Бароны их цэргийн өмнө явах хошууч жанжин гүн Баяр байна. Тухайлан урвасан хулгай ардын намыг устгахаар явна. Чи хэмээгч хаанаас ирсэн замын хулгайч вэ? Түргэн хэлэгтүн хэмээхэд Сүхбаатар ихэд хилэгнэн зандран хэлрүүн:

	— Дэмий бүү донгод! Та нар бөгөөс цаг мэдэж байдлыг хянахгүй, харгис хулгай цагаантантай хөнгөмсгөөр сүлбэлдэж, улс төр ард иргэнийг гадаадын гарт худалдагч зальхай эзэрхэг урвасан этгээд цөм мөн бөлгөө. Би бөгөөс Монгол улсын төрийг байгуулж ард түмний эрх жаргалыг олгогч ардын цэргийн жолооч жанжин Сүхбаатар бөлгөө. Миний нэрийг мэдвээс түргэн гажууг халж шударгыг дагагтун. Үгүй бөгөөс амь биеийг ч хамгаалахад бэрх хэмээхэд Баяр гүн үүнийг сонсоод олон цэргээ дуудан хэлрүүн:

	— Энэхүү Сүхбаатарыг амьдаар баригтун хэмээн хэлэх сацуу жанжин Сүхбаатар маузер буугаа хөдөлгөмөгц таван аянгын дуу гарч ган үрэл бутран буудмагц хэзээний Баяр гүн шархдан мориноосоо унав. Тэр цагт Сүхбаатарын ар дахь ардын цэргүүд хашхиралдан гарч харилцан эсэргүү тэсэргүү буудалцан байгаад удалгүй Баяр гүнийг амьдаар нь барьж цэргийг нь хөөн дарж бутарган дайлж Баяр гүнийг авчран орхиход хэдийнээ үхжээ. Тийнхүү жанжин Сүхбаатар цэргүүдээ жагсаан үзвээс нэг ч хүн дутсангүй тул цэргүүдээ амрагтун хэмээн ортол хөшиг хаана.

	 

	 

	 

	Зургаадугаар бүлэг. Их улаантны цэрэг ба ардын цэрэг нийлж цагаан намын цэргийг бутартал дийлсэн нь

	Хөшиг нээмэгц: Алтанбулаг хот дахь ардын цэргүүд гарч жагсана. Удалгүй бүх ардын цэргийн жанжин Сүхбаатар гарч ирээд хэлрүүн:

	— Олон цэргийн нөхөд сонсогтун. Эдүгээ Барон Унгерний цэрэг хэдийгээр бид нарыг бүслэн дайтаж байгаа боловч эдүгээ хойноос их улаан цэрэг хорин мянга гарч маргаашийн дотор ирэх тул бид бүгдээр нэгмөсөн хөдлөх аваас эдний цагаан цэргийг эрхбиш арилгаж болно. Иймийн тул олон нөхөд цөхрөлгүйгээр зүтгэх хэрэгтэй хэмээхэд бүх цэрэг, бид амь биесийг хайрлахгүй зүтгэнэ хэмээн хашхиралдан хөгжилдөж байтал ардын намын нөхөд цөм гарч ирэн нэгэн Оросыг авчруулан Сүхбаатартай учруулж хэлрүүн:

	— Энэ бөгөөс их улаан цэргийн дивиз хэмээх хорооны дарга болой. Улаан цэрэг удалгүй ирнэ хэмээхэд Сүхбаатар ба олон цэргүүд их л зориг орж баярлан ёслолцон байтал тоо томшгүй олон улаан цэрэг цувран гарахыг бүгдээр үзээд улаан цэрэг мандан болтугай хэмээн хашхирахад бүгдээр ура хэмээн хашхирсан нь газар тэнгэр доргилно. Энэ их цэрэг өнгөрмөгц ардын намын нөхөд мөн цэргээ аван дагалдан явж өнгөрнө. Удалгүй нөгөө этгээдээс Барон Унгерн цэргийн хамт гаран хэлрүүн:

	— Эдүгээ улаан цэрэг хэд хэдэн түм ирсэн тул бид нар сэргийлэх хэрэгтэй болов. Хэрэв энэ цэрэг баахан удаан ирсэн аваас бид эрхбиш Шивээ, Хиагт хоёр хотыг авч ардын намыг арилгах бөлгөө. Гэвч сайтар байлдваас дийлэх ч юун магад. Олон цэргүүд зэвсэглэгтүн. Дайлаар орсугай хэмээн цэргээ авч өнгөрнө.

	Дараагаар ардын намын цэрэг ба улаан цэргүүд гарч ирээд Сүхбаатар хэлрүүн:

	— Одоо бид энэхүү цагаантныг эрхбиш арилгаж шууд Нийслэл хүрээндээ буусугай. Олон цэргийн сүр жавхлан нь бадартугай хэмээн хашхирахад олон цэргүүд бүгдээр хашхиралдан цагаан хулгайг баригтун хэмээн далай долгилох мэт бархиралдан оров. Гэнэт их л буун дуу гарч улмаар догшрон их буу ба пулемёт бууны дуу огт тасралтгүйгээр сонсогдоно.

	Гэнэт цагаан цэргүүд муухай болов түргэн дутаагтун хэмээн хашхиралдан гарч зүг зүгт бутран дутаахад ихэд буу хүржигнэн улаан цэргүүд хойноос нь нэхэмжлэн цагаан хулгайг бүү гаргагтун хэмээн хашхиралдан эсрэг тэсрэг буудалцан тэдгээр цагаантан орох газаргүй болон үхсэн нь тоогүй хэвтэнэ.

	Улаан цэрэг ер тасралтгүйгээр цувран буудаж цагаантныг хөөнө. Цагаантан буугаа орхин амь тавин дутааж эсрэг тэсрэг байлдан атал хөшиг хаана.

	 

	 

	 

	Долоодугаар бүлэг. Цагаан намын хулгай Барон Унгерн аргын торонд орсон нь

	Хөшиг нээмэгц: Барон Унгерн ганцаар хээр тал газар дутаан явж их л бухимдан өгүүлрүүн:

	— Ай, ай тэнгэр чи намайг орхив уу. Би хүн болсон цагаас янагш энэ мэт дарагдахыг эс үзэв. Миний дагуулан явсан хэдэн мянган цэрэг алагдах нь алагдаж, сарних нь сарниж дутаагаад одоо би ганцаар үлдсэн ай одоо амьд гарахад бэрх буй за хэмээн үсрэн унаж нэгэн зэрэг хэвтээд сэхрэн босож дөрвөн зүгийг харан хаан эзэнт сүлд өршөө хэмээн орос ёсоор мөргөж бараад тамхи гарган татаж нэлээд болоод хэлрүүн:

	— Ай одоо би хаа очих билээ? Гагцхүү миний сайн зүг нь зүүн зүг болой хэмээн босон харайж мориндоо мордоод явсугай хэмээтэл тэртээ этгээдээс хол хоёр хүн зогсож дуудан өгүүлрүүн:

	— Жанжин ноён биднийг түр хүлээх ажаамуу гэнэ. Барон үүнийг сонсоод их л цочин яаран өврөөсөө нагаан хэмээх долоон одон сумт буугаа авч барин асууруун:

	— Та нар яасан хүмүүс вэ? Түргэн хэлэгтүн! Үгүй бөгөөс буудна хэмээхэд тэр хоёрын нэг нь дуудан хэлрүүн:

	— Их жанжин та бүү гар хөдөлгөгтүн. Би бөгөөс Сундуй гүн билээ. Улаантанд дарагдаж нэгэн хэсэг цэргээ аван танай цэргийг эрэхээр яваад ер олсонгүй. Харин их жанжин та энд байсан нь маш сайн. Та юунд ганцаар явж байх буй. Цэргүүд хаа очсон билээ? Бид нар жанжин ноёныг хамгаалан явсугай. Манай цэрэг дээр очиж бие амарваас сайн болой. Хэрэв энэ мэт ганцаар явсаар улаантанд учирваас сайнгүй болов уу хэмээн цөм мориноос бууж сөгдөн мөргөхөд Барон хэлрүүн:

	— Аахай, та нар буюу. Би буудан алдав. Болтугай, болтугай. Танай цэрэг хаа буй.

	Сундуй хэлрүүн:

	— Эндээс холгүй. Бид удирдан бараа болсугай хэмээхэд Барон мөн хардан буугаа огт үл тавин хойно нь явна. Тийнхүү нэгэн цэрэг янагш, чанагш яваад Сундуй гүн хэлрүүн:

	— Жанжин ноён бид бага сууж тамхи татсугай хэмээхэд Барон хэлнэ:

	— Тэгвэл татсугай хэмээн цөм мориноос бууж тамхи барилцан байгаад Сундуй гүн зүүн этгээдэд, түүнийг дагасан цэрэг Бароны ард суулцаж Сундуйгаар зориуд ээрч ядан асууруун:

	— Жанжин ноён цотон байна уу хэмээхэд Барон, 

	— Байна хэмээгээд буугаа газар тавин өвөр, түрий, сав тэргүүтнээ тэмтчин байтал гэнэт Сундуй гүн түүний бууг шүүрэн авмагц ар дахь цэрэг шууд тэврэн автал Барон их л цочин яаран асууруун:

	— Та нар яаж байна гэнэ. Сундуй хэлрүүн:

	— Таныг хүндэлж цэрэгтээ аваачсугай хэмээнэ хэмээгээд хоёулаа элбэж Унгернийг үхтэл хүлж моринд нь ачаад хоёр этгээдэд хашин явтал гэнэт чанадаас маш олон улаан цэрэг харагдана. Түүнийг Барон үзээд хэлрүүн:

	— Та нар тийш бүү явагтун. Тэр хэсэг нь улаан цэрэг байна хэмээхэд Сундуй гүн хэлрүүн:

	— Муу золиг дуугүй бай. Танай цагаан намын муу хулгай нар бидний монголчуудыг мэхэлж эзэрхийлэн дарлан энгийн ард амьтны амь бие хөрөнгө хогшлыг сүйтгэсэн нь багагүй бөгөөд бүх орос улсын дайсан чамайг би барьж улаантанд хүргэн өгч гавьяаг тэмдэглэн нэрийг ариутган ялыг солино хэмээн хэлээд байтал чанадаас арав гаруй улаан цэрэг буу барин зандран ирэхүйд Сундуй гүн нар цөм буу хаяж сөгдөхүйд тэдгээр улаан цэргүүд шууд ирэн Сандуй гүн ба Барон Унгерн нарыг цөм барин авч ормогц хөшиг хаана.

	 

	 

	 

	Наймдугаар бүлэг. Нийслэл хүрээний газар жинхэнэ их ардын засаг байгуулсан нь

	Хөшиг нээмэгц: Улаан цэрэг ба ардын цэргүүд цөм гарч ирэн жагссаны хойно ардын намын цэргийн жанжин Сүхбаатар хэлрүүн:

	— Энэ өдөр бидний ардын намын нөхөд их улаан цэргийн агуу хүчнээр цагаан хулгайг бүрнээ устгаж нийслэл их хүрээгээ нэгэнт олсны тул олон олон баатар цэрэг та бүхний ач гавьяаг сайшаан баяр хүргэснээс гадна бидний орос монгол хоёр улс үүнээс урагш үүрд ах дүү мэт журмаар барилдан тангаргийн нөхөд болж бие биестээ аль чадахаар туслалцаж түмэн үе болтол найрамдлыг илтгэсүгэй. Ура хэмээсэнд тэдгээр олон цэргүүд цөмөөр Ура хэмээн хашхирав.

	Дараагаар орос цэргийн захирал гарч хэлрүүн:

	— Орос монголын олон ардын цэргийн нөхөд сонсогтун. Энэхүү Барон Унгерн ба цагаан нам хэмээгч бөгөөс эртнээс нааш манай оросын олон түмэн үйлдвэрчин тариачин ардуудыг дарлан мөлжиж эрх чөлөө эрдэм соёлыг нь балартуулан эзэрхийлэн дарлан суусан хаад ноёд ба язгууртан капиталтан нар болой. Учир иймээс бидний оросын ард түмэн эрх чөлөө олохыг хүсэж эв хамтын журамт намаар удирдуулан, их хувьсгал үүсэж эдгээр дарлагч мөлжигч нарыг бүрнээ устгасанд тэд нар манай улсад сууж чадахгүй урван гараад гадаадын эзэрхгүүдтэй сүлбэлдэн цаг үргэлж цэрэг элсэн зэвсэг цуглуулж удаа дараа халдаар ирснийг манай ардын улаан цэрэг тэдний харгисуудыг бүрмөсөн устгахаар хөдөлж хөөсөөр зүүн Далайн газарт хүргэсэн бөлгөө. Гэтэл бас эд нар ханахыг мэдэхгүй шуналыг өвөрлөн харгис Жибэнтэй сүлбэлдэж харин бас танай монголыг мэхлэн эзэлж байлдаан дайлдаан усан галын зовлон үүсгэн танай монголчуудыг сүйтгэсэн нь багагүй, харин эд энэ өдөр нэгэнт сөнөсөн тул Орос, Монголын нэгэн дайсан сөнөжээ. Одоо танай монголын олон түмэн ард мөн ч өөрсдийн дарлагч эзэрхийлэгч харгис этгээдээ бидэн лүгээ адил устгаж ардын эрхтэй гэгээн жагсаалыг байгуулаад ард түмэн, улс төр юугаа боловсруулан хөгжүүлж дахин энэ мэт гадаадын харгисуудад мэхлэгдэхгүй болбоос зохино хэмээн үүний тул ухуулав хэмээхэд тэдгээр олон цуглагсад цөмөөр сайшаан алга ташиж ура хэмээлдэв.

	Төдий Сүхбаатар хэлрүүн:

	— За, орос монгол олон цэргийн нөхөд байр байрандаа буцаж биеэ амраах ба жич хотын дотор самуун явж үл болно хэмээн тушаагаад нэгэнтээгүүр нэгэн гишүүнийг дуудаж, 

	— Чиний бие яваад халхын олон сайд, ноёд Шанзов Да лам нарыг маргаашийн арван хоёр цагт манай энд хуралдан ирсүгэй хэмээн зарлатугай хэмээгээд төдий бүгдээр тархан орно.

	Удалгүй Сүхбаатар, Бодоо, Данзан, Чойбалсан, Лосолын зэрэг намын гишүүд гарч хуралдан байтал халхын ван, гүн, ноёд нэг хоёроор ирэлцэн айн эмээлцэн ороод шууд сөгдөн мөргөхүйд Бодоотон хэлрүүн:

	— Та нар бүү мөргөгтүн. Бид нар бөгөөс хүнийг мөргүүлэх сөгдүүлэхэд их л дургүй хүмүүс бөлгөө хэмээн хэлэхэд тэд нар үг дуугарч чадахгүй сэмхэн сэмхэн сууна. Удалгүй халхын ноёд бүрдсэний хойно Бодоо бээр босож, цагаантан яахин ирсэн ба ардын нам яахин үүссэн, монголчуудын дарлагдсан байдал зэргийг хэлээд ийн хэлрүүн:

	— Одоо бид нэгэнт харгис этгээдээс улс төрөө олж авсны тул энэ цагаас үүссэн ардын эрхтэй засаг төр байгуулаад ард түмэн эрх чөлөөг хөгжүүлэх ба Богд ламыг хэмжээт эрхтэй хаанд өргөмжлөн улсын хэргийг хурлаар шийтгэх хууль дүрэм тогтоосугай хэмээнэ. Үүнд та нар татгалзах буюу хэмээхэд тэдгээр лам ноёд цөм дуртайяа дагасугай хэмээв. Бодоо хэлрүүн:

	— Тийм бөгөөс улсад нэгэн өдөр хэмээн засаггүй байж үл болно. Одоо бидний энэ хурал бөгөөс нэгдүгээр улсын хурал хэмээгдэж, засгийн эрх баригчид нарыг сонговоос зохино хэмээхэд ноёд цөм дуугүй байхад намын нөхдөөс илтгэн хэлрүүн:

	— Засаг байгуулах нь эрхбиш хэргийг хөдөлгөгч нарыг сонгох хэрэгтэй тул ерөнхий сайд ба гадаад яамны тэргүүн сайдад

	Бодоог, бүх цэргийн яамны тэргүүн сайдад Сүхбаатар, сангийн яамны тэргүүн сайдад Данзан, шүүх яамны тэргүүн сайдад, дотоод яамны тэргүүн сайдад, бүх цэргийн дэд жанжинд Чойбалсан нарыг сонговоос татгалзах буюу хэмээхэд бүгдээр татгалзахгүй хэмээв.

	Тийнхүү бүгдээр босож төв дунд нь ерөнхий сайд Бодоо зогсож дэс дараагаар олон яамны нөхөд жагсалцан хамгийн эцэст тэдгээр ван, гүн, ноёд жагсаж жич улаан цэрэг ба ардын цэргүүд жагсан их л хөгжим үүсгэн ардын эрхтэй хэмжээт цаазат гэгээн засаг түмэн үе хүртэл дэлгэрэх болтугай хэмээн бүгдээр хашхиралдан байтал хөшиг хаана.

	
2005 оны хэвлэлийн хэвлэн нийтлэлийн ТАЙЛБАР:

	Дуу

	1. Хувьсгалт залуучуудын дуу “Уран үгсийн чуулган” 1929. Улаанбаатар хот

	2. Монгол интернационал “Уран үгсийн чуулган” 1929 он Улаанбаатар хот

	3. Мопорын шинэ дуу “Уран үгсийн чуулган” 1929 он Улаанбаатар хот

	4. Улаан наран дуу “Уран үгсийн чуулган 1929 он Улаанбаатар хот

	5. Арван жил дуу 1931 оны 6-р сарын 26-нд бичсэн. Улсын төв архивд байгаа зохиолчийн хувийн хэрэгт бий

	Шүлэг

	6. Октябрийн хувьсгал “Ардын үндэсний эрх" сонин 1933 он, дугаар 76

	7. Майн нэгэн С. Буяннэмэх “Холбоо шүлгийн цоморлог" 1935 он Улаанбаатар хот

	8. Сүхбаатар ба СССР-ийн найрамдал “Холбоо шүлгийн цоморлог” 1935 он Улаанбаатар хот

	9. Сүхбаатарын туг “Холбоо шүлгийн цоморлог" 1935 он Улаанбаатар хот

	10. Хувьсгалт идэрчүүд “Холбоо шүлгийн цоморлог” 1935 он Улаанбаатар хот

	11. Пионер “Холбоо шүлгийн цоморлог” 1935 он Улаанбаатар хот

	12. Сургууль “Холбоо шүлгийн цоморлог” 1935 он Улаанбаатар хот

	13. Сонин бичиг “Холбоо шүлгийн цоморлог” 1935 он Улаанбаатар хот

	14. Үргэлжлэн дэлгэрч байгаа үндэсний уран сайхан “Холбоо шүлгийн цоморлог” 1935 он Улаанбаатар хот

	15. Манай хоршоо “Холбоо шүлгийн цоморлог” 1935 он Улаанбаатар хот

	16. Амь бие “Холбоо шүлгийн цоморлог” 1935 он Улаанбаатар хот

	17. Нарны эргэлт “Уран үгсийн чимэг" Буриад монголын эрдмийн хүрээлэнгийн хэвлэл 1927 он Альманах дугаар 1

	18. Архи “Уран үгсийн чуулган" 1929 он Улаанбаатар хот

	19. Цаг үе ба амьдрал (мөчлөг) “Монгол ардын үндэсний соёлын зам” 1934 он дугаар 4 Улаанбаатар хот

	20. Хариу тайлбарлахыг хүссэн шүлэг “Уран үгсийн чуулган" 1929 он

	21. Өвлийн доторх ядуу гэр. Мөн эмхэтгэлд

	22. Хадны дээрх ганц хоньчин мөн эмхэтгэлд

	23. Дөрвөн мөртүүд Мөн эмхэтгэлд

	Өгүүллэг

	24. Бор бор болжмор 1967 он Улаанбаатар хот

	25. Сайн хүү “Бор бор болжмор” 1967 он Улаанбаатар хот

	26. Тоншуул доктор “Бор бор болжмор" 1967 он Улаанбаатар хот

	27. Нарс улиасны найрамдал “Бор бор болжмор” 1967 он Улаанбаатар хот

	28. Хоёр найз “Бор бор болжмор” 1967 он Улаанбаатар хот

	29. Балчир жаал “Бор бор болжмор” 1967 он Улаанбаатар хот

	30. Цэцэн цэцэг хоёр “Бор бор болжмор” 1967 он Улаанбаатар хот

	31. Бүтэлгүй хүү “Бор бор болжмор” 1967 он Улаанбаатар хот

	32. Ичээний тарвага “Бор бор болжмор” 1967 он Улаанбаатар хот

	33. Хурган хүү, ишгэн хүү “Бор бор болжмор” 1967 он Улаанбаатар хот

	34. Ах дүү хоёр “Бор борын болжмор” 1967 он Улаанбаатар хот

	35. Жинчин Пүрэвийн жигтэй “Бага сургуулийн 3 ба 4 дүгээр ангид унших бичиг" 1935 он Улаанбаатар хот

	36. Бүтэлгүй Гомбын маргааш "Бага сургуулийн 3 ба 4 дүгээр ангид унших бичих” 1935 он Улаанбаатар хот

	37. Их тэнгэрийн дүлий “Монгол ардын үндэсний соёлын зам” 1935 он 5-6 дугаарт Улаанбаатар хот

	З9. Утасны хүүхэн үү “Ардын үндэсний эрх” сонин 1935 он дугаар 96 УБ хот

	39. Гайхамшигт байдал "Монгол хэл бичгийг сайжруулах бодлогын өгүүлэл”

	Найруулал, нийтлэл, тэмдэглэл

	40. Моторт тэрэгний хэрүүл “Уран үгсийн чуулган” 1929 он

	41. Гурван дугуйтын зовлон мөн эмхэтгэлд

	42. Дайснаа дарсан Сүхбаатар “Уран үгийн чуулган” 1929 он Улаанбаатар хот

	43. Өчүүхэн тэмдэглэл “Монгол ардын үндэсний соёлын зам” 1934 он дугаар 2 Улаанбаатар хот

	44. Шив шинэхэн цуурай "Монгол ардын үндэсний соёлын зам” 1934 он дугаар 2 Улаанбаатар хот

	45. Гайхамшигт учрал “Хувьсгалт залуучуудын эвлэл” сэтгүүл 1935 он дугаар 1 Улаанбаатар хот

	46. Европын дайны нэгэн өглөө “Монгол ардын үндэсний соёлын зам” 1935 он дугаар 6 Улаанбаатар хот

	47. Том жижиг тугалган үсгийн уран хошин яриа “Ардын үндэсний эрх” сонин 1935 он Дугаар 96 Улаанбаатар хот

	Тууж

	48. Малчин Товуудай 1936 он Улаанбаатар хот

	49. Алсыг зорьсон алтан загас “Уран үгсийн чуулган” Буриад монголын эрдмийн хүрээлэнгийн хэвлэл 1927 он №7

	Жүжиг

	50. Ойрх цагийн товч түүх Улсын төв номын санд гар бичмэлээр

	51. Баатар хөвүүн Тэмүжин 1929 оны хэвлэл

	52. Харанхуй засаг 1934 он Улаанбаатар хот

	5З. Марал шар 1928 он Улаанбаатар хот

	54. Эрдэнэт соёмбын эзэн эрэлхэг жанжин Сүхбаатар Түүхийн төв архивын фондод машиндмалаар буй

	 


ЧАНДМАНИЙН ТҮЛХҮҮР

	Сономбалжирын Буяннэмэх 1902 онд Түшээт хан аймгийн Говь Түшээ гүний хошууны (одоогийн Дундговь аймгийн Дэлгэрхангай сум) нутагт/ төржээ.

	С. Буяннэмэхийг найман настай байхад нийслэл хүрээнээ орж ирсэн авай. С. Буяннэмэхийн эгч нь Тогтох тайжийнхныг бараадан амьдарч байсан цахар Лувсан гэдэг хүнтэй ханилан сууж байлаа.

	С. Буяннэмэхийг 10 настай байхад нагац эгч нь амьдралын талаар ядуу байснаас Тогтох тайжид үрчлүүлсэн бөгөөд Тогтох тайж өөрийн дунд хүү Эрхэмбаяртай хүж барьсан ах дүү болгосон байна.

	Тогтох тайжийнх тэр үедээ соёлтой баян чинээлэг айл байсан болохоор хөлсний багш нарыг урин авчирч хүүхдүүддээ гэрээр ном заалгадаг байсан ажээ. Тогтох тайжийн охин Хаснавч гуай “Миний аав бидэнд харчин угсааны Аашинга гэдэг хүнээр монгол, манж бичгийг голлон хятад хэл бичиг заалгадаг байсан” гэж дурсан ярьж байлаа. Тогтох тайжийнхан орой болгон үлгэр туульч нарыг цуглуулан явган үлгэр яриулах, заримдаа хуучир хөгжмийн эгшигт тууль хайлдаг байсныг залуу хүү С. Буяннэмэх сурч байсан бөгөөд энэ нь үлгэр домгийн баатруудыг амилуулан нөхөрлөж ухаанаа тэлж зохиол бичиж сурахын эхэн цагаан толгой болж, өөрийнхөө зохиолыг хуучир хөгжимд аялгуулан хэлж сурахад нь тусалсан байна.

	С. Буяннэмэх хожим нь Монголын нэрт хөгжимчин Дамдинбазар гуайгаар хуучир хөгжим заалгаж сурсан ажээ. С. Буяннэмэх нь багаасаа цахар хүмүүсийн дунд өсөж бойжсон учраас хэлний аялгад нь цахар дуудлага суусан учраас хүмүүс түүнийг цахар хэмээн дуудах болсон бөгөөд дорно дахины соёлтой болсон байна.

	С. Буяннэмэхийг 16 настай байхад нь Богд хаант засгийн үед Нийслэл хүрээнд байсан бага сургуульд оруулж хоёр жил монгол, орос, хятад хэл суралцуулсан нь төрөлхийн авьяастай сэргэлэн хүүд бие даан эрдэм ном цаашид сурахын үүд хаалгыг нээсэн ажээ. С. Буяннэмэх нийслэл хүрээнд амьдарч байсны хувьд Монголын нийгмийн амьдралын гүнзгий зөрчил, харийн гүрнийхний харгислал, түүний эсрэг үндэсний тусгаар тогтнолын төлөө тэмцэлтэй үеэр танилцаж өсөж торниж байсан бөгөөд түүний улс төрийн үзэл санаа бүрэлдэн тогтоход нь үндэсний тусгаар тогтнолын төлөө амь насаа зориулсан Тогтох тайж түүний хамтран зүтгэгчид гүнзгий нөлөөлсөн байнам.

	Багаасаа нийгмийн аливаа явдлыг ухаарч эхэлж байсан залуу хүү С. Буяннэмэх эх орон, ард түмнийхээ эрх чөлөө жаргалант амьдралын төлөө тэмцлийн замд сэтгэл санаа шулуудан чин сэтгэлээсээ оролцож эхэлсэн ажээ.

	Гамин цэрэг нийслэл хүрээг эзлэн авмагц 1920 онд С. Буяннэмэх хойш нь явж Хиагтад очиж хувьсгалчдын идэвхтэй гишүүний нэгэн болох Буурын харуулын Данзан лам гэж олонд алдаршсан Балданы Данзаныд очиж суусан нь түүний улс төрийн хувьсгалт шинэ үзэл санаа төлөвших хувьсгалч нөхөдтэй дотно танилцахад чухал нөлөө үзүүлжээ. Цагаантан нийслэл хүрээг эзлэхэд гамин цэрэг хойш нь зугтаж Хиагтыг эзлэн хөл үймээн их болж оршин суугчид Дээд Шивээний баруун талын нарсанд дүрвэн очиход С. Буяннэмэх, Б. Данзан ламын хамт мөн тэнд очоод байтал Х. Чойбалсан, Д. Бодоо, С. Данзан нар Дээд Шивээнд очсон байна. С. Буяннэмэх тэнд Ц. Дамбадорж, Цэвээн Жамсранов нартай уулзаж сэтгэлийнхээ үгийг ярилцан монгол ардын намын зорилтыг бүрнээ танин мэдэж, Дээд Шивээнд байгуулсан монгол ардын намын үүрт анх батлан даалтгүйгээр намын гишүүнд элсэн оржээ. Энэ тухай Түүхийн төв архивын фондод байгаа намын гишүүдийн нэгдүгээр дэлгэрэнгүй бүртгэлд С. Буяннэмэх өөрөө 597 дугаар үүрийн гишүүн 1921 оны хоёрдугаар сарын 27-нд намд батлан даагчгүй жинхэнэ гишүүнээр элссэн. Орос хятад хэл бичиг бага мэднэ. Ямагт намын ба соёл боловсролын бичгийн газар албан хааж явсан.

	Хоршоо, мопур, сибирийн зохиолч нарын гишүүн” гэж бичсэн нь бий.

	С. Буяннэмэх 1924 онд “... Миний бие сая намд орохын хүсэж ардын намын 10 зүйлт зорилт ба ард түмэнд тунхаглан зарлах бичиг тэргүүтнийг олж үзээд уг учир явдал ба санаа зорилтыг бүрнээ мэдэж сайшаах магтах сэтгэл үнэнээс хөдөлж энэхүү намд ороод энэ их хэрэг үйлст зүтгэлцэн үхэвч гомдолгүй үнэн байдал учраа илтгэж ардын намын жинхэнэ гишүүн болон орсон...» гэж бичжээ.

	Хувьсгал мандахын босгон дээр С. Буяннэмэх “Таван мөнгө хүрэхгүйгээр түмэн ардыг худалдсан халхын ноёд” гэдэг хамгийн анхныхаа шүлгийг бичсэн нь ардын намын нөхдийн анхаарлыг татжээ. Энэ тухайгаа “Өчүүхэн дурсамж” гэдэг тэмдэглэлд дурсан бичсэн нь бий.

	Анхны энэ шүлэг нь одоо хэр олдоогүй байгаа юм. С. Буяннэмэх хувьсгалын анхны ялалтын тухай “Өчүүхэн тэмдэглэл” гэдэг зохиолдоо анхны партизан цэргийн ялалтын тухай өөрөө биеэр оролцож нүдээр үзсэнээ бичсэн дахин давтагдахгүй зохиолын нэг болсон юм. С. Буяннэмэх зохиол бүтээлтэйгээ хамт хувьсгалд оролцсон зохиолч хүн юм.

	Ардын түр засгийг Алтанбулагт нүүж ирсний дараа С. Буяннэмэхийг гадаад хэлтэст бичээчээр ажиллуулж байжээ. Удалгүй ардын намын төв хорооны шийдвэрээр С. Буяннэмэх Эрхүү хот дахь Коминтерны дорнод хэлтсийн нарийн бичгийн дарга нарын газарт томилогдон ажиллаж тэнд Б. З. Шумяцкийн хамт “Монгол ардын намаас түмэнд тунхаглан зарлах бичиг”, “Монголын үнэн” сониныг хэвлэн гаргалцаж байсан анхны сэтгүүлч хүн бөгөөд тэнд ажиллаж орос хэлэнд идэвхтэй суралцан ажилчин ангийн хувьсгалын үзэл санааг лавшруулан ойлгосон нэгэн билээ.

	С. Буяннэмэх Эрхүү хотод найман сар гаруй ажиллаад буцаж Нийслэл хүрээнд ирж цэрэг ардыг сурган боловсруулах газарт томилогдон, суртлын ажил хийж эхэлсэн нь түүний сурталчилгааны болон уран бүтээлээ туурвихад чухал хөшүүрэг болсон байна.

	С. Буяннэмэх буцаж ирмэгцээ Старков хэмээх Зоригтын удирдлагад бошгийг халах хувьсгалт залуучуудын эвлэлийн ажилд идэвхтэй оролцож байсан тухайгаа "Монголын хувьсгалт залуучуудын эвлэлийн түүхэнд холбогдох зүйлүүд" гэдэг Ойдовтой хамтран эвлэлийн таван жилийн ойд зориулан бичиж 1926 онд хэвлүүлсэн товхимолд бичихдээ “Манай Монголын дотор анх өөрийн хэлээр ший жүжиг гаргах хэргийг оролдож хэд хэдэн удаа урьд эдүгээгийн байдлыг үзүүлсэн ший жүжгийг нөхөр Амгалан, Буяннэмэх, Насанбат, Халзанхүүгийн зэрэг хүмүүс гаргасан нь” монгол түмний идэвхийг сэргээн талархлыг хүлээж залуучуудаас эвлэлд элсэх тухай хүсэл эрмэлзлийг өрнүүлсэн чухал үйл явдал болжээ.

	Залуучууд анхныхаа тоглолтыг билгийн улирлын шинэ жил цагаан сараар Богдын ордонд тоглож эх дагинаас 50 лан мөнгөөр шагнуулж байжээ. Энэ үед залуучууд хятадын согтуу хаан гэдэг жүжгийг тоглоход С. Буяннэмэх согтуу хааны дүрд тоглосон бөгөөд хятад хөдөлгөөнийг өөрөө зааж байжээ. Хувьсгалын анхны жил Хятадын Гэсэр, Тансан лам бусад ший янгуу монгол хэлэн дээрээ тоглож байв. Цэргийн газраас анх тоглуулсан “Андулма хаан" гэдэг жүжгийг С. Буяннэмэх хянан найруулж тоглуулсан байна. Эдгээр баримтаас үзэхэд С. Буяннэмэх нь анхны жүжигчин, найруулагч хүн гэж хэлэхэд үгүйсгэх газаргүй. Энэ нь хожим жүжгийн зохиол бичихэд ихээхэн түлхэц болсон ажээ. 1921 оны өвөл С. Буяннэмэх Дорно зүгийн ардын төлөөлөгчдийн анхдугаар их хуралд оролцож В. И. Ленинтэй нүүр учран золгожээ. Зохиолч С. Буяннэмэх нь ийнхүү монголын зохиолчдоос ганцаараа тухайн үед дэлхийд нэр нь цуурайтсан хувьсгалч В. И. Ленинтэй гар барин золгож түүний амьд сэрүүн үеийн гэгээн дүрийг биеэр үзэж үг яриаг чихээрээ сонссон хүн билээ.

	Энэ тухайгаа “Гайхамшигт учрал” гэдэг зохиолдоо бичсэн байдаг.

	1922 оны зун хуралдсан монголын хувьсгалт залуучуудын эвлэлийн I их хурлаас С. Буяннэмэхийг тэргүүлэгч гишүүнээр сонгож КИМ-ийн II их хуралд төлөөлөгчөөр томилон оролцуулжээ. Монголын Хувьсгалт Залуучуудын II их хурлаас С. Буяннэмэх Эвлэлийн Төв Хорооны даргаар сонгогдсон бөгөөд 1923 оны 7 дугаар сарын 18-аас хуралдсан Монгол Ардын Намын II их хуралд Цэргийн яамны намын үүрээс төлөөлөгчөөр сонгогдон оролцож тус хуралд Намын Төв Хорооны Улс Төрийн илтгэлийг тавьж уул хурлаас Намын Төв Хорооны тэргүүлэгчээр сонгогдож улмаар КИМ-ийн дараагийн их хуралд төлөөлөгчөөр томилогдон оролцоод буцаж ирэхэд Монгол Ардын Хувьсгалт Намын III их хурал хуралдаж байжээ. С. Буяннэмэх нь тухайн үеийн нам төрийн удирдлагад байсан хүмүүсийг зайлуулах монгол орныг коммунист дэглэмээр явуулахад эхлээд идэвхтэй оролцсон хүний нэг юм.

	С. Буяннэмэх нэлээд сүүлд нэгэн өргөдөлдөө "Намын дотор олон үзэлтэн нар дотроо хямрал зөрөлдөөн болж бас эвлэлийн дотор удирдагч байсан Баваасан, Доржпалам нарын этгээд Данзаны талд оролцон эвлэлийн залуучуудыг Ринчинов, Данзан нар өөр өөрийн талдаа татах гэсэн ажгуу. Эдний энэ учрыг бүрэн нарийн мэдээгүй дөнгөж ирээд тэр тухайд хуралдаж байсан намын II их хурал, хотын бүх гишүүдийн хамтаар баяр хүргэж намыг цэвэрлэвэл зохих санал илтгэж байсан бөгөөд гэнэт нэгэн өглөө хотын залуучууд хуралдаж Төв Хорооны тэргүүлэгчдийг барина гэж Баваасан, Доржпалам нарыг барилахын хамт Дэжид-Осор, Буяннэмэх биднийг хамтаар барьсан болой” гэж бичсэн байдаг. С. Буяннэмэхийг нэг сар шоронд (зарим зүйл дээр гэрийн хорионы маягтай ажил дээр нь) хорьсны дараа суллаж эвлэлийн III их хуралд илтгэлийг нь тавиулсан бөгөөд Ринчинов “урьдах нам, эвлэлийн аливаа явуулгыг цөм буруу гэж бүгдийг надад хүлээлгэж, намайг улс төрийг үймүүлж, нам эвлэлийг самууруулах гэсэн этгээд” гэж шүүмжилсэн учраас Ринчиновыг урьд нь миний бие удирдлагаас зайлуулах гэсэн тэмцэл хийсний хонзонгоор намайг хорлох нь гэж бодоод гадаадад гарч олон монгол үндэстний дотор очиж хувьсгалын ажил хийе гэж бодоод мориор зүүн тийш явж Манжуурт худалдааны ажлаар явах гэж байсан хоёр буриадтай учран цааш нь явж Манжуурт очсон. Урьдын танил Буянгэрэлтэй уулзаад байтал Мэрсээ Улаанбаатараас очиж учраа ололцсон" гэж бичсэн байна. С. Буяннэмэхийг шоронд (хорионд) байхад нь эхнэр Дуламжав нь өдөр бүр хоол цай зөөж байжээ.

	Г. Эрдэнэбилэг гуай Баргад нээгдэж байсан “Хоршооны ажилчдын дунд хоёр сарын курс байгуулагдсан байв. Түүнд багшлах хүн нэрийг нь Пунцагдорж гэдэг гэсэн... Тэр хүн цахар хэлтэй. Монгол хэлээр ярьж чадахгүй шахуу юм шиг санагдаж яаж монгол хэлний хичээл заах юм бол гэж бодогдож байлаа. 10-14 хоног болоод бид хоёр нэлээд танилцаж ирсэн... Тэр монголын тухай, хувьсгалын тухай, Лениний тухай ярьдаг. Гаднаас хүнтэй бол ярьдаггүй зогсчихдог байв. Бичгийг таталж бичихдээ яг халх татлагаар бичдэг байсан. Ингээд 2-3 сар хичээл заахад бид холбож унших төдий болсон... 1925 оны 5 дугаар сарын 3-нд баргын намын товчооны шийдвэрээр би наашаа ирж намын анхдугаар сургуульд суралцсан. Намайг сургуульд явахад Пунцагдорж багш сайн суралц. Хувьсгалч хүн болоорой гэж захиж байсан. Би Хайлаар хотод байгуулагдсан харилцан туслалцах хоршооны зарлага хийж байсан. Зочид буудал шиг хоёр өрөө модон байшин байсан. Тэр байшингийн үүдний өрөөнд би суудаг байв. Намайг нэг өдөр Буянгэрэл дуудаж тэр байшинг шохойдож цэвэрлэ. Сав суулга бэлд гэсэн. Бас 300 төгрөг өгч яг өөртөө таарах костюм, ер нь нэг хүнийг бүрэн хувцаслачих хувцас аваад бэлтгэж бай. Нэг багш ирнэ. Түүнд чи үйлчил гэсэн. Нэг орой 10-11 цагийн үед надтай адилхан туранхайвтар бор царайтай хуучивтар пальтотой хүн дагуулж ирээд байрлуулсан. Тэр үед анзаарсангүй. Сүүлд монголд суралцаж байхдаа багштайгаа тааралдаж яг урьдаас нь очиж мэндлээд өөрийнхөө нэрийг хэлж Пунцагдорж багш мөн биз дээ” гэхэд намайг таньж би Пунцагдорж биш Буяннэмэх. Тэнд байхдаа тийм нэртэй байсан юм гэж байв” гэж дурсан ярьж байв. Хайлаарт ажиллаж байсан монгол хоршооны салбар нь баргад шинэ хоршоо байгуулах зорилготой ажиллаж байжээ. С. Буяннэмэх нь оргосон ч биш тусгай даалгавартай явсан нь тодорхой. С. Буяннэмэх Манжуурт байсан монгол хоршооны Цэдэнпов гэгч хүнээс 150 төгрөг зээлэн авч замын зардал хийн Өвөр монголын хувьсгалт хөдөлгөөнтэй танилцахын тул Бээжин хотод очсон байна. Бээжинд очиж Өвөр монголын намын удирдагч Цэрэндонров, Алтан Сайнбаяр, коминтерны төлөөлөгч Возенский Очиров нартай танилцаж хамтран ажиллаж байсны нэг жишээ нь “Бээжинд Ванчин богд ирээд зүг бүрийн сүсэгтэн монголчууд цугларан мөргөж байхад хэрмийн гадаа “Ванчин богдын утлага, зангиа сахиус" гэж худалдаж байжээ. Үүнийг Буяннэмэх хараад өнөөх хувьсгалынхаа хэвлэлүүдийг мөн Ванчин богдын зарлиг гэж үнэгүйгээр түгээжээ. (Д. Намдаг Шинэ монголын шинэ театр. Улаанбаатар хот 1988 он 186 дугаар тал)

	Тэндээсээ Чуулгат хаалган хотод ирж Өвөр монголын намын хорооны анхдугаар их хурлыг бэлтгэлцэж 1925 оны 8-р сард хуралдсан их хурлаас өвөр монголын намын хорооны тэргүүлэгч, зохиолын хэлтсийн эрхлэгчээр сонгогдон "Арав хоногийн сэтгүүл” гэдэг сэтгүүл эрхлэн гаргалцаж Цэцэнбилэгт нэрээр зохиол бүтээлээ туурвиж байжээ.

	Коминтернтой холбоотой байсан генерал Фэн Юй Шаныханыг Жан Золингийн цэрэг шахаж Бээжинг эзлэн Чуулгат хаалганы зүг давших сураг сонсмогц өвөрмонголын намын хороо баруун тийш нь Баот хот руу нүүхэд С. Буяннэмэх нь хэсэг хүний хамт 1926 онд эх орондоо буцаж ирсэн байна.

	Түүнийг ирмэгц Эвлэлийн Төв Хороонд суртлын сургагчаар ажиллуулсан байна. Коминтерны төлөөлөгчөөр Өвөр монголд ажиллаж байсан Возенский Очиров С. Буяннэмэхийг Дээд-Үүд хотноо ирүүлж Буриад монголын үндэсний шинэ соёлыг дэлгэрүүлэхэд туслалцуулна уу гэж манай Намын Төв Хороонд хүсэлт тавьсан ёсоор буриад монголд очиж багшийн сургуулийн монгол хэл бичгийн багшаар ажиллан хэвлэл, утга зохиолыг хөгжүүлэх ажилд нь туслан “Уран үгсийн чимэг” гэдэг уран зохиолын цоморлогийг хэвлүүлэн гаргасан байна.

	Буриад монголд нэг жил болоод буцаж ирсний дараа 1928 оны VIII сард хуралдсан Улаанбаатар хотын намын их хурлаас намын хорооны даргаар сонгогдон ажиллаж байжээ.

	1928 оноос эхлэн хэсэг залуучууд уран зохиолын бүлгэм нээн ажиллуулж байжээ. Энэ тухай “Үнэн” сонины 1929 оны 2 дугаар сарын 8-ны өдрийн 5 дугаарт хэвлэгдсэн “Шинэхэн бүлгэм нээгдэв” гэдэг өгүүлэлд “1929 оны 1 дүгээр сарын 9-нд ардын хувьсгалт намын төв хорооноо хувьсгалын уран зохиолч нарын бүлгэмийг үүсгэн байгуулжээ. Энэхүү бүлгэмийг анх байгуулахад нэр оролцон хуралдсан нөхдийг дурдваас Кутвын Чимид, суртлын Гэндэн; бас Дамдинсүрэн, нарийн бичгийн дарга Бадрах, бага Дамдинсүрэн, Ядамсүрэн, Догсүрэн, Буяннэмэх, Дугаржав, Навааннамжил, Цэндсүрэн, Ринчин, Бямбажав, Очир, Дашдэмбэрэл, Хорлоо Шагдарцэрэн, Цэвэл бас бүлгэмийн хэргийг удирдах зөвлөл байгуулж энэхүү зөвлөлийн тэргүүлэгчдэд нөхөр Буяннэмэх, Ядамсүрэн, Дамдинсүрэн, Дугаржав, Эрэнцэн, Бямбажав нарыг сонгож бас бүлгэмд дүрэм ба явуулах хэргийн төлөвлөгөө зэргийг батлан тогтоожээ" гэж манай зохиолчдын байгууллагын үүслийн тухай бичсэн байдаг.

	С. Буяннэмэхийг Намын VII их хурлын өмнө барууны үзэлтэн Данзаны хэрэгт оролцож явсан татар эхнэр Женатай зүй бус харьцсан, архи уудаг гэж 1930 онд намаас хөөсөн байна. С. Буяннэмэх сураггүй алга болсон учраас эхнэр Дуламжав нь салсан тул Жена гэдэг эхнэртэй суусан байна. С. Буяннэмэх Женагийн тухай ааш зан муутай, хамт ажилладаг эмэгтэй нөхөдтэй харддаг. Намайг дарлаж загнах нь их. Намайг бүрмөсөн эрхэндээ оруулна гэх маягтай байсан учраас салсан гэж бичсэн байдаг.

	Үүний дараа Сүхбаатарын нэрэмжит клубийн ба ардын цэнгэлдэх хүрээлэнгийн даргыг хавсран гүйцэтгэж байгаад Намын Төв Хороо, Эвлэлийн Төв Хороо, Хэвлэлийн Хороо, Сангийн яамны ня-богийн сургуульд багш, 1930 оны зургаадугаар сард музей шинээр Ц. Дамбадоржийн байшинд байгуулах болоход түүний эрхлэгчээр ажиллаж байжээ.

	Тэр үед Музей байгуулах комиссын дарга Х. Чойбалсан ажиллаж байсан бөгөөд С. Буяннэмэхийг гишүүн биш гэж музейн ажлаас халсан байна. 1930 оны 5 дугаар сард түүх зохиох газар байгуулахад түүнд С. Буяннэмэх оролцон ажиллаж байжээ. С. Буяннэмэх “олон нийтээр” гишүүнээс хөөгдсөн барууны этгээд гэж шүүмжилж элдэв ажилд төдийлөн итгэмжлэн хэрэглэхгүй мэт байсан боловч өөрийн үнэн зорилгоо хэзээд орхих ёсгүй тул уран сайхны ба ший, театрын талаар оролдож зүтгэж явсан билээ” гэж бичсэн нь бий. 1932 оны эхээр баруун дөрвөн аймагт бослого гарч, хилийн аймгуудаар дүрвэх хөдөлгөөн өрнөсөн тул тайж язгууртан буюу улс төрийн талаар найдваргүй гэж үзэж байсан сэхээтнүүдийг хавтгайруулан дайчилж ДХГ-ын гянданд хорьж байгаад шинэ эргэлтийн бодлого явагдахад цөмийг сулласан юм. Үүний нэгэнд С. Буяннэмэх өртөгдөн шоронд сууж байгаад гарсан юм. С. Буяннэмэхийг 1932 оны 3 дугаар сарын 10-нд хэтэрхий ууж согтуурлаа гэдгээр шалтаг хийж цагдан сэргийлэхэд баривчлан ДХГ-т шилжүүлэн улсын баяр өнгөртөл нэг ч байцаалгүй гянданд хорьж байжээ.

	1932 оны 8 дугаар сарын 11-ний мэдүүлэгтээ “Намайг Мэрсээтэй харилцаатай хэмээсэн хэрэгт би санаваас 20 (1930) онд надтай ханилан сууж байсан татар эхнэр Жена гэгчээс над лугаа хоорондын хувийн найрамдалгүй болж, хэрүүл тэмцээн гаргаж байсны улмаас чамайг Мэрсээтэй харьцаатай гэж ДХГ-т мэдээ оруулна. Тэрхүү мэдээг мөнхүү хамгаалахад суудаг татар хүмүүсээр уламжлан өгнө” гэж байснаас намайг баривчилсан байх гэж өөрийн түүхт байдлаа мэдүүлж байгаад ял хэлэлцэгдсэнгүй 1932 оны 9 дүгээр сарын 24-нд суллагдсан байна.

	С. Буяннэмэх бичсэн нэгэн өргөдөлдөө “Сүүлийн үеийн архинд орсон нь намаас хөөгдөхөд хүргэсэн хэрэгт холбогдсон учрыг цөм өөрийн гэрийн дотроос гарсан өөрийн гэм балаг хэмээн санадгаас өөргүй бөгөөд өчүүхэн миний явсан явдал, хийсэн хэрэг цөм үнэн мөртэй, үнэн голтой бөгөөд улсын хязгаараас гарсан боловч үнэндээ намын хүрээлэнгээс гараагүй хааш явавч үнэн хувьсгалыг удирдаж, үнэн зоригт эдүгээ цагийн эзэн коминтерны их удирдлагаас гараагүй хамтаар явсан хэмээн санадаг бөгөөд хамтаар явсаар ирсэн нь цөм үнэн болой” гэж бичсэн байдаг бөгөөд баривчлагдаад шоронд сууж байхдаа энэ чиг баримжаагаа хэлсээр байжээ.

	С. Буяннэмэх шоронд байсан тухай Д. Намдаг гуай "1932 оны 5 дугаар сарын дундуур би өөрөө золгүй муу оронд туугдан очиж Буяннэмэхтэй танилцах тавилантай байжээ. Биднийг дуг нойрондоо дугжирч байхад Буяннэмэх ганцаараа сэрүүн байдаг сан. Тэнд бид хоёр дөрвөн сар гаруй болов. Тэгэхэд Нацагдорж мөн тэнд байлаа. Түдэлгүй тухайн бодлого өөрчлөгдөж, шинэ эргэлт гарсны завшаанд баяр наадмын өмнөхөн олон хүн суллагдан шорон хоосроход Буяннэмэх, Нацагдорж бид хэд үлдсэн билээ. Буяннэмэхтэй цуг байхдаа юу эсийг ярихгүй байх билээ. Тэр их хянуур цөөн үгтэй хүн боловч анх ардын намд элссэн. Эрхүү хотод ажилласан, Ленинтэй уулзахдаа сандал дээр нь суусан зэргийг ярьсан нь ухаан санаанд тод буув. Тэр ярьснаа хэдэн жилийн дараа яг хэвээр нь бичиж нийтлүүлснээс хойш олны хүртээл болсон юм. Үнэндээ Буяннэмэх өөрийгөө овойлгон товойлгох дургүй хүн байлаа”1 гэж дурсан бичсэн байна.

	1931 оны 11 дүгээр сарын 12-нд Засгийн газрын эрхлэх товчооны 50 дугаар тогтоолоор Улсын төв театрыг байгуулж 1932 онд С. Буяннэмэхийн “Үнэн", “Арван жил” жүжгийг А. Ефремов найруулж анх тоглосон бөгөөд 1933 онд Москва хотод 22 орны 20 театрынхан оролцож дэлхийн хувьсгалт театрын анхдугаар их наадам зохион байгуулахад С. Буяннэмэхийн “Харанхуй засаг” жүжгийг манай театрынхан тоглож тэргүүн байр эзэлсэн байна.

	С. Буяннэмэх 1933 оны 1 дүгээр сарын 15-аас “Үндэсний эрх” сонины хариуцлагатай нарийн бичгийн дарга, уран сайхны зөвлөлийн дарга, театрын зохиолч зэрэг ажлуудыг хийж байжээ.

	1934 оны 10 дугаар сард хуралдсан МАХН-ын IX их хурал дээр н. Лувсаншараваас “үндэсний соёл боловсролыг хөгжүүлэхэд намаас тавих зорилгын тухай” илтгэлдээ “Уран зохиол шинэ бичиж эхлэн буй шүлэгч бөгөөд уран зохиолч Нацагдоржийн бичсэн “Урьд үзэгдээгүй юм”, “Миний нутаг" хэмээх магтаал шүлэг, жүжгийн зохиолч Ядамсүрэн, Буяннэмэх нарын бичсэн шүлэг өгүүллэгүүд, мөн залуучуудаас гаргаж буй сэтгэлийн дотор бичсэн шүлэг, оньсого эдгээр бүхнийг үзвээс тус улсын уран зохиолын хувьд чухамхүү шинэ зам нээгдүүлж, үнэнхүү байдлаас үндэс авч уламжлан найруулж бичих нь манай уран зохиолчдын хичээн оролдож биесээ бэлтгэн хөгжүүлж бүхий нь илэрхий болно” гэж үнэлж бичсэн байна.

	С. Буяннэмэх тэр үедээ нам төр, олон түмэнд ихээхэн нэр хүндтэй хүн байсан байна.

	Уран сайхны улс төрийн зөвлөлийн дарга М. Ядамсүрэн 1935 оны 8-р сарын 1-нд “Үндэсний эрх” сонинд бичсэн “Уран сайхны хөгжил ба түүний ажилчдын зүтгэл” гэдэг өгүүлэлдээ “... Энэ өнгөрсөн 14 жилийн дотор манай уран сайхан нь үндэсний хувьсгалын төлөөнөө тэмцэн байлдсаар явж шинэ хувьсгалт соёл боловсролыг хөгжүүлэх хэрэгт ганцхан зэвсэг болж хэрэглэгдэх болжээ. Анх манай үндэсний ший жүжиг, дуу хөгжим, уран зохиолын зэрэг ажлыг нялх балчир байхаас эхлэн зүтгэн оролдсон уран зохиолч нөхөр Буяннэмэх хөгжимч Ишдулам, дуучин Дугаржав нар нь энэ өдрийн байдлыг үзээд анх өөрсдийн үүсгэн оролдож байсан хүнд бэрх үеийг санахад одоо үнэхээр цээж тэнэгэр, баярын санаа төрөхийн хамт манай уран сайхны онц түргэн хөгжлийг гайхан санах болжээ” гэж бичсэн байна.

	С. Буяннэмэхийн гавьяа зүтгэлийг үнэлэн Улсын Бага хурлын тэргүүлэгчид Ардын Сайд нарын Зөвлөлөөс 1936 оны 7-р сард Аж үйлдвэрийн гавьяаны одонгоор шагнаж байжээ. Хувьсгалын 15 жилийн ойгоор хувьсгал үүсэж хөгжиж ирсэн тухай уран зохиолын уралдаан зарлахад С. Буяннэмэх “Эрдэнэт соёмбын эзэн эрэлхэг жанжин Сүхбаатар” гэдэг жүжгийн зохиол бичиж I байр эзэлсэн байна. Энэ зохиол нь тухайн үед олны таашаалыг хүлээсэн зохиол байсан бөгөөд саяхан болтол бүрэн эхээрээ олдохгүй байсан юм. Гэтэл энэ зохиол Түүхийн төв архивын сан хөмрөгт бүтнээрээ хадгалагдаж байгаа нь саяхан олдлоо. Уул зохиолыг судлаад “Эрдэнэт соёмбын эзэн эрэлхэг жанжин Сүхбаатар” жүжгийн зохиолыг уншиж үзэхэд түүнд XX зууны эхний арваад оны сүүлийн хагасын үеийн Монгол орны нийгэм, улс төрийн байдал, үндэсний эрх чөлөөний хөдөлгөөн, ангийн тэмцлийн зангилаа асуудлуудыг хөндсөн байна"2 гэж утга зохиол судлагч, шүүмжлэгч Г. Жамсранжав бичсэн байна.

	Уул жүжгийн тоглолтыг нүдээрээ үзсэн хувьсгалт тэмцлийн ахмад зүтгэлтэн манай хэвлэлийн ууган ажилтан Насанбуян гуай ардын хувьсгалын 15 жилийн ойгоор яармагийн театрт “Эрдэнэт соёмбын эзэн эрэлхэг жанжин Сүхбаатар" гэдэг жүжгийг тоглоод дууссаны дараа түүнийг зохиосон Буяннэмэх тайзнаа гарч ирж үзэгчдэд талархлаа илэрхийлж ёсолж байсан. Би Буяннэмэх гуайг 1928-1929 оноос мэднэ. Нэг их өндөргүй, шар хүрээтэй том шил зүүсэн монгол дээлтэй, мөөгөн малгайтай, хар торгон савхин гуталтай, шаравтар царайтай, хятад соёлтой хүн байсан” гэж хуучилсан юм.

	С. Буяннэмэх 1935 оны 10 дугаар сар хүртэл “Үндэсний эрх” сонинд ажиллаж байсан бөгөөд 1936 онд хоршоо жингийн 15 жилийн ойд зориулан "Идэр жинчин” гэдэг жүжиг бичиж уран зохиолын уралдаанд оролцож I байр эзэлж байсан. Энэ жүжгийг тавиулахаар сургуулилж байгаад дамын худалдааг магтсан гээд тоглуулаагүй байна.

	С. Буяннэмэх урлагийг хөгжүүлэх талаар ихээхэн анхаарал тавьж улсын 15 жилийн ойгоор Төв театрт “Адъяа” хэмээх жүжиг, үлгэр жишээ клубт “Хөгжилтэй монгол” гэдэг жүжгийг тавиулахын тулд хамтран зохиолцсоны гадна клуб уран сайхны газруудад тохирох уран сайхны ажлыг зохион явуулсан байна. 1937 оны 1-р сарын 15-нд уран сайхны зөвлөлийн даргаар томилогдон ажиллаж байхдаа “Энэ хэр олон театр клубүүдээр ший жүжиг зохиож өгөх мэргэжилтэй зохиолчид туйлын ховор учир ямагт жүжиг зохиолын гачигдал тохиолдон байдаг тул жүжгийн зохиолчдыг бэлтгэх нь чухал хэмээн үзэж өнгөрсөн намраас эхлэн соёлын ордны газраа уран зохиолчдын хоёр анги хичээлийн бүлгэм байгуулж төв театрын мэргэжилтэн нөхрөөр долоо хоног тутам заалган миний бие өөрөө дотнолон оролцож удирдан байна.

	Уран зохиолчдыг урьд ийнхүү сургаж хичээллэн байсан удаа хэзээ ч байгаагүй. Үүнийг мөн бүтээл бүхий хэрэг бус хэмээн санаж үл чадна” гэж маршал Х. Чойбалсанд С. Буяннэмэх бичиж байсан бол маршал Х. Чойбалсанд 1937 онд бичсэн бололтой нэгэн өргөдөлдөө “Анх хувьсгалт залуучуудыг гурван жилийн турш удирдалцаж, эзэрхэг түрэмгий ба феодалыг эрс шулуунаар эсэргүүцэн тэмцэж өчнөөн төчнөөн дайсантай болж явсныг үл өгүүлье. Гагцхүү ший жүжиг үгүй байсан үеэс ший жүжигтэй болгон зүтгэсэн ба зохиолч хэмээх нэг ч хүн илрээгүй байхаас эхлэн жүжгийн зохиол уран зохиолуудыг үйлдэж олон нийтийн дундах сэргэлэн авьяастнуудыг сэргээн татахыг ямагт сэдэвлэн биеэр үлгэр жишээн үүдийг гаргаж өгсөөр мөн шүлэг зохиолын журам ёсыг зааварлан нийтэлж өгсөөр явж ирсэн ба сүүлийн жилүүдэд үндэсний уран зохиолчдыг биеэр байгуулан бүтээж өдий төдий залуус лугаа нөхөрлөн тэдгээрийг зохиолч болгохын тул элдвээр сурган ухуулж үлгэрлэн зааварлаж одоо болоход өчнөөн зохиолчид төрж гарсан ба эдгээрийн дотроос намайг таньж мэдэгчид мөн цөөнгүй хэвээр байж байна.

	Мөн жүжигчин, найруулагчдыг биеэр удирдаж цэнгэлдэх хүрээлэнгээс аван төв театр болон болтол түмэн зүдрэлийг үзэж ирсэн ба эдүгээгийн нэртэй жүжигчин нарын дотор анх ямар байхаас оролдон ирснийг мэдэх хүмүүс хэвээр байсаар болой.

	Мөн радио уран сайхныг анх нэвтрүүлэхийн зам үүслийг мөн биеэр нээгдүүлж олон нийтэд үлгэр жишээ үзүүлэн оролдсоноос улсын дотор тасралтгүй радио эгшиг хангинасаар бөгөөд эдгээрээс гадна элдэв зүйлийн уран сайхны үдшүүдийг зохион үүсгэсэн ба бас хотын нам, эвлэл, хувьсгалын ба соёлын ордон анхны ба одоогийн сонин сэтгүүл мэтийн аливаа нэгэн шинэ тулгам нээгдэж ажиллах газар бүрд миний эхлэн оролцож, хөл дээр гартал хүмүүжиж биелтэл түшиж тулж яваад эцэстээ хавчигдан шилжигдэх зэргээр муу Буяннэмэх зайлуулагдаж оронд нь сайн хүмүүс зөв сайхнаар хөгжүүлсээр арван таван жил болж ирсэн амуй”3 гэжээ. С. Буяннэмэх уран зохиолоос гадна өдий төдий өгүүлэл тэмдэглэл бичсэн сэтгүүлч хүн юм.

	С. Буяннэмэх 1921 онд “Ардын намын анхны шүлэглэл” гэдэг зохиолоо хэвлүүлж 1922 онд Б. Ишдоржийн хамт “Ертөнцийн улирал, хувьсгал, ардын намын аливаа учир засаг төрийн гарал учруудыг товчилсон толь оршвой”, “Усны уурхай” гэдэг өгүүллүүдийг хамтран орчуулсны дээр С. Буяннэмэх нь “II хурлын үндсэн бодлогыг товчлон илтгэсэн нь” гэдэг өгүүллийг 1923 онд МХЗЭ-ийн сэтгүүлийн 1-д нийтлүүлсний гадна “Францын хувьсгалын түүх", 1926 онд Ойдовтой хамтран “Монголын хувьсгалт залуучуудын эвлэлийн түүхэнд холбогдох зүйлүүд” товхимол, 1929 онд "Марксын сургаалын тухай” өгүүллүүд зэргийг бичиж байжээ.

	С. Буяннэмэх сэтгүүлчийн үүрэг гүйцэтгээд зогсоогүй хэвлэлийг бий болгон хөгжүүлэхэд гар бие оролцсон хүний нэгэн билээ.

	"С. Буяннэмэх хувьсгалт хэвлэлийн үүсгэлийг тавихад идэвхийлэн оролцож, сэтгүүл зүйн олон төрлөөр, тухайлбал, найруулал, нийтлэл, тэмдэглэл зэрэг хурц дайчин төрлөөр бичихийн сацуу хувьсгалт зураасан зургийн урлаг хөгжихөд тодорхой хувь нэмэр оруулжээ. 1920 оноос “Монголын үнэн”, “Уриа” сонины зургийг зурж 1929 онд “Уран үгсийн чуулган” цоморлогийн зураг чимэглэлийг хийсэн байна. Академич Ц. Дамдинсүрэн Петроградын цуврал гэж алдаршсан хувьсгалт зурагт хуудасны цоморлогийг С. Буяннэмэхтэй холбож үзсэн нь нухацтай анхаарах мэдээлэл мөн” гэж доктор С. Лувсанвандан “Монголын уран зохиолын дэвшил, социалист реализм” гэдэг номдоо дүгнэж бичсэн байна.

	Залуучуудын эвлэл хувьсгалт ёсны соёл урлагийн ажлыг цоо шинээр үүсгэсэн юм. С. Буяннэмэх хэдүүл нийлж “Сандуа амбаны харгис явдал” гэдэг жүжиг бичицгээж 1922 оны гуравдугаар сарын 28-нд жанжин Сүхбаатарын нэрэмжит клуб нээгдэж уул жүжгийг анх удаа тогложээ.

	Энэ тухай С. Буяннэмэх 1924 онд бичихдээ “Манай монголд анх энэ хэргийг үүсгэсэн хувьсгалт залуучуудын зоригийг сайшааваас зохихын дээр анхан гарахдаа ямар наадам бүжгээр үүсгэснийг нь хэн ч сонирхон үзвээс зохимжтой хэрэг мэт. Тийнхүү монголын хувьсгалт залуучуудын анх бүжиг наадмыг үүсгэн гаргасан тэр үес болбол ардын засгийг саяхан байгуулж, аливаа хэргийн байдал төвхнөөгүй, ард түмний санал бодол нь хараахан тогтноогүй, зарим нь хуучин засаг ба цагаантны хэргийг бишрэн сэтгэж эндүүрэн тойрч чухам хуучин засгийн харгис бодлого ба цагаантны хортой явдлыг огт мэдэхгүй, наагуурдан бодож төөрөгдөн бүхий нь энэ байдалд нийлүүлэн бидний монголчууд манжийн эцсийн эрхэнд ямар мэт байсан ба гэмин цагааны зэрэг гадаадын харгисууд ямар саналаар яахин орж ирсэн хийгээд ардын нам, ардын засаг яахан үүсэж тогтносон, ямар зорилт бодлоготой зэргийг олон нийтэд мэдэгдэх нь эрхэм байсан учир “Ойрх цагийн товч түүх” хэмээх бүжиг наадмыг үүсгэн гаргаж, тэдгээр байдал бүхнийг илтгэсэнд олон нийтээр сэнхрэн ухаж сайшаан сэтгэж түүнээс уламжлан жүжиг бүжгийн хэргийг эрхэмлэн оролдох ба зугаацан үзэх нь тасралтгүй болсон байна. Энэхүү Сандуа амбанаас эхэлсэн жүжгийн зохиолыг анхан миний бие товчхоноор бичиж нөхөр Амгалан Гомбожав нарын зэрэг хүмүүст үзүүлэн хянуулж харилцан зөвлөлдөж эв аялгуу байдлыг нь зохицуулан задруулж тэр даруйд боловсронгуй сэргэлэн гишүүдээс томилон авч нэгэн долоо хоногийн дотор сургуулийг үйлдэн төгсгөөд нэгэн долоо хоног дараалан гаргаж олон нийтэд үзүүлэв” гэжээ.

	“Ойрх цагийн товч түүх" жүжгийн зарим рольд Буяннэмэх өөрөө тогложээ. Энэхүү жүжгийг бичсэний учир С. Буяннэмэхийг судар бичгийн хүрээлэнгээс 150 лан мөнгөөр нь шагнасан байна. Дараа нь бүх дэлхийн залуучуудын интернационалын III дугаар их хуралд монголын залуучуудын төлөөлөгчдийн тэргүүнээр оролцож ирээд “Монгол интернационал" гэдэг дуу бичиж уг шүлэгт Эрхэмбаяр ая хийж, дунд сургууль дээр Буяннэмэхтэй хамтран зааж байсныг Б. Содном гуай тодорхойлдог гэж Д. Намдаг гуай “Шинэ монголын шинэ театр” номдоо бичжээ. Энэ үед С. Буяннэмэх “Яруу шүлгийн дуу”, “Ардын намын эдүгээх аливаа хэргийн шүлэглэл” зэрэг зохиолуудаа бичжээ. С. Буяннэмэх Буриад монголд байхдаа уран зохиол бичих ажлаа үргэлжлэн хийж “Алсыг зорьсон алтан загас” тууж, “Аюулт дайны чимээ” мөн хүүхдийн арав гаруй өгүүллэг "Нарны эргэлт” гэдэг шүлэг, “Ленин” гэдэг нийтлэл зэргийг бичиж 1928 онд гарсан “Уран үгсийн чимэг” гэдэг эмхэтгэл болон бусад хэвлэлд нийтлүүлсэн байна. Буриадад байсан нь түүнд орос зөвлөлтийн урлаг утга зохиолын туршлагатай танилцах чухал ач холбогдолтой болжээ.

	С. Буяннэмэх 1928 онд Монголдоо эргэж ирээд уран бүтээлийн ажлаа улам бүр идэвхтэй хийж байсан бөгөөд “Баатар хөвүүн Тэмүжин”, "Марал шар” зэрэг 1923-1924 онуудад бичиж тоглуулсан жүжгээ 1928 онд тусгай ном болгон хэвлүүлсэн байна. 1929 онд "Улаан наран”, “Мопорын шинэ дуу”, "Баатар улаан цэрэг”, “Дайснаа дарсан Сүхбаатар”, “Моторт-тэрэгний хэрүүл”, “Дүлий доторх дүлий”, “Аюулт байлдаан” зэрэг зохиолуудыг бичжээ. 1928 онд Намын Төв Хорооны санаачилгаар байгуулагдсан манай зохиолчдын эвлэлийн үүсвэр болох “Уран зохиолын дугуйланд” идэвхтэй орж тэр дугуйлангийнхны бүтээл, манай зохиолчдын анхны эмхэтгэл “Уран үгсийн чуулган”-ыг гаргахад их үүрэг гүйцэтгэжээ.

	С. Буяннэмэх зөвхөн зохиол оролдоод зогссонгүй мөн энэ үеэс уран зохиолын онол, шүүмжлэл, судлалын ажлыг идэвхтэй хийж эхэлжээ. 1929 онд хэвлэгдсэн “Уран үгсийн чуулган”-д “Уран зохиолыг хэрхэн зохиох сэдэв" гэсэн онолын том өгүүллийг хэвлүүлсэн байна.

	Тэр үед шинээр шүлэг зохиол бичиж оролдож байсан хүмүүс С. Буяннэмэхэд захидал бичиж заавар зөвлөгөөнийг үргэлж авч байсан ба мөн уран зохиолыг бичих арга маягийн талаар С. Буяннэмэх тэдэнд хичээл заадаг байжээ. С. Буяннэмэх 1930-1937 он хүртэл “Үндэсний эрх” сонин, “Монгол ардын үндэсний соёлын зам” гэдэг урлаг утга зохиолын сэтгүүлд болон театрын зохиолч зэрэг ажил хийж байхдаа уран зохиолыг хөгжүүлэх, залуу хүмүүсийг энэ ажилд сургахад хүч чадал оюун ухаанаа зориулж ирсэн байна.

	С. Буяннэмэхийн уран бүтээл олон талтай баялаг юм. Тэр бээр яруу найраг, үргэлжилсэн зохиол, жүжиг, уран зохиолын онол шүүмжлэлийн талаар болон сэтгүүлчийн хувьд нэлээд арвин өвийг үлдээжээ. 1935 онд “Холбоо шүлгийн цоморлог” гэдэг нэртэйгээр сүүлийн үед бичсэн гол шүлгүүдээ түүвэрлэн нэгэн ном болгон хэвлүүлжээ. Түүний яруу найраг нь ихэнхдээ улс төр, иргэний ухуулгын шүлгийн хэлбэртэй юм. Бас нэлээд нь байгалийн уянга бий. Үргэлжилсэн зохиолоор сонирхолтой олон өгүүллэг бичсэний дээр хэд хэдэн аятайхан найруулал нийтлэл бичиж “Үндэсний соёлын зам” зэрэг тэр үеийн тогтмол сонин сэтгүүлд хэвлүүлжээ. 1936 онд "Малчин Товуудай” гэдэг тууж бичиж тусгай ном болгон хэвлүүлсэн байна. Энэ тууж нь бичлэгийн хэлбэрийн хувьд тун сонирхолтой бөгөөд тэр үеийн уран зохиолд өргөн хөгжлийг олсон ухуулгын уран зохиолын маш том ололт байлаа. С. Буяннэмэх “Баатар хөвүүн Тэмүжин”, “Марал шар”, “Харанхуй засаг”, “Шөнийн буг”, “Эрдэнэт соёмбын эзэн эрэлхэг жанжин Сүхбаатар”, "Гурван хорын хүлээс”, “Хар барс”, “Аргалан дээлтэй хүү”, “Ардын долоон баатар”, “Үнэн”, “Хоршоо жингийн дуу”, “Сэрэмж”, “Нутаг усны тэмцэл” зэрэг олон жүжиг бичсэн тэдгээр жүжгийн зарим нь одоо хараахан олдоогүй байна. 1936 онд Хоршооныхон жүжгийн зохиолын уралдаанд зарласан С. Буяннэмэх “Хоршоо жингийн дуу” гэдэг жүжиг бичиж I байр эзэлсэн байна. Гавьяат жүжигчин Ё. Шаравдоо гуай “Буяннэмэх зохиол бичихдээ дан дуу дуулж, аялж байж бичдэг байсан. Түүний бичсэн “Чингис хаан” жүжиг Төв Хороонд их үнэлэгдсэн.

	Богдын хөрөнгийг хураахад төвд хоргой, шувууны тор зэрэг маш их зүйл хурааж түүгээр уул жүжгийн хувцас хийсэн, үнэхээр сайхан болсон. Чингис хаанд Наваанжамба, Тэмүүжин Чингист Ичинхорлоо эрэгтэй хүн болж тоглосон. Тэмүүжин жүжгийг тоглоход монголын бүх хувцас орсон. Толгой Гомбожав багийг хийсэн” гэж дурсан ярьж байна.

	С. Буяннэмэхийг сүүлд баруунтан гэж үзэхэд энэхүү жүжгийг бичсэн явдал нөлөөлсөн талтай. 1932 онд Москва хотноо болсон олон улсын театрын үзлэгт манай театр С. Буяннэмэхийн бичсэн “Харанхуй засаг” гэдэг жүжгээр оролцож өндөр үнэлэлтийг авсан билээ. Москвагийн үзлэгт оролцож байх үед “Харанхуй засаг” жүжгийн “Правда”, “Труда”, “Прожектор”, “Вечерняя Москва” зэрэг сонин хэвлэлүүдэд магтан сайшааж билээ. Францыг коммунист хэвлэл “Юманите” сонины 1933 оны 6 дугаар сарын 2-ны дугаарт, “Хуучны үеийн ёс журмыг эсэргүүцэгч ард түмний тэмцлийг монголын театрынхны тоглосон жүжгийн сэтгэл догдлуулсан дүрүүдээс олж үзлээ” гэж бичжээ. Ер нь С. Буяннэмэх манайд үндэсний театр үүсэж хөгжихөд ихээхэн хувь нэмрээ оруулсан хүн юм.

	С. Буяннэмэх “Уран зохиолын зүйлийг хэрхэн зохиох сэдэв” “Театрын уран сайхны тухай”, “Уран сайхны шүүмжлэлийг өргөнөөр хөгжүүлье", “Уран хошин зураг гэгч юу вэ”, “Холбоо шүлгийн журмын тухай", "Монголын шинэ үеийн уран зохиол” зэрэг уран зохиол урлагийн онол, шүүмжлэл судлалын нэлээд зүйл бичиж "Үндэсний соёлын зам”, “Шинэ толь” зэрэг сэтгүүлд нийтлүүлжээ. Тэр бээр 1935 онд “Утга зохиолын үүд” гэдэг уран зохиол эхлэн оролдогч залуучуудад гарын авлага болох онол практикийн зорилго бүхий нэгэн номыг бичсэн байна. Уран зохиол урлагийн онол судлалын талаар хийсэн бүтээл нь манай утга зохиолын онолын сэтгэлгээний хөгжилд чухал хувь нэмрээ оруулсан юм. Ялангуяа тэр бээр уран зохиолынхоо онолыг монголын уламжлалт утга зохиолын түүхэн туршлагад түшиглэн буй болгох гэсэн оролдлого хийжээ. Манай ахмад үеийн уран зохиолчид далд утгатай шүлэг бичиж түүнийг дэлгэрүүлэн эртний дорно дахины яруу найргийн онолын үндэслэгээг хөгжүүлэхийг оролдсон боловч шинэ хувьсгалт ард түмний урлагийг бүтээн бий болгох хэрэгт ашигтай зүйл болж чадсангүй. 1950-1960-аад оны үед социалист реализмыг хөгжүүлэхэд саад хийхийг оролдсон хувьсгалын эсэргүүнүүдийн үйл ажиллагааны жишээ болгон шүүмжлэгдэж байлаа.

	С. Буяннэмэх эх орондоо шинэ хувьсгалт соёл урлаг тэр бээр түгээн дэлгэрүүлэх, ялангуяа хувьсгалт уран зохиолыг бий болгох хэрэгт хэр чинээгээрээ хичээн зүтгэсэн хүний нэг юм.

	1935 оны 9 дүгээр сарын 25-ны өдөр Ардын Бага Хурлын Тэргүүлэгчид ба Ардын Сайд нарын Зөвлөлийн гишүүдийн хамтран хуралдсан хурлын тогтоолд: “Нөхөр Буяннэмэх бол монголын үндэсний уран сайхныг анх үүсгэн буй болгох явдалд түрүүлэн оролцож явсан төдийгүй одоо хүртэл үндэсний уран зохиол, найруулга, ший жүжгийн ажилд онцоор идэвхийлэн оролцож өдий төдий уран сайхны бүтээлүүдийг үйлдэж гүйцэтгэн бүхий тул Буяннэмэхийг “Улсын гавьяат алдарт уран зохиолч” хэмээх цол ба дурсгалын эдээр шагнахын хамтад мөн тэд нарт хувьд хэрэглэх хэд хэдэн зүйлийн хөнгөлөлт бүхий “Уран сайхны ажлын онц гавьяаны үнэмлэх олгосугай” гэж тэмдэглэсэн байна.

	С. Буяннэмэхийн уран бүтээл нь малчин ядуу ардын эрх ашгийг хамгаалах чиглэлд тууштай зогсож, хувьсгалын ялалт ба түүний ач тус зөвлөлтийн ард түмний өгөөмөр тусламжийг үзүүлэх феодализмын нийгмийн дутагдал доголдлыг шүүмжлэн ард түмнийг хувьсгалт үзэл санаагаар хүмүүжүүлэх, хувьсгалт шинэ ажилд өргөнөөр оролцохыг уриалан дуудах энэ явцад гарч байсан ажил төрлийн алив дутагдлыг шүүмжлэх үндсэн агуулгад тэрээр төвлөрч байлаа. С. Буяннэмэх “Хувьсгалт тэрээр уран зохиол нь дан ганц тэрээр ардын тусыг тэрээр хамгаалах, ардад тэрээр дайсан болох бүхий л хорт явдал байдлыг уран зохиолын маягаар уудлан гаргаж үзүүлэн түүнтэй тэмцэх ба өөрийн хувьсгалын манлай удирдагч нам засгийн бодлогыг биелүүлэхийн тул ард түмэнд уран зохиолын ухаанаар нэвтрүүлэх тийм амьд хөдөлгөөнт ба хувьсгалын тэмцэлт зохиол юм” гэж “Монголын шинэ үеийн уран зохиол” гэдэг өгүүлэлдээ онцлон бичжээ.

	С. Буяннэмэх хувьсгалт шинэ соёлыг бүтээх зам мөрийг хайж бие сэтгэлээ зориулан зүтгэж явсан тэр үеийн эрэлч сэхээтнүүдийн нэг байжээ. С. Буяннэмэхийн зохиолуудад энэтхэг, хятад, төвөд зэрэг дорно дахины улсуудын уран зохиолын хэлбэр, ардын аман зохиолын нөлөө нэлээд туссан байдаг. Түүний бичсэн "хариу тайлбарлахыг хүссэн шүлгийг" энэ жишээнд оруулж болох бөгөөд монгол үндэсний шинэ уран зохиолыг хөгжүүлэхийн тул хайсан эрэл хайгуулын нэг байсан гэвэл зохилтой. С. Буяннэмэх 1935 онд хэвлэгдсэн “Холбоо шүлгийн цоморлог” гэдэг номынхоо оршилд "Манай монголд эртнээс нааш уламжилсаар ирсэн маш сонирхолтой бөгөөд бас ч утга санаагаа тус тусдаа багтааж чадсан шүлэг бадгийн зүйл ба холбоо найруулга элдвийн ерөөл магтаал мөн ч цөөнгүй бөгөөд миний бие түүнийг ихэд сонирхон үзэж суралцдаг ба бас ч миний бичсэн шүлэг ба холбоо найруулгын байдал төлөв нь монголын язгуурын маяг төлөвийг ихэд дуурайсан зүйлүүд болой” гэж бичсэн байдаг. Тийм учраас түүний бүтээлүүд олон талтай баялаг юм. Түүхэн үнэнийг сэргээн тогтоож байгаа үед С. Буяннэмэхийн зохиолд зөв үнэлэлт дүгнэлт өгч монголын шинэ үеийн уран зохиолд эзлэх байр суурийг зөв эзлүүлэх нь чухал юм. “Уран зохиолч атал зураг мэдэхгүй, дуу хөгжим мэтийн бусдыг мэдэхгүй бол нэгэн хүн бөгөөтөл гар хэл, хэл амгүйтэй адил туйлын дутагдалтай ажээ. Тиймийн тул уран сайхны ажилчид болохыг хүсэгчид дээрх зүйлийн аль нэгийг өөрийн авьяаст тохируулан гол болгож, түүнээ тойруулан дуу хөгжим, зураг сийлбэр тэргүүтэн бусад салбараас эрхбиш хэр чинээгээр суралцах нь чухлын дээр ямар ч уран зохиолч бол хүний ерөнхий эрдэм ба ялангуяа улс төр хувьсгалын гүн ухааны эрдмээс эрхбиш гүнзгийгээр суралцан мэдэхийг оролдох хэрэгтэй бөгөөд харин тийм үгүй бол хүн атлаа толгой дутуу, цэцэг атлаа үндэсгүйтэй адил болно” гэж С. Буяннэмэх зохиолч хүний эзэмшвэл зохих зүйлийн тухай тодорхойлон бичиж байжээ.

	С. Буяннэмэх нь одоогоос 50 гаруй жилийн өмнө бичиж байсан бөгөөд тэр цагаас хойш манай уран зохиол ихэд хөгжиж уншигчдын уран сайхны боловсрол өндөржсөн тул зарим зохиол нь одоогийн уншигчдын гоо зүйн өндөржсөн шаардлагад хүрч чадахгүй байж болох юм. С. Буяннэмэхийн тэр зохиолууд нь тухайн үедээ монголын шинэ уран зохиолын хөгжилд чухал хувь нэмрээ оруулж ард түмнийг хувьсгалт үзэл санаагаар ухуулан сэнхрүүлэх үйлст ихээхэн ач тусаа үзүүлсэн байна.

	Ер нь зохиолч С. Буяннэмэх бол хувьсгалын эхнээс өөрийнхөө бүх үйл амьдрал, хүч чадал, оюун ухаан, авьяас билгээ гагцхүү эх орон, ард түмэндээ зориулсан хүн юм.

	С. Буяннэмэхийг 1937 оны 9 дүгээр сарын 11-нд Гэндэн, Дэмидийн хувьсгалын эсэргүү байгууллагын гишүүн гэж дайчлан баривчилсан байна. С. Буяннэмэх "Миний бие монголын хувьсгалт нам засагт өөрийн чадвар хэрээр зүтгэж ажиллан яваа бөгөөд эрхлэн хариуцаж буй ажлын дотор алдаа гарсан байж болно. Түүнээс өөр надад мэдэх хуулийн ба хувьсгалын гэмт хэрэг өдүүлсэн зүйл ер санагдахгүй байна. Тийм боловч хийсэн хэрэггүй хүнийг хуулийн газраас бариагүй болов уу хэмээн бодож байна” гэж 1937 оны 9 дүгээр сарын 11-нд мэдүүлж байснаа өөр нэгэн мэдүүлэгтээ “Гэндэнгээс СССР-ийн сануулга удирдлагаас тус улсын доторх шашныг ихээхэн хавчиж муучилж байна. Үүнд бүх лам нар ба ардын санал сэтгэл алдагдаж тус улсын байдал бол үнэндээ ихээхэн түгшүүртэй байгаа үес бөгөөд ийм болоход Гэндэн би санаа эргэлдээд байна” гэж мэдүүлснээр хувьсгалын эсэргүү бүлгэмийн гишүүн гэгдэж тэр үеийн бүхнийг чадагч ертөнцийг гийгүүлэгч хэмээгдсэн амьд бурхан өнөө үеийн хүрэл хөшөөний гар хөл бологчдын галт зэвсэгт тайрагдан төрөл арилжсан билээ.

	Шинэ Монголын утга зохиолын хөгжлийн түүх, хувьсгалт шинэ агуулгын уран сайхан, театрын түүх, хэвлэл хөгжиж ирсэн түүх, МХЗЭ-ийн түүхийг судлахад гавьяат алдарт уран зохиолч хэмээн алдаршиж явсан С. Буяннэмэхийг ярихгүй өнгөрөхийн аргагүй учраас 1962 онд түүний хэргийг сэргээн хянаж үндэсгүй хилс болох нь тогтоогдсон учир 1962 оны 11 дүгээр сарын 16-нд Дээд шүүхийн бүгд хурлын 017 дугаар тогтоолоор цагаатгасан билээ.

	Д. Намдаг гуай “Буяннэмэхийн хойноос элдэвлэн довогдож байсан хүмүүсийн яриа ч өнөөдөр сонсоход ихэвчлэн оюун ухааныхаа тэлэлт, урагш давшихынхаа явцад сэхээрэн урьдынхаа явдлыг эргүүлж тавих руу оржээ. Харин зарим нэг нь нэгтэй л довогдсоноос хойш тэр чигээрээ байсан дээр гэсэн шиг дурамжхан байдаг бололтой. Энэ бол дэмий хэрэг, бүтэхгүй явдал, өнөө үе маань бидний туулж өнгөрүүлсэн гуч дөчөөд он биш” гэж бичсэн байна.

	С. Буяннэмэхийн тухай хэл бичгийн ухааны доктор С. Лувсанвандан, соёлын гавьяат зүтгэлтэн төрийн шагналт зохиолч агсан Д. Намдагийн судлан бичсэн зүйлүүд бий. С. Буяннэмэхийн бүрэн түүвэр зохиолыг эмхэтгэж чадахгүй ч гэсэн голлох хэсгийг эмхэтгэн хэвлэлд бэлтгэлээ. С. Буяннэмэхийн намтар, улс төрийн үйл ажиллагааг тусад нь бичсэн тул энд дэлгэрэнгүй оруулсангүй.

	С. Буяннэмэх буурал хорвоод амьдрах ажиллах хугацааны бүх амьдралыг энд багтаах боломжгүй учир товчхон өгүүллээ. С. Буяннэмэхийн нэлээд олон жүжгийн зохиол олдохгүй болжээ. Зарим зохиолоо төлөвлөгөө төдий бичээд өөрөө найруулан тоглуулж байсан бөгөөд зарим зохиол нь бөмбөгөр ногоонтой галд хайлсан, зарим зохиолыг эсэргүү гэж устгасантай холбоотой юм.

	Г. Дүйнхэржав

	 


Намтрын товчоон: БУЯННЭМЭХ Сономбалжирын (1902-1937)

	С. Буяннэмэх 1902. 9. 15-нд Дундговь аймгийн Дэлгэрхангай суманд төржээ.

	Яруу найрагч, үргэлжилсэн үг, жүжгийн зохиолч, утга зохиолын судлаач, орчин үеийн монголын уран зохиолыг үндэслэн байгуулагчийн нэг, олон нийтийн зүтгэлтэн.

	Монгол бичиг үсэг гэрээр суралцсан С. Буяннэмэх 1921 онд журамт цэргийн отрядад элсэн орж удалгүй эрдэм боловсролтой, зохион байгуулах авьяас чадвартайгаа харуулсан учир улмаар Эрхүү хотноо Коминтерны Дорно дахины салбарт томилогдон ажиллах болжээ. Эрхүү хотод хүрэлцэн ирсэн анхны өдрүүдээс эхлэн С. Буяннэмэх монголын хувьсгалчдын анхны нууц хэвлэл болох “Монголын үнэн” сониныг хэвлүүлэн гаргах ажилд идэвхтэй оролцож байлаа.

	1922 оны нэгдүгээр сард Москва хотноо болсон Дорно дахины орнуудын хөдөлмөрчдийн 1-р их хуралд төлөөлөгчөөр оролцож дуртгал тэмдэглэл бичжээ. Түүний “Гайхамшигт учрал” тэмдэглэл нь Лениний тухай монгол хэлээр бичсэн үргэлжилсэн үгийн анхны зохиол гэж үнэлэгджээ.

	1928 оноос эхлэн уран зохиол бичих болжээ. Хувьсгалын дараа монголын шинэ үеийн уран зохиолыг хөгжүүлэхийн төлөө Монголын зохиолчдын анхны бүлгэмийг байгуулах болон зохиолчдын байгууллагыг үүсгэж бэхжүүлэх хэрэгт идэвхтэй оролцож байлаа. 1934 онд “Монгол ардын үндэсний соёлын зам” гэсэн улс төр, утга зохиол уран сайхны сэтгүүлийн ерөнхий эрхлэгчээр томилогдож 1937 он хүртэл ажиллажээ.

	Монголын утга зохиолын агуулга, хэлбэр болон бүх төрлийг хөгжүүлэх асуудлыг чухалчлан үзэж залуу зохиолчдод өндөр шаардлага тавьдаг байв. С. Буяннэмэхийн уран бүтээл олон талтай баялаг юм. С. Буяннэмэх эх орондоо шинэ соёл урлаг түгээн дэлгэрүүлэх, ялангуяа хувьсгалт уран зохиолыг бий болгох үйл хэрэгт ихээхэн хувь нэмэр оруулсан хүний нэг юм. Түүний бичсэн "Уран зохиол хэрхэн бичих сэдэв” гэсэн өгүүлэл нь зохиол шинээр бичиж оролдож байсан залуу зохиолчдод олон жилийн турш гарын авлага болсоор байна.

	С. Буяннэмэхийн зохиосон “Харанхуй засаг" жүжгийг найруулан тавьж 1933 онд Москва хотноо олон улсын ажилчны театрын олимпиадын үеэр тоглуулж, хоёрдугаар байр эзэлсэн билээ. С. Буяннэмэх орчин үеийн уран зохиолын түүхэнд нэр төртэй байр суурь эзэлж байлаа. 1935 оны 9 дүгээр сарын 25-нд Улсын бага хурлын тэргүүлэгчид Ардын сайд нарын зөвлөлийн хамтарсан хурлын тогтоолоор Буяннэмэх бусдаас хамгийн түрүүнд улсын гавьяат уран зохиолч цол хүртжээ. С. Буяннэмэх 1937 онд улс төрийн хилс хэрэгт гүтгэгдэн амь насаа алдсан юм.

